
Formáli 

Áhugi minn á stöðu nýliða í grunnskólakennslu hefur verið mikill frá því að ég hóf sjálfur störf 

sem slíkur árið 2001. Á þeim 10 árum sem ég starfaði sem kennari kynntist ég kennurum sem 

hættu eftir fáein ár, jafnvel eftir fyrsta árið og var erfitt starfsumhverfi í flestum tilfellum 

ástæðan. Grunnskólakennsla er mjög erfitt starf, álag er mikið og kröfur á kennara miklar og 

það er skiljanlegt að nýliðar í kennslu gefist fljótlega upp og finni sér önnur störf, þar sem 

jafnvel er mun minna álag og hærri laun.  

Þegar ég var að velja mér efni fyrir lokaritgerðina datt mér í hug að skoða stöðu nýrra 

kennara og kanna ástæður fyrir brottfalli þeirra úr starfi á fyrstu árunum. Í framhaldinu fór 

ég að velta fyrir mér hvað skólastjórar gætu gert til þess að bæta móttöku nýliðanna og 

mögulega minnka brottfall þeirra. Ég hafði kynnst og lesið mér til um faglegt 

lærdómssamfélag í náminu og við það að kynna mér enn betur hvað felst í því sá ég fyrir mér 

að skólastjórar gætu nýtt sér faglegt lærdómssamfélag til að búa til hvetjandi og styðjandi 

starfsumhverfi fyrir nýliða sem getur dregið úr brottfalli þeirra. 

Ég vil þakka sérstaklega leiðbeinanda mínum, Önnu Kristínu Sigurðardóttur fyrir 

ómetanlega leiðsögn og góð ráð við uppbyggingu ritgerðarinnar og aðstoðina í gegnum 

skrifin. Sérfræðingur var Börkur Hansen og þakka ég honum mjög góðar ráðleggingar. Einnig 

vil ég þakka Eddu Kristínu Hauksdóttur kærlega fyrir góðar hugmyndir og yfirlestur.  

Þetta lokaverkefni er samið af mér undirrituðum. Ég hef kynnt mér Vísindasiðareglur 

Háskóla Íslands. Ég hef gætt viðmiða um siðferði í rannsóknum og fyllstu ráðvendni í öflun og 

miðlun upplýsinga, og túlkun niðurstaðna. Ég vísa til alls efnis sem ég hef sótt til annarra eða 

fyrri eigin verka, hvort sem um er að ræða ábendingar, myndir, efni eða orðalag. Ég þakka 

öllum sem lagt hafa mér lið með einum eða öðrum hætti en ber sjálfur ábyrgð á því sem 

missagt kann að vera. Þetta staðfesti ég með undirskrift minni.  

 

Reykjavík, 26. september 2019 

Bernharð Antoniussen 

Ágrip 

Markmiðið með þessari heimildaritgerð var að koma með tillögur um hvað skólastjóri getur 

gert til að stuðla að bættu starfsumhverfi grunnskólakennara í þeim tilgangi að draga úr 

brottfalli nýliða í kennslu. Til þess studdist ég við hugmyndina um faglegt lærdómssamfélag 

þar sem eftirfarandi þættir eru í forgrunni: Starfsfólk skólans er með sameiginlega sýn á 

skólastarfið, samvinna er mikil, starfsfólk styður hvert annað og vinnur saman að því að 

greina starfshætti sína með það að markmiði að bæta þá og styrkja sig í starfi. Samvinna og 

samstarf eru lykilþættir í faglegu lærdómssamfélagi og því notaðist ég einnig við hugmyndina 

um teymiskennslu sem styður við lærdómssamfélagið í skólanum enda margar rannsóknir 

sem benda til jákvæðra áhrifa á skólastarf þar sem samvinna kennara er í fyrirrúmi. Ég 

skoðaði margskonar upplýsingar og studdist við rannsóknarniðurstöður um faglegt 

lærdómssamfélag, teymiskennslu og starfsumhverfi til þess að setja fram tillögur til að bæta 

starfsumhverfi í grunnskólum. 

      Niðurstöður verkefnisins eru þær að faglegt lærdómssamfélag stutt af teymiskennslu 

getur bætt starfsumhverfi grunnskólakennara og með skipulögðum stuðningi við nýja 

kennara í skólanum í að lágmarki eitt til tvö ár er hægt að draga úr brottfalli nýliða í kennslu. 

Skólastjórinn gegnir lykilhlutverki í skólaþróunarferlinu við að skapa faglegt 

lærdómssamfélag innan skólans og skiptir forysta hans öllu máli ef vel á að takast. Það sem 

skólastjóri þarf að gera til þess að bæta starfumhverfið svo að kennarar kjósi að starfa áfram 

í kennslu og um leið til að draga úr brottfalli nýliða er í fyrsta lagi að skapa sameiginlega 

framtíðarsýn um skólastarfið. Skólastjórinn þarf einnig að búa til samvinnumenningu með 

stuðningi teymiskennslu, leggja sig fram við að skapa jákvæðan starfsanda og hvetja kennara 

til starfsþróunar ásamt því að sjá til þess að þeir fái tækifæri til þess. Einnig er mikilvægt að 

styðja vel og skipulega við nýliðana fyrstu tvö til þrjú árin þeirra í kennslu.  

Abstract 

How can a professional learning community reduce new teacher attrition? 

The goal with this literature review research was to come up with suggestions on what a 

school principal can do to make the work environment in a primary or lower secondary 

school better in order to reduce new teacher attrition. The concept of professional learning 

communities is used to back up the idea because in professional learning communities the 

following elements are notable: the school staff has a joint future view for the school, 

people work together and support each other and they meet regularly, trying to improve 

their own practice. As collaboration and teamwork are key components in a professional 

learning community I also used the idea of team teaching in my suggestions, as it has the 

same key components as the professional learning community and a lot of research has 

shown positive results of team teaching on teacher cooperation. I looked at all kinds of data 

and resources and I also looked at results from research on professional learning 

communities, team teaching and work environment, in order to come up with my 

suggestions on better working environment for primary and lower secondary school 

teachers.  

      The results of this research review are that a professional learning community, supported 

by team teaching, can make teachers’ work environment better and if new teachers are 

given substantial support for at least one or two years, it is possible to reduce new teacher 

attrition. The school principal is a lead person in the school reform when building a 

professional learning community and his leadership is vital. What the school principal has to 

do in order to make the work environment better so that teachers want to make teaching 

their future job, plus to reduce new teacher attrition, is to build a joint future view of the 

school. The principal has to build a culture of cooperation with the support of team teaching, 

do everything possible to build a good working environment, encourage teacher 

development and he has to give teachers the opportunity to do it. It is also important to give 

an organised support to new teachers for their first two or three years in teaching.   

1 Inngangur  

Viðfangsefni þessa verkefnis eru áhrif faglegs lærdómssamfélags á starfsumhverfi 

grunnskólakennara og á hvern hátt það gæti mögulega dregið úr brottfalli þeirra á fyrstu 

árum í starfi.  

Ég er sjálfur með 10 ára starfsreynslu sem kennari í grunnskóla en var ekki með 

kennsluréttindi þegar ég hóf kennsluferilinn þar sem ég byrjaði kennsluréttindanámið á sama 

tíma. Þegar ég var í vettvangsnámi og þá um leið starfandi kennari fékk ég leiðsögn en 

eingöngu í þann stutta tíma sem leiðsögnin var skipulögð sem hluti af náminu. Sú leiðsögn 

reyndist mér mjög vel og hefði ég viljað hafa hana lengur. Nokkur teymi voru í skólanum sem 

ég var þátttakandi í, eins og árganga- og faggreinateymi. Var góð reynsla af því þó svo að 

samvinna innan teymis hefði þurft að vera meiri. Engin sérstök aðstoð var fyrir mig sem 

nýjan kennara, mér var beinlínis hent beint í djúpu laugina. Auk þess vann ég töluverða 

yfirvinnu til þess að hækka launin, sem voru mjög lág þar sem ég kenndi sem leiðbeinandi. 

Það var erfitt að byrja að kenna og var það reynsla allra sem ég kynntist og voru að hefja sinn 

kennsluferil. Það hefur þó örugglega haft mikil áhrif hjá mér að ég hafði enga 

kennaramenntun en fagmenntun hafði ég. Eftir mína reynslu sem nýr kennari öðlaðist ég 

mikinn áhuga á stöðu grunnskólakennara á fyrstu árum í starfi. Sérstaklega leiddi ég hugann 

að því hvað hægt væri að gera til þess að létta þeim það að hefja kennsluferilinn og um leið 

draga úr líkum á því að þeir hverfi til annarra starfa fljótlega eftir útskrift eða eftir stuttan 

kennsluferil.  

 

Brottfall kennara á fyrstu árum í starfi 

Brottfall kennara á fyrstu starfsárunum er mikið, bæði á Íslandi sem og annars staðar í 

heiminum (DuFour, DuFour og Eaker, 2008; Helgi Eiríkur Eyjólfsson og Stefán Hrafn Jónsson, 

2017; Høigaard, Giske og Sundsli, 2011; Jónína Björk Stefánsdóttir, 2017; María 

Steingrímsdóttir og Guðmundur Engilbertsson, 2018; Pitsoe, 2013). Hlutfall yngri 

grunnskólakennara lækkar á milli kannana TALIS (Ragnar F. Ólafsson, 2014) og 30% 

grunnskólakennara eru hættir eftir sjö ár í kennslu (Helgi Eiríkur Eyjólfsson og Stefán Hrafn 

Jónsson, 2017). Mögulega er það að breytast en könnun Önnu Kristínar Sigurðardóttur og 

Ingibjargar Kjartansdóttur (2018) bendir til að brautskráðir kennarar starfi frekar áfram við 

kennslu eftir lengingu kennaranámsins.   

        Álag á grunnskólakennara er mikið og virðist sífellt vera að aukast eins og rannsóknir 

gefa vísbendingu um (Helgi Eiríkur Eyjólfsson og Stefán Hrafn Jónsson, 2017). Breyta þarf 

starfsumhverfinu og draga úr álagi og er bæði Sambandi íslenskra sveitarfélaga og Félagi 

grunnskólakennara það ljóst eins og sýndi sig með kjarasamningunum árið 2014 sem 

innihéldu svokallað vinnumat sem gekk þó ekki sem skyldi. Sveitarfélögin gera sér sem betur 

fer grein fyrir vandamálinu og hefur Skóla- og frístundaráð Reykjavíkur (2017) sett á laggirnar 

starfshóp sem vann tillögur um bætt starfsumhverfi í grunnskólum borgarinnar þar sem 

sérstaklega var hugsað til þess að draga úr brottfalli nýrra kennara. Þar er talið mikilvægt að 

úthluta nýjum kennurum leiðsagnarkennara til að draga úr brottfalli en eins og kom fram í 

rannsókn Maríu Steingrímsdóttur (2010) tóku kennararnir fram að leiðsögn skipti lykilmáli 

fyrir þá. Þeir sögðust telja að stuðningur sé nauðsynlegur að minnsta kosti fyrstu tvö árin 

þeirra í kennslu því þeir séu enn að átta sig á starfinu eftir tvö ár. 

 

Faglegt lærdómssamfélag, samvinna og teymiskennsla 

Skóli sem lærdómssamfélag kom upp í umræðu um skólastarf í kringum 1990 og byggist það 

á hugmyndinni um að allir læri saman og vinni saman. Ekki er ein algild skilgreining á 

hugtakinu faglegt lærdómssamfélag en skilgreining Stoll o.fl. (2006) sem búin var til eftir 

rannsókn á breskum námsfélögum er sú sem stuðst er við hér en samkvæmt henni er 

lærdómssamfélag hópur fólks með sameiginlega sýn á starfið, það vinnur saman og styður 

hvert annað, greinir starfshætti sína saman til að bæta þá og innleiða í skólastarfið (Anna 

Kristín Sigurðardóttir, 2013).  

Kennarastarfið hefur í gegnum tíðina þróast sem einyrkjastarf og í breyttu starfsumhverfi 

þar sem álag er mikið er nauðsynlegt að rjúfa þessa einangrun. Stuðla þarf að samvinnu og 

samstarfi kennara þar sem sameiginlegir hagsmunir og sameiginleg ábyrgð eru í fyrirrúmi, og 

gagnrýnin umræða á sér stað. Rannsókn á starfsháttum í grunnskólum (Gerður G. 

Óskarsdóttir, 2014) leiddi í ljós ýmsa stóra kosti sem samvinna í teymiskennsluskólum hefur 

fram yfir hefðbundna bekkjarkennsluskóla, eins og meiri fagleg tengsl kennara og áhrif þeirra 

á starfsþróun og breytingastarf (Ingvar Sigurgeirsson og Ingibjörg Kaldalóns, 2017). 

 

Markmið og tilgangur  

Brottfall nýliða er mikið fyrstu árin í starfi og benda margar rannsóknir til þess að álag og 

slæmt starfsumhverfi hafi þar mikil áhrif, auk þess sem stuðningur við kennarana virðist vera 

ónægur og ómarkviss. Það er vert að velta fyrir sér hvort skólastjórar gætu nýtt sér faglegt 

lærdómssamfélag skólans til þess að bæta starfsumhverfið og draga úr álagi og um leið að 

minnka brottfall nýliða í kennslu.  

Í þessari fræðilegu samantekt eru dregnar saman upplýsingar um starfsumhverfi 

grunnskólakennara, móttöku nýrra kennara og brottfall þeirra úr starfi. Ég tel að faglegt 

lærdómssamfélag geti haft jákvæð áhrif á starfsumhverfi grunnskólakennara og mun ég nýta 



 

11 

mér kenningar um faglegt lærdómssamfélag til þess að koma með tillögur um hvernig hægt 

sé að bæta starfumhverfið til þess að draga úr brottfallinu.  

Með þessar vangaveltur í huga set ég fram eftirfarandi þrjár rannsóknarspurningar:  

 

1. Hversu algengt er að nýráðnir grunnskólakennarar hverfi frá kennslu á fyrstu árum í 

starfi og hver er ástæðan fyrir því?    

2. Hvaða stuðningur er í boði fyrir nýliða í kennslu og hvernig fer hann fram? 

3. Hvað geta skólastjórnendur gert til að minnka brottfall nýráðinna grunnskólakennara 

með hliðsjón af hugmyndum um faglegt lærdómssamfélag?  

 

Verkefnið er heimildaritgerð þar sem ég dreg saman það sem vitað er um brottfall nýrra 

kennara bæði hér á landi og erlendis og dreg ég ályktanir út frá því. Ritgerðinni er skipt í 

fimm kafla; í þeim fyrsta er inngangur þar sem markmið og kveikjan að ritgerðinni koma 

fram. Í öðrum kafla er bakgrunnurinn skoðaður sem sóttur er í kenningar um faglegt 

lærdómssamfélag og tengsl þess við starfsumhverfi grunnskólakennara og í kaflanum fjalla 

ég um brottfall í nokkrum öðrum löndum en Íslandi. Í þriðja kafla fjalla ég stuttlega um 

aðferðafræðina á bak við verkefnið og hvernig ég fann efnið til að styðjast við. Í fjórða kafla 

ætla ég sérstaklega að fjalla um nýliða í kennslu, sýn þeirra á starfið og stuðninginn sem þeir 

fá, og einnig ætla ég að skoða upplýsingar um brottfall á Íslandi. Í umræðukaflanum ætla ég 

að koma með tillögur um hvað hægt er að gera til minnka brottfall nýrra kennara og eru 

tillögurnar byggðar á hugmyndum um faglegt lærdómssamfélag.  

2 Fræðilegur bakgrunnur  

Mikilvægt er að skólinn þróist með samfélagi þar sem stöðugar breytingar eiga sér stað. 

Skólastarf hefur tekið töluverðum breytingum frá byrjun 20. aldar en þá komu fram fyrstu 

fræðslulög á Íslandi. Samfélagsbreytingar hafa einnig verið töluverðar sem hafa haft sín áhrif 

á skólastarfið.  

Kennarar eru lykilstarfsmenn grunnskóla og þeir bera ábyrgð á námi nemenda – einmitt 

þess vegna mega þeir ekki gleymast í umræðunni. Huga verður að starfsumhverfi þeirra til 

þess að þeir geti sinnt starfsskyldum sínum og hlutverki og mögulega gæti faglegt 

lærdómssamfélag stuðlað að því.  

Fræðilega kaflanum er skipt upp í tvo undirkafla. Í fyrri hlutanum er stuttlega fjallað um 

þróun íslenskrar skólasögu á 20. öldinni þar sem samfélagsbreytingar voru örar, skólastefna á 

Íslandi var í stöðugri þróun og umræður um skólamál urðu mikilvægar fyrir íslenskt samfélag. 

Síðan er rætt um starfsumhverfi kennara, kennaranámið, vettvangsnám, móttöku nýrra 

kennara, kennarastarfið og teymiskennslu. Einnig verður rætt um fagmennsku og 

starfsþróun kennara og brottfall nýrra kennara úr starfi í öðrum löndum en á Íslandi. Í síðari 

hlutanum er fjallað um skólann sem faglegt lærdómssamfélag og mikilvægi teymiskennslu 

fyrir lærdómssamfélagið. Sérstaklega er rýnt í hvaða áhrif faglegt lærdómssamfélag hefur á 

starfsumhverfi grunnskóla og brottfall kennara. Í lokin er svo stutt samantekt.  

 

2.1 Starfsumhverfi grunnskóla og undirbúningur kennara 

Í þessum fyrri hluta er stuttlega fjallað um skólasögu 20. aldar, rýnt í starfsumhverfi kennara 

og rætt um hvað sveitarfélögin og kennarasambandið hafa gert til að bregðast við miklu álagi 

og erfiðu starfsumhverfi. Þar næst verður fjallað um kennaranámið, vettvangskennslu, 

móttöku nýrra kennara og kennarastarfið. Þar á eftir er rætt um faglegt lærdómssamfélag og 

teymiskennslu og hvernig faglegt lærdómssamfélag getur haft jákvæð áhrif á fagmennsku og 

starfsþróun kennara. Í lokin er svo rýnt í tölur um brottfall nýrra kennara annars staðar en á 

Íslandi.  

 

 

2.1.1 Skólaþróun á Íslandi frá upphafi 20. aldar  

Í upphafi 20. aldar voru um 42% 7-14 ára barna í dagskóla eða farskóla, og árið 1907 voru 

fyrstu fræðslulögin staðfest á Alþingi en samkvæmt lögunum áttu 10-14 ára börn að fá 

ókeypis fræðslu í skólum, annað hvort í dagskólum eða farskólum. Árið 1926 voru ný 

fræðslulög samþykkt á Alþingi og í þeim voru meðal annars lestrarkröfur hertar, farskólar 

áttu að veita börnum fræðslu í að minnsta kosti 12 vikur á ári og öll börn á aldrinum 8-14 ára 

áttu að taka próf að vori. Árið 1929 birtist í fyrsta skipti Námsskrá fyrir barnaskóla (Loftur 

Guttormsson, 1992). Samræmt próf fyrir allt landið, svokallað landspróf, í lestri og reikningi 

fyrir öll skólaskyld börn fór fram í fyrsta skipti vorið 1933 og var ástæðan fyrir þeirri ákvörðun 

sú að ekki var hægt að reikna með því að kennarar og prófdómarar myndu meta kunnáttu 

barnanna á sama hátt, og að sama skapi væri ekki hægt að reikna með því að sama einkunn 

hjá kennurum í mismunandi héruðum væri að sýna fram á samskonar kunnáttu. Landsprófin, 

þar sem öll börn alls staðar á landinu leystu samskonar verkefni myndu þýða það að sama 

einkunn sýndi fram á sömu getu hvaðan sem börnin væru (Helgi Elíasson, 1933).   

Næstu fræðslulög komu fram árið 1936 þar sem heimavistarskólar voru tilgreindir en þeir 

áttu að leysa farskólana af hólmi en hér voru þeir einungis nefndir í bráðabirgðaákvæðum. 

Öll börn á aldrinum 7-14 ára voru skólaskyld þó svo að heimild var fyrir skólahverfi utan 

kaupstaða að ákveða skólaskyldu við 8, 9 eða 10 ára aldur. Í þeim tilfellum þar sem þetta var 

gert var námstíminn aukinn úr 12-13 vikum (sem var fyrir þau börn sem byrjuðu 

skólagönguna 7 ára) í að lágmarki 16 vikur á ári.  

Árið 1946 voru sett þrenn lög með það að markmiði að samræma skólakerfið og auka 

jafnrétti til náms. Það voru lög um skólakerfi og fræðsluskyldu, lög um fræðslu barna, og lög 

um gagnfræðanám. Með frumvarpi til laganna um fræðslu barna var hugtakið lýðræði notað. 

Hvort sem það var sjálf hugmyndin um lýðræði sem réði för eða hvort það voru 

samfélagsbreytingar eins og breyttir atvinnuhættir og búseta sem það gerðu er ekki ljóst. 

Menntakerfið átti að verða miðstýrt og samræmt (Ólafur Páll Jónsson, 2014). Með 

fræðslulögunum þetta ár var skólaskylda lengd í 8 ár, frá 7-15 ára aldurs. Gagnfræðastigið 

var sett upp sem tenging á milli barnaskóla og sér- og menntaskóla en það var fyrir unglinga 

á aldrinum 13-17 ára. Fyrstu tvö árin voru svokallaðir unglingaskólar sem lauk með 

unglingaprófi í lok skólaskyldunnar. Miðskólar voru þriggja ára skólar sem lauk með 

landsprófi miðskóla sem veittu rétt til inngöngu í mennta- og kennaraskóla. Gagnfræðaskólar 

voru fjögurra ára skólar þar sem unglingar luku gagnfræðaprófi (Kristján Ingólfsson, 1967).   

Árið 1974 var töluverð breyting gerð á skólakerfinu. Barna- og gagnfræðaskólarnir voru 

ekki lengur til en í staðinn voru komnir grunnskólar með skólaskyldu frá 7-16 ára aldurs. 

Starfstími grunnskólanna var 7-9 mánuðir en sérstakt tillit átti að taka til atvinnuhátta og 

aðstæðna á hverjum stað fyrir sig. Menntamálaráðuneytið skipaði kennara við skóla út frá 

tillögum skólastjóra, skólanefndar og fræðslustjóra og áttu kennarar að hafa lokið 

kennaraprófi frá kennaraskóla eða háskóla (lög um grunnskóla, 1974). Lýðræði var yfirlýst 

markmið sem kom skýrt fram í lögunum ásamt greinargerð með frumvarpinu (Ólafur Páll 

Jónsson, 2014).  

Í lögum um grunnskóla (nr. 49/1991) varð skólaskyldan frá 6-16 ára og var markmiðið að 

búa nemendur undir líf og starf í lýðræðisþjóðfélagi sem væri í sífelldri þróun. Starfshættir 

skólanna áttu að mótast af umburðarlyndi, kristilegu siðgæði og lýðræðislegu samstarfi, og 

efla átti víðsýni og skilning á sögu og sérkennum íslensks þjóðfélags. Einnig áttu allir skólar að 

vera einsetnir, þ.e. allir nemendur áttu að geta verið samtímis í skólanum. Með lögum um 

grunnskóla (nr. 66/1995) voru grunnskólarnir fluttir frá ríki til sveitarfélaga.  

Í byrjun 21. aldar hóf Fræðslumiðstöð Reykjavíkur stefnumörkun um breytt skólastarf í 

takt við nýja tíma sem miðaðist við það að skólinn átti að breytast á sama tíma og miklar 

breytingar urðu á samfélaginu, atvinnulífi og fjölskyldumunstri. Samkvæmt lýsingu þáverandi 

fræðslustjóra skyldi gamli bekkjarkennsluskólinn fara út, þar sem kennarinn var einangraður 

með sinn bekk í lokaðri skólastofu og gat lítið unnið með öðrum að bættum kennsluháttum 

og ígrundun um starf sitt. Sveigjanleiki átti að taka við, einangrun kennara að minnka þar 

sem þeir færu að vinna meira saman að kennslu, skólastofurnar áttu að opnast og gagnrýnin 

hugsun nemenda að aukast. Einnig átti meiri samvinna á öllum sviðum meðal nemenda og 

kennara og einstaklingsmiðun náms að taka við til þess að námið sem í boði væri hentaði 

öllum (Gerður G. Óskarsdóttir, 2003).  Með lögum um grunnskóla (nr. 91/2008) var skóli án 

aðgreiningar, eða skóli fyrir alla, lögfest skólastefna á Íslandi og var útfærð í aðalnámskrá í 

framhaldinu (Mennta- og menningarmálaráðuneytið, 2015). 

 

2.1.2 Starfsumhverfi og álag 

Starfsfólki þarf að líða vel í vinnunni og það á að sjálfsögðu við um kennara eins og aðra. Gott 

starfsumhverfi eykur vellíðan kennara og þurfa sveitarfélögin og skólastjórar að sjá til þess að 

starfsumhverfið sé eins og best verður á kosið. Starfsumhverfinu er hægt að skipta í fjóra 

yfirþætti og nokkra undirþætti í hverjum þeirra (Kennarasamband Íslands, 2016): 

 Vinnustaðurinn: Húsnæðið, hávaði, aðstaða, tæki, o.fl. 

 Viðfangsefnið: Markmið, innihald, eðli o.þ.h. 

 Samstarfsfólkið: Samskipti, virðing, umburðarlyndi, stuðningur, hvatning, færni, 

reynsla, o.fl. 

 Skipulag: Vinnutími, upplýsingaflæði, skýr hlutverk og verksvið, tímamörk, 

sjálfræði o.fl. 

Kennarasamband Íslands (2016) fjallar um áhættuþætti í starfsumhverfinu, eða þætti 

sem geta haft neikvæð áhrif á starfsumhverfi kennara. Það eru þættir eins og miklar faglegar 

kröfur, stórir bekkir, erfið nemendamál sem koma upp og skortur á úrræðum í þeim 

tilfellum, stjórnun er ekki nægilega góð, óskýrt skipulag vinnustaðarins og upplýsingaflæði er 

ófullnægjandi. Einnig eru kennarar einangraðir, í tímapressu og undir miklu álagi, samvinna 

er ófullnægjandi og stuðning vantar, sem getur verið vegna álags og tímaskorts. Eftir að 

kjarasamningar voru framlengdir um eitt ár árið 2016 fóru sveitarfélögin í mikla vinnu hvert 

fyrir sig við að laga starfsumhverfi grunnskólanna. Þessi vinna átti að fara fram í samráði við 

kennara og taka átti tillit til krafna þeirra um bætt starfsumhverfi eins og kostur var. Meiri en 

helmingur sveitarfélaga landsins settu í sínar úrbótaáætlanir, að kröfum kennara, að bæta 

stoðþjónustu eins og sérfræðiráðgjöf og stuðning í skólana, auka sértæk úrræði og 

viðbragðsáætlun vegna nemenda með sérþarfir og bæta skipulag sérkennslu. Tækni og 

húsnæði var ofarlega í huga kennara og breytingar á húsnæði, bættur búnaður eins og 

tölvukostur, símkerfi og tæki almennt þurfti að taka til endurskoðunar. Kennarar vildu einnig 

endurskoða fundarskipulag og þeir vildu að tekið yrði tillit til þeirra vegna aukins álags vegna 

námsmats og aukinna skráninga (Kristrún Lind Birgisdóttir, 2017).  

Starfsumhverfi kennara er að mörgu leyti erfitt og upplifa þeir mikið álag í starfi (Helgi 

Eiríkur Eyjólfsson og Stefán Hrafn Jónsson, 2017; Jónína Björk Stefánsdóttir, 2017). Mikið 

mæðir á kennurum grunnskólanna og þeir þurfa að vera sérfræðingar á mörgum sviðum. 

Miklar kröfur eru gerðar til kennara og virðast þær vera sífellt að aukast ef marka má til 

dæmis niðurstöður í rannsókn Erlu Sifjar Markúsdóttur og Lilju M. Jónsdóttur (2016). 

Grunnskólakennarar í þeirra rannsókn skynjuðu auknar kröfur frá bæði skólayfirvöldum og 

foreldrum. Það er sams konar þróun og kom fram í viðtalsrannsókn Ingólfs Ásgeirs 

Jóhannessonar (1999) á 19 kennurum 1996-1997, en hann skoðaði hvernig starf kennara 

hafði breyst síðastliðin 30 ár þar á undan. Ekki er þó hægt að draga of sterkar ályktanir af 

þeirri rannsókn enda er hún byggð á mati kennara á álagi í starfinu án þess að fram komi í 

hverju álagið mögulega felst.  

Í rannsókn Helga Eiríks Eyjólfssonar og Stefáns Hrafns Jónssonar (2017) kom fram að 

grunnskólakennarar upplifa mun meira álag í starfinu en þeir sem höfðu hætt að kenna og 

horfið til annarra starfa. Auk þess upplifðu grunnskólakennarar meira álag en þeir sem fóru 

ekki að kenna eftir að hafa lokið grunnskólakennaranámi. Á fundi fræðsluráðs 

Reykjanesbæjar (2019) lögðu trúnaðarmenn á Suðurnesjum fram bókun um að óeðlilegt álag 

sé á kennurum á svæðinu og að þeir séu að gefast upp og eru samskonar viðvörunarorð höfð 

uppi í öðrum sveitarfélögum. Það má því fullyrða að kennarar hafa fundið fyrir því í töluvert 

langan tíma að kröfur til þeirra séu að aukast og í starfi sem verður sífellt flóknara og erfiðara 

finna þeir fyrir auknu álagi. 

 

Álag í starfi 

Álagið á grunnskólakennara virðist sífellt vera að aukast (Helgi Eiríkur Eyjólfsson og Stefán 

Hrafn Jónsson, 2017) og starfumhverfi nýrra kennara virðist vera sérstaklega erfitt. Brottfall 

er mikið á fyrstu árum í starfi víðsvegar um heiminn, meðal annars á Íslandi og er 

starfsumhverfið og álag í starfi stór þáttur í brottfallinu (DuFour, DuFour og Eaker, 2008; 

Helgi Eiríkur Eyjólfsson og Stefán Hrafn Jónsson, 2017; Høigaard, Giske og Sundsli, 2011; 

Jónína Björk Stefánsdóttir, 2017; María Steingrímsdóttir og Guðmundur Engilbertsson, 2018; 

Pitsoe, 2013).  

Frá aldamótum 1999/2000 hefur ýmislegt verið nefnt sem aukinn álagsvaldur hjá 

kennurum. Atriði eins og fleiri nemendur með sérþarfir, aukin hegðunarvandkvæði, 

niðurskurður, minni sérkennsla, auknar kröfur foreldra, fleiri fundir, meiri vinnutímabinding, 

breyting á námsmati og auknar kröfur um skráningar. Mál sem tengjast hegðun nemenda 

geta verið mörg og erfið, þau valda álagi og finnst kennurum þeir standa einir með þau mál 

þar sem stuðning vantar (Helgi Eiríkur Eyjólfsson og Stefán Hrafn Jónsson, 2017). Ein af 

ástæðum aukins álags gæti stafað af því að tímarnir hafa breyst og það sem áður var í lagi er 

það ekki lengur. Krafan um nám við hæfi allra er orðin ráðandi og ekki þykir lengur við hæfi 

að kenna öllum eins. Fámennari bekkir og aukið fjármagn til sérkennslu hafa mögulega ekki 

skilað sér nægilega vel í bættu starfsumhverfi og minna álagi á kennara.  

Ný lög um grunnskóla voru samþykkt á Alþingi árið 1995 og var grunnskólinn með 

þessum lögum færður frá ríki yfir til sveitarfélaga. Mikilvægt þótti að auka sjálfstæði 

skólanna og færa faglega forystu yfir á skólastjóra samkvæmt Nefnd um mótun 

menntastefnu sem skilaði skýrslu til Menntamálaráðherra 1994 og urðu lögin til í framhaldi 

af henni. Nefndin taldi mikilvægt að auka dreifstýringu með því að færa ábyrgðina á 

skólastarfinu yfir til fræðsluumdæma og skóla. Áherslan á sjálfstæði skólanna jókst einnig 

með kjarasamningum sveitarfélaga við grunnskólakennara árið 2001 þar sem skólastjórar 

gátu ráðið millistjórnendur og fengu aukið svigrúm til að ákveða vinnu kennara. Skólastjóri 

gat nú ráðstafað 9,14 tímum af vinnuskyldu kennara í hverri viku í stað þriggja tíma áður, en 

með kjarasamningum grunnskólakennara árið 2004 minnkaði tíminn sem skólastjóri gat 

ráðstafað vinnu kennara í 4,14 stundir á viku (Amalía Björnsdóttir, Börkur Hansen og Ólafur 

H. Jóhannsson, 2006).  

Þrjár rannsóknir voru gerðar á breytingunum sem áttu sér stað við yfirfærslu 

grunnskólanna til sveitarfélaganna árið 1995. Í rannsókn sem Börkur Hansen, Ólafur H. 

Jóhannsson og Steinunn Helga Lárusdóttir framkvæmdu árið 2002 var viðhorf skólastjóra 

kannað og þar kom fram að þeir voru almennt ánægðir með breytingarnar og töldu að innra 

starf hefði batnað, þeir töldu hlutverk sitt í skólunum yfirgripsmeira en áður og þeir gætu 

með því mótað starf skólanna mun meira en áður. Þeir voru einnig ánægðir með aukin 

mannaforráð og meira sjálfstæði í fjármálum skólanna. Árið 2003 rannsökuðu þau viðhorf 

skólastjóra, kennara og fulltrúa foreldra í fjórum skólum og voru niðurstöður þær að almenn 

ánægja væri með þróunina en kennarar í tveimur skólum (skólar í stórum 

fræðsluumdæmum) voru ósáttir með að fá ekki tækifæri til að hafa áhrif á stjórnun og þróun 

skólanna sinna. Í framhaldi af þessum tveimur rannsóknum var sú þriðja gerð árið 2005 en í 

henni var viðhorf grunnskólakennara til breytinganna skoðað og þá sérstaklega hvort og þá 

hvaða áhrif þeir hefðu á stefnumótun og framkvæmd skólastarfsins. Helstu niðurstöður 

þeirrar rannsóknar voru þær að kennarar töldu sig hafa lítil áhrif á ákvarðanir, stefnu og 

skólastarf, samvinna var takmörkuð og var aðallega meðal kennara innan sama árgangs. 

Kennurum fannst einnig sem eigið sjálfstæði hafi lítið aukist og um helmingur kennara með 

meiri en fimm ára starfsreynslu fannst kröfur á þá frá skólastjórum, foreldrum og 

skólaskrifstofum hafa aukist umtalsvert. Álag í kennslustundum var einnig meira (Amalía 

Björnsdóttir, Börkur Hansen og Ólafur H. Jóhannsson, 2006). Af niðurstöðum þessara þriggja 

rannsókna má álykta að skólastjórar séu ánægðari en kennarar með breytingarnar sem áttu 

sér stað eftir grunnskólalögin 1995 og kröfur á kennara hafa aukist með dreifstýringunni.  

Starfshópur um nýliðun og bætt starfsumhverfi grunnskólakennara í Reykjavík lét árið 

2017 framkvæma könnun meðal útskriftarárganga úr kennaranámi Háskóla Íslands og 

Háskólanum á Akureyri árin 2000-2012. Þar kom fram að 49% þeirra höfðu ekki starfað við 

kennslu að námi loknu en 47% störfuðu sem kennarar þegar könnunin var framkvæmd. 

Aðrar athyglisverðar niðurstöður úr þessari könnun eru þær að innan við 10% þeirra sem 

hafa grunnskólakennararéttindi og vinna við annað en grunnskólakennslu hafa hug á að 

koma aftur til kennslu á næstu tveimur árum. Af þeim 90% sem telja það ólíklegt að þeir 

starfi aftur við kennslu eru 33% sem útiloka það. Skóla- og frístundaráð Reykjavíkur (2017) 

telur þessar tölur sýna fram á að stór hópur grunnskólakennara velur að starfa ekki við 

grunnskólakennslu vegna skorts á stuðningi, launakjörum og álags í starfi.  

Þessar tölur eru sláandi og ljóst að margt þarf að breytast. Starfsumhverfi kennara þarf 

að batna og álag að minnka og er það á ábyrgð sveitarfélaga, ásamt starfsmanna skólanna, 

að það gerist. Til þess að koma í veg fyrir kennaraskort þurfa kennarar skólans að vera 

ánægðir í starfi og sérstaklega þarf að gæta að nýliðunum: Halda þarf sérstaklega vel um þá 

til þess að koma í veg fyrir að þeir hætti kennslu því þeir verða að sjá starfið fyrir sér sem sitt 

framtíðarstarf strax frá byrjun. Í könnun sem Guðný Guðleif Einarsdóttir (2018) gerði á meðal 

grunnskólakennara kom fram að þeir upplifa mikla streitu í starfinu og er álagsþátturinn 

væntanlega stór hluti af þeirri ástæðu. Mikið álag og slæmt starfsumhverfi er sem betur fer 

orðinn áhersluþáttur í breytingum á skólastarfi og hafa sveitarfélögin tekið forystu í því 

ásamt félagi grunnskólakennara (Samstarfsnefnd Sambands íslenskra sveitarfélaga og Félags 

grunnskólakennara, 2017).  

Mikið álag skapar streitu sem getur leitt til kulnunar í starfi en kennarar upplifa mikla 

streitu í starfi. Í rannsókn sem Hjördís Sigursteinsdóttir (2018) framkvæmdi á líðan leik- og 

grunnskólakennara á þriggja mánaða tímabili kom í ljós að helmingur þátttakenda upplifði sig 

andlega úrvinda í lok vinnudags og aðeins færri upplifðu sig mjög eða frekar oft stressaða í 

lok vinnudags. Í rannsókn Guðnýjar Guðleifar Einarsdóttur (2018) kom í ljós að í 65% tilvika 

upplifðu grunnskólakennarar starf sitt ákaflega eða mjög streituvaldandi og rétt tæpur 

helmingur upplifði samskipti við foreldra streituvaldandi. Í rannsókn Regínu Bergdísar 

Erlingsdóttur (2019) kom fram að grunnskólakennarar finna fyrir miklu álagi og einkennum 

kulnunar.  

Í grein Høigaard, Giske og Sundsli (2011) kemur fram að ýmsar erlendar rannsóknir 

síðustu fjóra áratugi hafa leitt í ljós að erfiðar starfsaðstæður hafi leitt til örmögnunar 

kennara og neikvæðs viðhorfs þeirra til starfsins. Mikið álag, lítið sjálfstæði, miklar kröfur og 

lítill stuðningur getur leitt til streitu og kulnunar. Í rannsókn þeirra á meðal nýliða í 

kennarastarfinu í Noregi kom fram að mikilvægt er að aðstoða nýliða í starfi, en ekki 

eingöngu með óformlegri aðstoð með ráðleggingum heldur einnig með formlegri leiðsögn 

þar sem þeir eru líklegir til að hætta á fyrstu árunum í starfi. DuFour, DuFour og Eaker (2008) 

benda á mikilvægi faglegs lærdómssamfélags sem starfsumhverfi, ekki eingöngu fyrir 

nemendur heldur einnig fyrir kennara. Með aukinni samvinnu er hægt að draga úr álagi, 

einangrun kennara minnkar, starfsánægja eykst og fjarvistum fækkar. Með aukinni samvinnu 

í faglegu lærdómssamfélagi er hægt að draga úr brottfalli nýliða í kennslu.  

Álag þarf ekki eingöngu að minnka hjá grunnskólakennurum en grunnskólastjórar finna 

einnig fyrir miklu álagi í starfi sínu. Í rannsókn sem Gerður Ólína Steinþórsdóttir, Amalía 

Björnsdóttir og Börkur Hansen (2015) framkvæmdu á leik- og grunnskólastjórum voru 

niðurstöðurnar þær að talsvert margir skólastjórar upplifa kulnun í starfi og voru niðurstöður 

leikskólastjóra talsvert verri. Samkvæmt rannsókninni vinnur helmingur grunnskólastjóra 46 

klukkustundir eða meira í hverri viku og 21% þeirra upplifa kulnun í starfi. Athyglisvert er að 

enginn þeirra sem vinnur minna en 46 stundir á viku upplifir kulnun í starfi og því má draga 

þá ályktun að of mikið vinnuálag ýtir undir kulnun í starfi. Í rannsókninni kom fram að 

einkenni kulnunar hjá skólastjórum sé hægt að rekja til persónutengdra og starfstengdra 

þátta og einnig samskipta þeirra við nemendur, foreldra og starfsfólk.  

 

Vinnumat í kjarasamningum  

Sveitarfélögin hafa ásamt kennurum reynt að bregðast sérstaklega við erfiðu starfsumhverfi 

og miklu álagi. Í kjarasamningi Sambands íslenskra sveitarfélaga og Kennarasambands Íslands 

vegna Félags grunnskólakennara (2014) var sett inn svokallað vinnumat þar sem vinnu 

kennara ætti að skipta í þrjá flokka. Fyrsti þátturinn (A) var kennsla, undirbúningur og 

úrvinnsla kennslu sem eru forgangsverkefni í starfi kennara. Annar þátturinn (B) voru önnur 

verkefni kennara sem falla ekki undir A og C, og þriðji þátturinn (C) var sér- og 

viðbótarverkefni sem skólastjóri felur kennara í samráði við kennarann. Í kjarasamningnum 

var sérstaklega tekið fram hvaða þættir gætu verið til skoðunar við þróun vinnumatsins. 

Þessir þættir voru meðal annarra umfang starfs vegna kennslu, námsmats og yfirferðar 

verkefna, undirbúnings kennslu, umsjón með kennslusvæði, tækjum og áhöldum, 

þverfaglegs samstarfs, fjölda nemenda í bekkjum og samsetning námshópa, nýbreytni og 

þróun kennsluaðferða, þróun námsefnis, foreldrasamstarf og skráning umfram reglubundna 

upplýsingagjöf. Markmiðið með þessum aðgerðum var að bæta starfsumhverfi 

grunnskólakennara. Kjarasamningurinn var framlengdur árið 2016 um eitt ár og þar fylgdi 

svokölluð bókun 1:  

Í kjarasamningum 2014 voru gerðar breytingar á starfsumhverfi kennara og 

vinnumat innleitt í grunnskólum. Samningsaðilar eru sammála um að 

framkvæmd breytinganna hafi ekki tekist sem skyldi í mörgum grunnskólum og 

því verði hverju sveitarfélagi falið að fara yfir framkvæmdina ásamt fulltrúum 

kennara í hverjum skóla. Markmið slíkrar vinnu er að bæta framkvæmdina þar 

sem þörf er á og ná sátt um starfsumhverfið. Beina skal sjónum að innra starfi 

skóla og þeim verkefnum sem grunnskólinn sinnir, tryggja að kennsla og 

undirbúningur séu forgangsverkefni í skólastarfi og létta álagi af kennurum þar 

sem við á. Verkefnið skal unnið á samningstímanum í samræmi við vegvísi að 

aðgerðaráætlun sem samstarfsnefnd aðila mun leggja fram í janúar 2017. 

(Samstarfsnefnd Sambands íslenskra sveitarfélaga og Félags grunnskólakennara, 

2017, bls. 2) 

Þessi breyting þótti ekki takast nægilega vel og í framhaldinu fóru öll sveitarfélögin á landinu 

af stað með að kanna framkvæmd vinnumatsins og þær breytingar sem urðu á skólastarfinu í 

kjölfarið. Megináherslan var lögð á að skoða hvernig ná mætti fram markmiði 

kjarasamningsins frá 2014 um að kennsla og undirbúningur hennar ætti að vera 

forgangsverkefni kennarastarfsins og því að minnka þyrfti álag á kennurum (Samstarfsnefnd 

Sambands íslenskra sveitarfélaga og Félags grunnskólakennara, 2017). Hvert sveitarfélag fyrir 

sig stýrði vinnunni og sáu fulltrúar þeirra ásamt öðrum fulltrúum stjórnenda og kennara um 

gagnasöfnun. Niðurstöður voru birtar í skýrslu Samstarfsnefndar Sambands íslenskra 

sveitarfélaga og Félags grunnskólakennara (2017) þar sem kom fram að í mörgum 

sveitarfélögum hafi miklar breytingar orðið á starfsumhverfi kennara næstu tvö ár á undan. 

Starfsfólki og millistjórnendum hafði fækkað, aðgengi að sérfræðingum var lítið og 

nemendahópar voru stærri og flóknari en áður. Kennarar voru ekki sáttir við fjármögnun 

grunnskólanna, töldu hana ekki nægilega sem gerir það að verkum að erfitt er að fylgja eftir 

menntastefnunni um skóla án aðgreiningar. Kennarar áttu erfitt með að mæta nýjum hópum 

nemenda, eins og nemendum af erlendum uppruna sem og íslenskum nemendum sem eru 

að flytja aftur heim eftir að hafa búið erlendis. Einnig upplifðu kennarar vanmátt við að koma 

til móts við þarfir ólíkra nemenda og við að taka á agavandamálum. Fleiri þættir voru 

nefndir, eins og breytingar sem fylgdu nýrri aðalnámskrá og nýju námsmati, breytingar á 

Mentor og áherslunni á skráningar og rafrænt utanumhald. Að auki upplifðu margir kennarar 

auknar kröfur foreldra á aðgengi að þeim, tækninýjungar og spjaldtölvuvæðing jók líka álag 

sem kallar á nýja þekkingu og aukna fræðslu. Kennarar gagnrýndu einnig vinnuna við 

vinnumatið sem þeir sögðu auka álagið í vinnunni, þeir töldu viðveru vera of langa sem kæmi 

niður á undirbúningstíma og einnig sögðu þeir gerð vinnumatsins búa til neikvæðan 

samanburð á milli kennara sem eyðileggur samvinnu og starfsanda. Út frá þessum 

niðurstöðum þurftu sveitarfélögin að skila tímasettri umbótaáætlun fyrir hvern skóla innan 

sveitarfélagsins (Samstarfsnefnd Sambands íslenskra sveitarfélaga og Félags 

grunnskólakennara, 2017).  

Ljóst er að það eru margir þættir sem kennarar, skólastjórnendur og sveitarfélögin þurfa 

að taka á til að laga starfsumhverfið í grunnskólunum og minnka álagið á kennarana. 

Vinnumatið var góð tilraun til þess en ef skoðaðar eru niðurstöður um framkvæmd þess er 

ljóst að það gekk engan veginn upp og hefur verið afnumið í nýjum kjarasamningum 

grunnskólakennara. Athyglisvert er að kennarar töldu vinnumatið geta eyðilagt samvinnu 

kennara og starfsanda í skólunum en það bendir til þess að vinnan við að laga 

starfsumhverfið í grunnskólunum er viðkvæmari en hún lítur út fyrir að vera og að erfitt starf 

sé fyrir höndum hjá sveitarfélögunum og kennaraforystunni. Einnig þarf að hafa í huga að 

kjarasamningar kennara geta bundið hendur sveitarfélaga og skólastjóra við að breyta 

starfsumhverfi grunnskólanna því allar aðgerðir um breytt starfsumhverfi þurfa að vera 

innan ramma kjarasamnings sveitarfélaganna og grunnskólakennara.  

 

Tillögur sveitarfélaga til að bæta starfsumhverfið  

Sveitarfélögin fóru í framhaldinu af niðurstöðum á framkvæmd vinnumatsins í áframhaldandi 

vinnu hvert fyrir sig og Skóla- og frístundaráð Reykjavíkur (2017) bjó til starfshóp sem setti 

fram tillögur um aðgerðir til að bæta starfsumhverfið í grunnskólum borgarinnar. Tillögurnar 

voru unnar úr niðurstöðum um rýni á starfsaðstæðum grunnskólakennara í Reykjavík árið 

2017 og voru 15 atriði nefnd sem framkvæma þarf til að bæta vinnuumhverfi 

grunnskólakennara Reykjavíkur:  

 Auka stuðning við kennara. 

 Ný úrræði til að mæta börnum í vanda. 

 Staðfestur sveigjanleiki í vinnutíma kennara. 

 Endurskoða skipulag vinnutíma í samráði við kennara. 

 Skýrt verklag um móttöku nýliða. 

 Handleiðsla og ráðgjöf við kennara í starfi. 

 Kennsluráðgjöf í upplýsingatækni. 

 Leiðsagnarkennarar. 

 Fagleg forysta skólastjórnenda. 

 Skólaþjónusta færist meira út í skólana. 

 Endurnýjun á búnaði til kennslu. 

 Endurbætur á húsnæði og starfsaðstæðum kennara. 

 Greining á launakjörum. 

 Skoða brotthvarf og samanburð við aðrar stéttir. 

 Forgangsröðun og fækkun verkefna. 

 Skýrari viðmið um foreldrasamskipti.  

 

Þetta er langur listi sem sýnir vel hve mikið vantar uppá til að bæta starfsumhverfi 

grunnskólakennara. Vænta má að mikill kostnaður felist í því að koma þessu í framkvæmd 

enda endurbætur á húsnæði dýrar og auk þess þarf að fjölga starfsfólki í grunnskólunum 

gangi þetta eftir. Hvorki kjarasamningar né framkvæmd vinnumats skiluðu því sem þau áttu 

að skila og ljóst að endurskoða þarf hugmyndavinnuna. Kröfur á kennara eiga ekki að minnka 

enda eðlilegt að gera kröfur til kennara í þeirra mikilvæga starfi. Álag er þó enn allt of mikið 

og brýn þörf er á því að bæta starfsumhverfi þeirra. Nýr kjarasamningur kennara sem tók við 

af þeim fyrri sem áður var nefndur, þann 1. desember 2017 gilti út júní 2019 en enn hefur 

ekki verið skrifað undir nýjan samning. Þessi síðasti samningur virðist hafa skilað kennurum 

einhverjum launahækkunum ásamt því að starfsumhverfi kennara virðist enn vera 

áherslumál sveitarfélaga. Það verður áhugavert að sjá hvernig til tekst.  

 

2.1.3 Kennaranámið, vettvangsnám og móttaka nýliða 

Kennaranámið er í dag fimm ára nám eftir lengingu þess árið 2008 (lög um menntun og 

ráðningu kennara og skólastjórnenda við leikskóla, grunnskóla og framhaldsskóla nr. 

87/2008). Það varð til þess að breyta þurfti kennaranáminu frá því sem áður var en reyndar 

hafði það verið í mótun í nokkur ár þar á undan, fyrst hjá Kennaraháskóla Íslands og síðar 

Menntavísindasviði Háskóla Íslands (Ragnhildur Bjarnadóttir, 2012). Miðað við niðurstöður 

könnunar Önnu Kristínar Sigurðardóttur og Ingibjargar Kjartansdóttur (2018) gætu þessar 

breytingar ásamt lengingu kennaranámsins haft jákvæð áhrif á það hvort brautskráðir 

kennaranemar hefja störf við kennslu strax að loknu námi og hvort þeir haldist í starfi. 

Hvernig til tekst með aðgerðir Mennta- og menningarmálaráðuneytis (2019a) um launað 

vettvangsnám og undirbúning starfandi kennara til þess að taka á móti nýjum kennurum sem 

leiðsagnarkennarar á eftir að koma í ljós.  

 

Kennaranámið 

Til þess að öðlast kennsluréttindi fyrir grunnskóla á Íslandi þurfa kennarar að hafa 

meistaragráðu (M.Ed.). Þrír skólar mennta íslenska grunnskólakennara: Háskóli Íslands, 

Háskólinn á Akureyri og Listaháskóli Íslands. Frá 2014 eru það skólarnir sjálfir sem gefa 

brautskráðum kennaranemum leyfisbréfin í leik- og grunnskóla en áður þurftu nýútskrifaðir 

kennarar að sækja um leyfisbréf til Mennta- og menningarmálaráðuneytisins. 

Skipulagsbreytingar urðu á kennaranámi árið 2008 þegar Alþingi samþykkti lög um lengingu 

kennaranámsins sem kváðu á um að meistaragráðu þyrfti til að kenna á hvaða skólastigi sem 

er (lög um menntun og ráðningu kennara og skólastjórnenda við leikskóla, grunnskóla og 

framhaldsskóla nr. 87/2008). Þessi lagabreyting gerði Ísland eitt af fyrstu löndunum sem 

krefja kennara um meistaragráðu á öllum skólastigum (Anna Kristín Sigurðardóttir, Ingólfur 

Ásgeir Jóhannesson og Gunnhildur Óskarsdóttir, 2018). Sitt sýndist hverjum um þessa 

breytingu; það að kennarar hafi meistaragráðu í staðinn fyrir grunngráðu (B.Ed.) hlýtur að 

teljast jákvætt faglega séð en aðsókn í kennaranám hefur minnkað töluvert eftir að 

kennaranámið var lengt og hefur því meðal annars verið kennt um að lítil launahækkun fylgdi 

með lengingu námsins. Líklegt má þó telja að fleiri þættir koma þarna einnig til en hvað sem 

því líður þá þarf að snúa þessari þróun við. Þann 19. júní 2019 samþykkti Alþingi 

kennarafrumvarpið svokallaða, en í því felst sú breyting að eitt leyfisbréf gefur kennurum 

réttindi til að kenna á öllum skólastigunum þremur, í leik-, grunn- og framhaldsskóla. Við 

þessa breytingu falla úr gildi áðurnefnd lög um menntun og ráðningu kennara og 

skólastjórnenda við leikskóla, grunnskóla og framhaldsskóla nr. 87/2008. Samkvæmt þessum 

nýju lögum mun Menntamálastofnun gefa út leyfisbréf kennara (Mennta- og 

menningarmálaráðuneytið, 2019b).  

Mikilvægt er að hafa í huga varðandi fækkun kennaranema að minnkandi aðsókn í 

kennaranám hófst ekki með lengingu kennaranámsins árið 2008 því á árunum 2004-2007 

dróst aðsókn að kennaramenntun saman, bæði á Íslandi og hinum Norðurlöndunum, að 

undanskildu Finnlandi (Þuríður Jóna Jóhannsdóttir og Amalía Björnsdóttir, 2018). Finnland 

hefur verið með kröfu um meistaragráðu fyrir kennara frá 1979 ásamt því, eins og áður 

sagði, að eiga ekki í neinum vandræðum með að fá nemendur í kennaranám (Anna Kristín 

Sigurðardóttir, Ingólfur Ásgeir Jóhannesson og Gunnhildur Óskarsdóttir, 2018). Aukning varð 

á umsóknum í grunnskólakennaranám fyrir skólaárið 2017-2018 (Matthías Tryggvi 

Haraldsson, 2017) en mikilvægt er að endurskipulagning á kennaranámi, vettvangsnámi og 

skólastarfi gangi vel því miklu máli skiptir að skapa sameiginlega framtíðarsýn um 

málaflokkinn. Það er einmitt þess vegna sem Menntavísindasvið sá ekki eitt um að breyta 

skipulagi námsins eftir lagabreytinguna 2008 því það hefði verið erfitt að ná almennri sátt um 

þær breytingar. Haft var samráð við Kennarasamband Íslands og Samband íslenskra 

sveitarfélaga og einnig þurfti að hafa í huga að námið verður að falla að Bolognaferlinu sem 

íslenskir háskólar eru þátttakendur í (Anna Kristín Sigurðardóttir, Ingólfur Ásgeir 

Jóhannesson og Gunnhildur Óskarsdóttir, 2018). Bolognaferlið (e. Bologna process) er byggt 

á Bologna-yfirlýsingunni (e. Bologna Declaration) sem Ísland ásamt 46 öðrum Evrópuríkjum 

er aðili að. Með þessu kerfi var búið til evrópskt menntasvæði fyrir háskóla sem auðveldar 

nemendum, kennurum og fræðimönnum að starfa og læra í öðrum Evrópulöndum. 

Viðurkenning háskólamenntunar er gagnkvæm, námskröfur og námsgráður eru stöðluð, og 

allir nota staðlaðar námseiningar (ECTS, e. European Credit Transfer System) 

(Evrópuvefurinn, 2013). 

Miðað við niðurstöður könnunarinnar sem Anna Kristín Sigurðardóttir og Ingibjörg 

Kjartansdóttir (2018) framkvæmdu hafa þessar breytingar tekist vel þar sem meirihluti 

brautskráðra kennara sem hófu kennslu strax að loknu námi þóttu það mjög góður eða 

góður undirbúningur undir starfið: 59% sem brautskráðust 2014 (fyrsta árið eftir breytingu), 

74% árið 2015 og 73% þeirra sem brautskráðust 2016.  

Grunnskólakennarinn verður að vera kennaramenntaður (lög um menntun og ráðningu 

kennara og skólastjórnenda við leikskóla, grunnskóla og framhaldsskóla nr. 87/2008) og ef 

hann er fagkennari þarf hann að vera með góða menntun í faginu auk kennaramenntunar. 

Fagmenntun er mikilvæg hjá grunnskólakennaranum og mikilvægur þáttur í fagmennsku 

kennara. Færa má fyrir því rök að meiri nauðsyn sé á því núna en áður að krefjast meiri 

menntunar kennara þar sem nemendur eiga í dag greiðan aðgang að upplýsingum, sem þeir 

höfðu ekki áður. Góð menntun, bæði kennara- og fagmenntun er mikilvægur þáttur í 

fagmennsku kennara. Eins og kom fram í grein Önnu Kristínar Sigurðardóttur, Ingólfs Ásgeirs 

Jóhannessonar og Gunnhildar Óskarsdóttur (2018) þarf að endurskilgreina hugtakið um 

fagmennsku kennara vegna misunandi þarfa nemenda, auknum kröfum um samvinnu og 

þeirri nauðsyn kennara að takast á við almenn og sérhæfð verkefni.  

Vettvangsnám og reynsla nýliða 

Lilja M. Jónsdóttir (2012) gerði rannsókn árin 2002-2007 á viðhorfum fimm ungra 

grunnskólakennara til kennaranámsins og starfsins. Kennararnir voru sammála um að 

kennaranámið hafi verið mjög gott sem almennur undirbúningur fyrir starfið og þeir voru 

einnig sammála um að vettvangsnámið hefði verið mjög gagnlegt, og reyndar það 

gagnlegasta við námið og samkvæmt Lilju rímar það við niðurstöður rannsóknar Sigríðar 

Pétursdóttur frá 2007. Grunnskólakennararnir í rannsókn Lilju voru almennt mjög ánægðir 

með kennaranámið sem passar við aðrar íslenskar rannsóknir eins og til dæmis rannsókn 

Önnu Kristínar Sigurðardóttur og Ingibjargar Kjartansdóttur (2018) þar sem niðurstöður voru 

nánast þær sömu eftir að kennaranámið var lengt í fimm ár. Það sem kennurunum í 

rannsókn Lilju fannst vanta í námið var til dæmis meira vettvangsnám, lengingu á 

kennaranáminu (sem varð síðar raunin) og ýmis önnur hagnýt atriði fyrir starfið eins og lausn 

nemendamála, vinnu með nemendum með sérþarfir og nýtingu á námsefni á fjölbreyttan 

hátt.  

Jónína Björk Stefánsdóttir (2017) fjallar í M.Ed. ritgerðinni sinni um reynslu fimm nýrra 

kennara í starfi en í rannsókn hennar kom í ljós að nýir kennarar vilja auka við 

vettvangsnámið og þeir vilja einnig fá meiri tengingu við skólana og kennarastarfið. 

Nýútskrifuðu kennararnir í rannsókn Jónínu voru allir sammála um að þeir hefðu lært 

langmest í vettvangsnáminu og einn þeirra nefndi að fyrsta árið í kennslu væri í raun sjötta 

árið í kennaranáminu. Jónína bendir á að það sé athyglisvert að hún fái svipaðar niðurstöður 

um vettvangsnámið og María Steingrímsdóttir fékk í rannsókn sem hún framkvæmdi árið 

2005 um nýútskrifaða grunnskólakennara. Þá voru nýir kennarar á því að námið undirbyggi 

þá ekki nægilega vel undir starfið; síðan þá hefur námið verið lengt og svigrúm aukið fyrir 

æfingakennslu í náminu en 12 árum síðar eru kennarar enn ekki sáttir við það vettvangsnám 

sem þeir fá og vilja að það verði aukið enn frekar.  

Vettvangsnám er mikilvægur þáttur í kennaranáminu og eru það reyndir kennarar sem 

sjá um leiðsögnina í skólunum. Tilgangur vettvangsnámsins er að kennaranemar kynnist 

starfinu til að fá hagnýta þjálfun í því og einnig eiga þeir að fá að beita þeirri þekkingu sem 

þeir hafa öðlast úr háskólanáminu. Þá eiga þeir að fá almenna menntun þar sem fagmennska 

og siðræn gildi skipta öllu máli (Jónína Björk Stefánsdóttir, 2017). Á Menntavísindasviði 

Háskóla Íslands er notað svokallað heimaskólakerfi þar sem samstarfssamningar hafa verið 

gerðir við leik-, grunn- og framhaldsskóla um að ákveðnir skólar taki að sér kennaranema 

sem hafa þá sinn heimaskóla. Nemendur fá úthlutað sínum heimaskóla á fyrsta eða öðru ári í 

náminu, þeir stunda sitt vettvangsnám þar og hafa auk þess aðgang að skólanum á 

námstímanum. Við Háskólann á Akureyri eru svokallaðir starfsþróunarskólar þar sem 

leiðsagnarkennarar ásamt almennum kennurum veita kennaranemum leiðsögn (Ragnhildur 

Bjarnadóttir, 2013).  

Vettvangsnám er stanslaust til skoðunar en ekki er hægt að draga ályktanir um hve mikið 

það þarf að vera, það eina sem hægt er að fullyrða er að vettvangsnámið er mjög mikilvægur 

hluti af kennaranáminu. Kennarasamtök hafa ályktað um mikilvægi þess að auka 

vettvangsnám og háskólarnir hafa reynt að auka það og bæta en það virðist ekki vera nóg. 

Endurskipulagning á kennaranáminu hefur þó farið fram eftir lengingu kennaranámsins og 

lögð verður meiri áhersla á vettvangsnámið eins og aðgerðaráætlun Mennta- og 

menningarmálaráðuneytis (2019a) sýnir en nú munu kennaranemar geta fengið launað 

starfsnám á lokaárinu í M.Ed. náminu þar sem þeir verða í að minnsta kosti 50% starfi í eitt 

skólaár. Nemendur geta þó valið á milli þess að taka launað starfsnám sem vettvangsnám 

eða taka það á öðrum forsendum, sem er væntanlega vettvangsnám með svipuðu 

fyrirkomulagi og áður hefur verið í boði. Hvort kerfið sem nemendur velja má þó reikna með 

því að þeir fái sama einingafjölda fyrir, eins og skilgreindur er í kennsluskrá háskólanna.   

 

Móttaka nýliða 

Kennaranámið undirbýr nýja kennara undir það starf sem þeir taka að sér í grunnskólunum 

en móttaka þeirra þarf að vera þess eðlis að þeir hafi stuðning og ekki eingöngu fyrsta árið. 

Þeir koma inn í erfitt starfsumhverfi þar sem álag og brottfall er mikið og í rannsókn Maríu 

Steingrímsdóttur (2010) kom fram að kennarar telja að leiðsögn og stuðningur í starfi sé 

nauðsynlegur fyrstu tvö árin í starfi þar sem það tekur þá tíma til að átta sig á starfinu. Í 

rannsókn Helgu Hauksdóttur (2010) á móttöku nýrra kennara í grunnskólum kom fram að 

stuðning vantaði í byrjun og einnig voru engar formlegar móttökur innan skólanna.  

Samkvæmt Fagráði um símenntun og starfsþróun kennara (2016) er nauðsynlegt að 

styrkja leiðsagnarþátt í menntun og starfsþróun kennara á öllum skólastigum. Í skýrslunni er 

tekið fram að ávinningur af því að styrkja nýja kennara í starfi er minna brottfall þeirra úr 

starfi og það eflir fagmennsku í skólastarfinu öllu.  

Fagráðið setti fram þessi atriði um nýliðun og leiðsagnarkennara:  

 Veita þarf skólum markvissan stuðning til að skipuleggja leiðsögn við 

nýliða í starfi og við aðra starfandi kennara.  

 Skapa þarf nýliðum og leiðsagnarkennurum aðstæður í starfi til að fá 

leiðsögn og veita leiðsögn. 

 Boðið verði áfram nám í starfstengdri leiðsögn fyrir þá sem sinna leiðsögn 

við kennaranema, nýliða og aðra starfandi kennara. Skapa þarf kennurum 

aðstæður til náms af þessu tagi samhliða starfi og utan starfstíma skóla. 

(Fagráð um símenntun og starfsþróun kennara, 2016, bls. 7) 

Mikilvægi þess að nýir kennarar fái góða leiðsögn og móttöku í skólanum er ekki hægt að 

draga í efa. Mikinn tíma tekur fyrir kennara að ná tökum á flóknu starfi og hafa rannsóknir 

sýnt að kennarar þurfi þrjú til fjögur ár að öðlast hæfni (e. competence) í starfi og enn lengri 

tíma til þess að verða afburðahæfir (e. expert). Fáir ná því en leiðsögn og stuðningur á fyrstu 

árum kennslunnar ráða miklu þar um (María Steingrímsdóttir, 2010). Fyrsta árið er 

sérstaklega mikilvægt en rannsóknir benda til þess að það móti nýja kennara til framtíðar út 

frá skilvirkni, starfsánægju og hve lengi þeir endast í kennarastarfinu (María Steingrímsdóttir 

og Guðmundur Engilbertsson, 2018). Einnig hefur komið fram „að tengsl séu milli þess að 

nýliðar fái góðan stuðning fyrstu ár sín í kennslu, bættra kennsluhátta þeirra og betri 

námsárangurs nemenda“ (María Steingrímsdóttir og Guðmundur Engilbertsson, 2018, bls. 3).  

Í íslenskum hluta rannsóknar sem framkvæmd var til að kanna hvernig stuðningur, 

skólastjórnun og skipulag skóla hefur áhrif á hvernig nýir kennarar aðlagast kennarastarfinu 

kom fram að leiðsögn hefur áhrif á starfshætti og líðan nýrra kennara þar sem hún er veitt af 

kennara með svipaðan faglegan grunn og ef þeir funda reglulega saman á meðan á 

leiðsagnartímanum stendur. Einnig kom fram að aðeins helmingur kennara var með 

leiðsagnarkennara fyrsta starfsárið og margir þeirra fengu enga formlega leiðsögn með 

leiðsagnarkennaranum (María Steingrímsdóttir og Guðmundur Engilbertsson, 2018). Í norska 

og sænska hluta rannsóknarinnar (Tiplic, Lejonberg og Elstad, 2016) kom fram að ef nýliðar 

þróa með sér traust til samkennara og skólastjóra eru þeir ólíklegri til að vilja yfirgefa 

vinnustaðinn og einnig kennarastarfið. Í grein Lejonberg og Tiplic (2016) kom fram að nýliðar 

sem fá leiðsögn með skýrri endurgjöf og leiðbeinandi ráðleggingum öðlast meira sjálfstraust 

og eru ólíklegri til að hætta í kennslu. 

 Í rannsókn Helgu Hauksdóttur (2010) kom fram að kennurum sem fá leiðsagnarkennara í 

byrjun telja stuðninginn frá honum ómetanlegan. Það vantar þó upp á að nýjum kennurum 

sé úthlutaður leiðsagnarkennari. Í grein 2.3.12 í núverandi kjarasamningi grunnskólakennara 

segir:  

Heimilt er að fela grunnskólakennara leiðsögn nýliða við þann skóla sem þeir 

starfa eða aðra skóla í sama sveitarfélagi. Nýliði telst sá sem ekki hefur verið á 

föstum mánaðarlaunum í a.m.k. hálfu starfi við kennslu í eitt ár eða lengur 

einhvern tíma á síðustu fimm árum. 

 

Kennari sem tekur að sér leiðsögn nýliða samkvæmt ofangreindu fær eina 

kennslustund á viku í kennsluafslátt fyrir hvern nýliða þann tíma sem verkefnið 

varir. (Samband íslenskra sveitarfélaga og Kennarasamband Íslands, 2018, bls. 

10) 

Það er því ekkert til fyrirstöðu fyrir skólastjóra að búa svo um að nýliðar í kennslu fái 

nauðsynlega aðstoð í byrjun starfsferilsins. Miðað við þær niðurstöður sem fram hafa komið 

hér áður virðist þetta því miður ekki nýtt að ráði en vonandi er að nýtt starfsheiti 

leiðsagnarkennara, þar sem kennari getur tekið að sér að lágmarki 20% starfshlutfall við að 

aðstoða nýliða í starfi, verði notað markvisst í grunnskólum. Leiðsagnarkennarinn getur 

einnig tekið að sér leiðsögn við kennaranema og felur þessi leiðsögn í sér marga þætti 

starfsins, eins og undirbúning kennslu, námsáætlanagerð og ráðgjöf við ýmsa fleiri faglega 

þætti í starfinu (Þorgerður Diðriksdóttir, munnleg heimild, 31. maí 2019).  

Mennta- og menningarmálaráðuneytið (2019a) byggir á áðurnefndri rannsókn Maríu 

Steingrímsdóttur og Guðmundar Engilbertssonar (2018) í aðgerðaráætlun sinni um aðgerðir í 

menntamálum og er það gert til þess að vinna gegn brottfalli kennara á fyrstu þremur árum 

þeirra í starfi. Eitt af markmiðum aðgerða ráðuneytisins er að fjölga útskrifuðum 

leiðsagnarkennurum með því að bjóða þeim sem taka að sér leiðsögn upp á sérstakt nám til 

þess að hægt sé að koma betur til móts við nýja kennara skólanna með því að veita þeim 

nauðsynlega og faglega leiðsögn.  

Á Alþjóðadegi kennara þann 5. október árið 2016 var haldið svokallað samræðuþing á 

Akureyri þar sem rætt var um nýja kennarann í starfi frá mörgum hliðum. Þar kom fram að 

samkvæmt bæði innlendum og erlendum rannsóknum líður nýjum kennurum ekki vel í starfi, 

þeir finna fyrir „...óöryggi og streitu, skorti á stuðningi frá samkennurum og stjórnendum og 

samræðu við þá, kvíða vegna samskipta við foreldra, erfiðleikum við að fá upplýsingar um 

skólann og skólakerfið, þeir hafi áhyggjur af hæfni sinni til að meta framfarir nemenda sem 

og eigin skilvirkni.“ Einnig kom fram að rannsóknir bendi til þess vettvangsnámið sé ekki 

nógu langt og víðtækt til að undirbúa nýju kennarana nægilega vel fyrir kennarastarfið. Þess 

vegna upplifa nýir kennarar mikinn vanmátt í mörgum þáttum starfsins. Að auki finnst þeim 

þeir ekki fá nægilegan stuðning innan skólans og virðist móttaka nýrra kennara vera mjög 

ómarkviss, tilviljanakennd og ófullnægjandi. Ekki var þó allt neikvætt sem þarna kom fram. 

Nýir kennarar sem unnu í teymisvinnu í skólunum sínum komu með jákvæðar reynslusögur 

úr sinni vinnu þar sem þeir hafa fengið mikinn stuðning og leiðsögn í starfi (Alma 

Oddgeirsdóttir, 2016).  

Niðurstöður Jónínu Bjarkar Stefánsdóttur (2017) voru á sömu leið, það er að nýir 

grunnskólakennarar fá hvorki skipulagða leiðsögn né formlegan stuðning og þeir voru 

afskiptir af stjórnendum. Þeir sem unnu í teymi fengu aðstoð frá teymisfélögum en þeir töldu 

það þó ekki nóg og hefðu viljað fá stuðning frá leiðsagnarkennara. Samkvæmt niðurstöðum 

TALIS (Ragnar F. Ólafsson, 2014) töldu flestir skólastjórar mjög mikilvægt að veita nýjum 

kennurum leiðsögn, bæði almennan stuðning í daglegum störfum og einnig til þess að styrkja 

faglega vitund nýja kennarans. Tæp 53% skólastjóra sögðu að nýir kennarar fái nýliðaþjálfun 

(skipulagður stuðningur við nýja kennara). Tæp 94% skólastjóra sögðu nýja kennara fá 

óformlega tilsögn og aðstoð. Þetta ýtir enn frekar stoðum undir það að mikilvægt er að huga 

að því að efla formlega og skipulagða móttöku og leiðsögn nýrra kennara í grunnskólum.  

Kennarar geta þó einnig sjálfir tekið af skarið með að mæta nýráðnum 

samstarfskennurum og haft sín áhrif á að bæta umhverfið í kringum þá. Í Menntaskólanum á 

Akureyri settu kennarar upp svokallað „nýliðakaffi“ að finnskri fyrirmynd þar sem nýir 

kennarar hittast með leiðsagnarkennara og skólasálfræðingi þar sem þeir ræða það sem nýju 

kennararnir standa frammi fyrir (Hildur Hauksdóttir, 2017). Þess konar verkefni ætti að vera 

hægt að yfirfæra á grunnskólakennara.  

Hafa þarf þó í huga að vegna mikils álags í starfi eru reyndari kennarar skólanna ekki með 

nægan tíma til að veita nýliðum þá leiðsögn sem þeir þurfa; þeir hafa einfaldlega nóg að gera 

við að sinna eigin vinnu og verkefnum. Það kom fram í rannsókn Helgu Hauksdóttur (2010) 

og sýnir fram á hve mikilvægt það er að búa svo um að í skólunum séu leiðsagnarkennarar 

sem hafi tíma til að sinna nýliðunum.  

Ekki er hægt að draga í efa niðurstöður allra þeirra rannsókna sem sýna fram á mikilvægi 

móttöku og leiðsagnar nýrra kennara og ánægjulegt er að sjá Mennta- og 

menningarmálaráðuneytið bregðast við með aðgerðaráætlun sinni. Fagleg og vel skipulögð 

leiðsögn styrkir nýja kennara og er líkleg til þess að draga úr brottfalli úr starfi á fyrstu 

árunum. Einnig er vert að minnast á „nýliðakaffið“ sem er frábær hugmynd um móttöku 

nýrra kennara og getur tvímælalaust hjálpað nýjum kennurum að aðlagast vinnustaðnum og 

starfinu. 

 

2.1.4 Fagmennska og starfsþróun kennara 

Kennarinn gegnir lykilhlutverki í skólastarfinu og mikilvægt er að hann sinni starfi sínu af 

fagmennsku og áhuga. Í gegnum tíðina hefur kennarastarfið verið mikið einyrkjastarf þar 

sem hver og einn kennari undirbýr sína kennslu og kennir svo sínum bekk í lokaðri skólastofu. 

Samvinna og samstarf kennara er af mörgum talið mun öflugra í dag en það var áður og nú 

er algengt að kennarar undirbúi kennslu og leggja línurnar í hópum (faggreinakennarar, 

árgangakennarar) og kenna jafnvel í teymum. Með stefnu um skóla án aðgreiningar og 

hugtökum eins og skóla fyrir alla, jöfn tækifæri til náms og einstaklingsmiðað nám er 

kennarastarfið orðið viðamikið og kennslan sjálf erfið með blandaða bekki þar sem 

mismunandi getu- og áhugamiklir einstaklingar eru saman í bekk, ásamt nemendum með alls 

konar greiningar. Umsjónarkennarar búa einnig við mikið aukaálag við að hafa umsjón með 

sínum bekk og foreldrasamstarfið tekur mikinn tíma.   

 

Fagmennska 

Fagmennsku er hægt að skilgreina sem „kunnáttu, færni og alúð við það starf sem maður 

hefur atvinnu af.“ (Sigurður Kristinsson, 2013, bls. 238) Fagmennsku fylgir skuldbinding og 

segja má að kennarar séu skuldbundnir bæði starfinu og menntun. Kennarar, eins og aðrar 

fagstéttir, hafa sínar siðareglur sem tengjast bæði tæknilegum þáttum (þekking, kunnátta á 

sínu verksviði) og siðferðilegum og samfélagslegum þáttum stéttarinnar. Kennarar hafa 

skuldbundið sig bæði siðferðilega og samfélagslega starfinu (Sigurður Kristinsson, 2013). Í 

siðareglum kennara (Kennarasamband Íslands, e.d.) kemur meðal annars fram að kennarinn 

viðheldur og eykur starfshæfni sína, hefur jafnrétti að leiðarljósi, vinnur gegn fordómum, 

sýnir virðingu og vinnur með samstarfsfólki á faglegan hátt. Sigurður Kristinsson (2013) talar 

um hina nýju fagmennsku kennara þar sem lykilatriði er aukin samvirkni við skjólstæðinga 

(nemendur, foreldra) og samstarfsfólk. Hin nýja fagmennska kennara gengur út á samvirkni, 

samvinnu, stöðuga endurmenntun og þróun menningarsamfélaga. 

Samkvæmt 12. gr. í lögum um grunnskóla (nr. 91/2008) eiga kennarar, eins og allt annað 

starfsfólk grunnskóla, að „...rækja starf sitt af fagmennsku, alúð og samviskusemi“ og einnig 

eiga kennarar og skólastjórar samkvæmt sömu lögum að eiga kost á reglulegri símenntun til 

að efla starfshæfni sína. Hlutverk kennara er mikilvægt; þeir eiga að gegna lykilhlutverki við 

að þróa skólastarfið og þeir eiga að hafa tíma og tækifæri til að ígrunda starf sitt, einir og í 

hópum. Ef þeir gera það er líklegt að þeir þrói sig í starfi sem þeir verða að gera. Þeir verða 

hæfari kennarar sem er mikilvægt fyrir skólastarfið, enda benda ýmsar rannsóknir til að 

þekking og hæfni kennara sé mikilvægasti áhrifaþátturinn á árangur nemenda (Ragnhildur 

Bjarnadóttir, 2008).   

Samvinna og samstarf eru mikilvæg fyrir fagmennsku kennara. Kennarastarfið hefur lengi 

vel verið einyrkjastarf og er það að mörgu leyti enn en það er þó að breytast, ekki síst með 

áherslu á teymiskennslu og með tilkomu faglegs lærdómssamfélags í skólunum. Whitty 

(2008) fjallaði um þróun fagmennsku kennara í Englandi frá því um miðja síðustu öld - þá var 

það kennarinn sem ákvað sjálfur hvað átti að kenna en á 8. áratug aldarinnar breyttist það 

með meiri miðstýringu og kröfu um námsárangur. Undir lok aldarinnar voru kennsluáætlanir 

sem kennarar áttu að fylgja orðnar krafa og frá upphafi 21. aldarinnar hefur krafan um 

samstarf innan fags og á milli kennara orðið háværari. Nú er krafan um að rödd nemenda 

verði að fá að heyrast og að kennarar verði að taka tillit til þeirra. Þessi þróun sýnir vel að 

skilgreining á fagmennsku kennara breytist með tímanum og að kennarar verða ávallt að 

vera tilbúnir til að breyta starfi sínu og þróa en hafa um leið alltaf í huga að þeir eru fagfólk 

og verða að líta á sig sem slíkt.  

 

Starfsþróun 

Starfsþróun er mikilvæg fyrir skólastarf og kennarar sem fagfólk verða að huga að því 

gegnum starfsferilinn að bæta sig og styrkja sem slíkt. Árið 2012 var fagráð um símenntun og 

starfsþróun kennara 2013-2016 sett á fót og formlega stofnað með skipunarbréfi Mennta- og 

menningarmálaráðherra. Fagráðið hóf vinnu við að móta tillögur um starfsþróun kennara í 

framhaldi af vinnu samstarfsnefndar um samstarf á sviði símenntunar, þar sem voru í þeirri 

nefnd fulltrúar allra aðila sem koma að menntun kennara og kennslu í grunnskólum: 

Mennta- og menningarmálaráðuneytið, Kennarasamband Íslands, Menntavísindasvið 

Háskóla Íslands, Háskólinn á Akureyri, Listaháskóli Íslands og Samband íslenskra sveitarfélaga 

(Samstarfsráð um starfsþróun kennara og skólastjórnenda, e.d.). Fagráðið afhenti lokaskýrslu 

til Mennta- og menningarmálaráðherra árið 2016 þar sem fram koma tillögur um nýja 

framtíðarsýn á starfsþróun kennara þar sem áhersla er lögð á kennaramenntun sem 

ævilanga menntun (Samband íslenskra sveitarfélaga, 2015). Í skilgreiningu fagráðsins kemur 

fram að starfsþróun leiði til umbóta og jákvæðrar þróunar, hún eflir færni og þekkingu 

starfsfólks, eykur gæði í starfi og á sér stað í faglegu lærdómssamfélagi (Fagráð um 

símenntun og starfsþróun kennara, 2016). Skilgreining fagráðsins á starfsþróun er þessi:  

Starfsþróun er samfellt meðvitað og mótað ferli sem leiðir til umbóta og 

jákvæðrar þróunar. Hún er beintengd daglegu starfi kennara með nemendum og 

skipulögð í kringum raunveruleg viðfangsefni starfsins. Hún hefur skýran tilgang 

og markmið og miðar að því að efla færni og þekkingu starfsfólks skóla og auka 

gæði í starfi. Hún á sér stað í faglegu lærdómssamfélagi, er augljós og samofinn 

hluti daglegs starfs fagfólks skóla og ber einkenni af menningu samfélags í þróun. 

Hún felur m.a. í sér formlegt nám, innleiðingu í starf á fyrsta starfsári, námskeið, 

rannsóknir á eigin starfi, þátttöku í þróunarverkefnum, ráðgjöf, ráðstefnur, 

fræðilestur, skólaheimsóknir svo eitthvað sé nefnt. Stefnumiðuð starfsþróun 

stuðlar að aukinni starfsánægju, hefur áhrif á árangur í starfi og minnkar líkur á 

kulnun eða brotthvarfi kennara úr starfi. (Fagráð um símenntun og starfsþróun 

kennara, 2016, bls. 3) 

Í skýrslu fagráðsins til Mennta- og menningarmálaráðherra kom fram að menntun eigi að 

vera forgangsverkefni þar sem stjórnvöld hafi forystu og kennarar gegna lykilhlutverki. 

Fagráðið telur að kennaramenntun eigi að vera starfsævilöng símenntun þar sem kennarar 

og skólar þróa starfshætti sína í samræmi við þróun og breytingar samfélagsins og 

tækninnar. Annað sem kom fram er að auknar kröfur um samvinnu, teymisvinnu og 

þróunarstarf í kennarastarfinu gera það að verkum að kennarar og skólastjórnendur verði að 

þróa lærdómssamfélag innan skólans þar sem liðsheildin sé sterk og allir þátttakendur vinni 

saman að sameiginlegu markmiði. Markmiðið er gott skólastarf þar sem menning skólans 

hvetur kennara til að læra og þannig styrkja kennsluhætti sem styðja við nám nemenda.  

Í kjarasamningi Sambands íslenskra sveitarfélaga og Kennarasambands Íslands (2018) er 

skýrt kveðið á um starfsþróun kennara sem skiptist í tvo meginþætti: Annars vegar í þætti 

sem eru nauðsynlegir fyrir viðkomandi skóla og hins vegar í þætti sem kennari telur 

nauðsynlega eða mikilvæga fyrir sjálfan sig í starfi. Samkvæmt samningnum leggur skólastjóri 

fram drög að starfsþróunaráætlun fyrir starfsmenn sína og það er ábyrgð kennarans og 

skólastjóra að bæta fagþekkingu og þá sérþekkingu sem nauðsynleg er fyrir starfið. 

Starfsþróun kennara styrkir kennarann sjálfan sem fagmann, hún styrkir skólastarfið og bætir 

nám og námsárangur nemenda (Mizell, 2010). Í TALIS-rannsókninni árið 2008 (OECD, 2009, 

bls. 49) var starfsþróun kennara skilgreind sem „…starfsemi sem þróar hæfni einstaklings, 

þekkingu, færni og önnur einkenni hans sem kennari“. Hargreaves og Fullan (2012) tala um 

að þróun eða styrking fagauðs (e. professional capital) snúist um að hjálpa kennurum að 

hjálpa sjálfum sér og að hjálpa nemendum sínum með árangursríkari hætti. Hargreaves og 

Fullan (2013) benda einnig á að með styrkingu fagauðs er sérþekking kennara styrkt, bæði 

sem einstaklingar og í hóp, sem áfram styrkir nám og árangur nemenda. Styrking fagauðs er 

ekki auðvelt verkefni, skólastjórnendur eiga að gegna lykilhlutverki og þeir verða að skilja 

þarfir og styrkleika starfsfólksins. Samvinna er mikilvæg og grunnurinn fyrir því að bæta 

kennsluhætti og mikilvægt er að leggja áherslu á ævilanga menntun (Tong og Razniak, 2017). 

Stofnun fagráðsins með aðkomu allra aðila skólastarfs er viðleitni til að efla fagmennsku 

kennara og til að auka á metnað þeirra til starfsþróunar. Mikilvægt er að hvetja kennara til 

þess en einnig þarf að búa svo um að kennarar hafi möguleika á því að þróa starf sitt. Það er 

hlutverk sveitarfélaga og skólastjórnenda að skapa svigrúm og tækifæri til starfsþróunar en 

grunnforsenda er þó vilji kennara til að nýta þau tækifæri. Ein leið til þess að bæta 

starfsumhverfi kennara, og þá sérstaklega nýliða er teymiskennsla.  

 

 

2.1.5 Teymiskennsla 

Kennsluteymi er samkvæmt Main og Bryer (2005) tveir eða fleiri kennarar sem vinna saman 

með hópi nemenda og myndar það þannig lítið samfélag kennara og nemenda. Kennararnir 

sameina hæfileika sína, sérfræðiþekkingu, áhuga og aðföng til þess að bera sameiginlega 

ábyrgð á kennslu hópsins. Samkvæmt Ingvari Sigurgeirssyni og Ingibjörgu Kaldalóns (2017, 

bls. 3) er „teymiskennsla (e. team teaching) skilgreind sem starfshættir þar sem tveir eða 

fleiri kennarar eru samábyrgir fyrir árgangi eða aldursblönduðum hópi, undirbúa sig saman 

og kenna að einhverju marki saman“. Ingvar Sigurgeirsson og Ingibjörg Kaldalóns (2017) 

benda einnig á mikilvægi þess að gera greinarmun á teymiskennslu og teymisvinnu kennara 

en bæði kalla á samvinnu kennara. Hægt er að búa til ýmis konar teymi í skóla og eru þau alls 

ekki bundin við það að tveir eða fleiri kennarar sjái um einn bekk, eða nemendahóp. Hægt er 

að vera með árgangateymi þar sem kennarar innan sama árgangs eða skólastigs vinna saman 

eða faggreinateymi þar sem kennarar sem kenna sama fag vinna saman. 

Troen og Boles (2010) benda á að teymiskennsla getur dregið úr einangrun kennara, 

aukið samhug, ýtt undir sameiginlega notkun á efni og hugmyndum, og hvatt kennara til að 

nýta sér styrkleika sína, bæði einir og saman. Þær benda einnig á mikilvægi þess að þegar 

teymi eru búin til þarf að huga að því hvernig teymin geta orðið sterk og árangursrík og að 

ekki megi búa þau til handahófskennt út frá sameiginlegum hagsmunum eins og árganga- 

eða greinakennslu. Showers og Joyce (1996) hafa rætt um jafningjastuðning (e. peer 

coaching) sem leið fyrir kennara til þess að skapa betra námsumhverfi fyrir þá sjálfa. Með 

jafningjastuðningi er átt við að kennarar deili ýmsu tengt kennslunni, skipuleggi saman og 

beri saman reynslu úr starfinu. Niðurstöður rannsókna þeirra hafa einmitt bent til þess að 

kennarar sem hafa jafningjastuðning reyna oftar en aðrir nýjar aðferðir og nota þær á mun 

faglegri hátt. Á þennan hátt er hægt að nota jafningjastuðning sem mikilvægan þátt í 

starfsþróun kennara sem jafnframt hvetur til þróunar skólastarfs.  

Teymiskennsla dregur úr og jafnvel útilokar einangrun kennara en einangrun þeirra hefur 

verið nefnd sem hindrun á skólaþróunarstarfi (Liebermann, 1995). Dan Lortie ræddi í bókinni 

School Teacher frá 1975 um starf kennarans sem einangrað og einkennandi af 

einstaklingshyggju og óvissu. Út frá þessari bók hafa margir fræðimenn skoðað áhrif 

samvinnu sem lausn á vandamálum í skólum og sem mikilvægt tæki fyrir skólaþróun 

(Kelchtermans, 2006). Davis (1986) segir að vegna einangrunar kennara vita þeir ekki hvað 

aðrir kennarar eru að gera sem orsakar skort á trausti en einnig verður einangrunin til þess 

að kennarar brenna út og hætta. Davis (1986) vitnar einnig í Firmian sem segir að kennarar 

séu alveg einir með sitt og sinn nemendahóp allan daginn án mikils möguleika á að styðja 

aðra og fá sjálfir stuðning jafningja. Þessi einangrun á meðal annars sinn þátt í brottfalli 

kennara. Rannsókn Saunders (2014) á starfsþróun kennara sýndi fram á að 

jafningjastuðningur hjálpaði til við að draga úr einangrunartilfinningu og gaf kennurum færi á 

að deila hugmyndum og hjálpast að við að leysa úr vandamálum. Það er í takt við 

áðurnefndar rannsóknir Showers og Joyce (1996). Í skólaþróunarverkefnum hafa teymi verið 

notuð til þess að búa til og styrkja samvinnu og til þess að skapa faglegt lærdómssamfélag 

innan skólans (Main og Bryer, 2005). Bent hefur verið á að teymiskennsla þar sem ábyrgð er 

deilt og kennarar kenna saman rýfur einangrun þeirra og þess konar samstarf leiðir frekar til 

aukinnar starfsánægju og faglegs áhuga (Ingvar Sigurgeirsson og Ingibjörg Kaldalóns, 2017). 

Í rannsókn á starfsháttum i grunnskólum sem framkvæmd var í 20 íslenskum 

grunnskólum á árunum 2009-2013 (Gerður G. Óskarsdóttir, 2014) kom í ljós munur á milli 

teymiskennsluskóla annars vegar og bekkjarkennsluskóla hins vegar. Mikil áhersla var lögð á 

samvinnu í teymiskennsluskólunum þrátt fyrir að samstarf væri algengt í báðum tegundum 

skóla. Í teymiskennsluskólunum var mun meira samstarf um undirbúning, viðfangsefni 

kennslunnar og varðandi námsefnisval. Í teymiskennsluskólunum virðist einnig vera meira 

um fagleg tengsl kennara og einnig eru kennarar í teymiskennsluskólum virkari við að koma 

af stað þróunarverkefnum. Auk þess gekk töluvert betur að innleiða breytingar í skólastarfi 

teymiskennsluskólanna og þar miðast umbótastarfið við að efla samvinnu, breyta 

kennsluskipulagi skólans og kennsluháttum. Starfsandi í teymiskennsluskólunum virðist 

einnig vera mun betri samkvæmt rannsókninni (Ingvar Sigurgeirsson og Ingibjörg Kaldalóns, 

2017).  

Aðrar íslenskar rannsóknir hafa sýnt jákvæðar niðurstöður um teymiskennslu. Rannsókn 

Svanhildar Maríu Ólafsdóttur (2009) sýndi fram á jákvætt viðhorf kennara og skólastjórnenda 

til teymiskennslu þar sem helstu kostir eru sameiginleg ábyrgð, stuðningur og 

vinnuhagræðing og styrkleikar hvers og eins kennara fá notið sín í starfinu. Teymiskennslan 

einkenndist einnig fyrst og fremst af samvinnu um nám og kennslu nemenda. Í rannsókninni 

kom þó fram að tengslin væru veik á milli teymiskennslunnar og lærdómssamfélags skólans 

vegna tilhneigingar teymanna til að einangrast. Svipaðar niðurstöður komu fram í rannsókn 

Fríðu Rúnar Guðjónsdóttur (2014) en þar voru kennarar mjög jákvæðir í garð teymiskennslu. 

Helstu kostir teymiskennslu eru samstarf og sameiginleg ábyrgð. Forsendan fyrir góðri 

teymiskennslu eru samvinna, gagnkvæmt traust, sameiginleg sýn og jákvæðni. Kennararnir í 

þessari rannsókn töldu að það væri í höndum kennaranna að skapa gott og virkt 

lærdómssamfélag í skólanum. 

Út frá niðurstöðum rannsóknanna sem nefndar voru hér á undan getur teymiskennsla 

stutt við faglegt lærdómssamfélag skólans en það er vissulega undir kennarahópnum og 

skólastjórnendum komið hvort það gangi upp. Þetta bendir til þess að nauðsynlegt er fyrir 

skólastjóra að gefa teymunum og kennurunum tíma til samvinnu og ígrundunar innan 

vinnutímans. Fleira þarf þó að vera í lagi: Skólahúsnæðið þarf að vera byggt upp fyrir 

teymiskennslu og skipulag skólastarfsins og kennsluhættir þurfa að henta. Eldri 

skólabyggingar, og flestar byggingar hérlendis, eru gamlar byggingar þar sem skólastofur eru 

eins og meðfram löngum göngum, en frá því upp úr aldamótum 2000 hafa nýjar 

skólabyggingar verið hannaðar á nýjan hátt sem henta fjölbreyttri kennslu, og meðal annars 

teymiskennslu (Gerður G. Óskarsdóttir, 2013). Nýjar skólabyggingar í Reykjavík eiga 

samkvæmt skólayfirvöldum borgarinnar að vera þannig byggðar að þær bjóði upp á 

sveigjanleg rými þar sem mismunandi verkefni ásamt hópastærðum fái að njóta sín. Þessi 

áhersla hefur einnig haft áhrif annars staðar á landinu, en þessi opnu og stóru kennslurými 

eiga að taka tillit til einstaklingsmiðaðs náms og teymisvinnu kennara (Anna Kristín 

Sigurðardóttir, 2014). Líklega er erfiðara að skipuleggja skólastarfið út frá teymiskennslu í 

eldri skólabyggingum en þeim nýrri, ekki eingöngu út frá húsnæðinu sjálfu heldur einnig því 

að telja má erfiðara að breyta menningunni í eldri skólum heldur en að skapa og móta 

menningu í nýrri skólum. 

Í starfsháttarannsókninni (Anna Kristín Sigurðardóttir, 2014) kom fram að bæði 

skólastjórar og kennarar vildu fá meiri sveigjanleika á kennslurýmum og voru á því að það 

væri stór kostur ef skipulag skólabyggingarinnar hvetti til teymiskennslu og aukins samstarfs 

kennarahópsins. Skoðanir kennara á sveigjanleika kennslurýmis voru mismunandi og ljóst að 

ekki eru allir á sömu skoðun, sem er eðlilegt. Sumir kennarar telja fjölbreytni í 

kennsluaðferðum frekar vera lausn en sveigjanleiki kennslurýmis.  

 

 

2.1.6 Brottfall kennara í öðrum löndum 

Brottfall nýliða í grunnskólakennslu er ekki séríslenskt vandamál og eru tölur um brottfall í 

mörgum öðrum löndum margfalt hærri. Athyglisvert er að skoða tölur um brottfall kennara 

og ástæður fyrir brottfallinu, bæði á Íslandi og í öðrum löndum. Í ýmsum erlendum 

rannsóknum kemur fram að ástæður fyrir brottfalli séu meðal annars óánægja með starfið, 

skortur á að fá að vera með í ákvarðanatöku, kulnun í starfi, erfið samskipti og neikvæð 

skólamenning (den Brok, Wubbels og van Tartwijk, 2017). Hér kemur stutt samantekt á 

upplýsingum um og ástæðum fyrir brottfalli í Svíþjóð, Noregi, Englandi, Bandaríkjunum og 

Ástralíu. Mikilvægt er þó að hafa það í huga að mismunandi aðstæður eru í ólíkum löndum 

og því er þetta eingöngu til að fá samanburð við Ísland. Fjallað verður um brottfall kennara á 

Íslandi í kafla 4.1. 

 

Svíþjóð 

Lindqvist, Nordänger og Carlsson (2014) framkvæmdu rannsókn meðal 87 sænskra kennara á 

20 ára tímabili (á árunum 1993-2012) til að skoða brottfall meðal þeirra úr starfi. Í 

niðurstöðunum leggja þau áherslu á að margir kennarar hverfa úr starfi tímabundið 

(tímabundið brottfall), til að stunda áframhaldandi nám eða til að fara í foreldraorlof. Fram 

kom í rannsókninni að árið 1994 hófu 85% störf við kennslu strax eftir útskrift úr 

kennaranáminu og á öðru ári eftir útskrift, árið 1995 voru 94% sem störfuðu við kennslu. Á 

fimmta ári eftir útskrift voru 72% starfandi við kennslu en eru 87% ef tekið er með 

tímabundið brottfall. Brottfall nýrra kennara á fyrstu fimm árunum í starfi var 8% í þessari 

könnun en samkvæmt tölum frá sænska ríkinu árið 2010 var brottfall kennara á fyrstu fimm 

árunum í starfi 18% (Lindqvist, Nordänger og Carlsson, 2014). Í þessari könnun sem hér er 

vísað til var ástæða brottfallsins neikvætt starfsumhverfi og lélegar starfsaðstæður.  

 

Noregur 

Samkvæmt niðurstöðum rannsóknar Smith, Ulvik, Helleve og Olsen (2014) er brottfall nýrra 

kennara mikið í Noregi en vöntun er á nánari upplýsingum um brottfall kennara þar og engar 

tölur eru nefndar. Ástæður brottfalls norskra kennara í þessari rannsókn eru þær að starfið 

uppfyllir engan veginn þær væntingar sem nýi kennarinn hafði til starfsins, starfið var ekki 

nægileg áskorun, erfitt var að fá fastráðningu sem kennari og ósætti var með skólastefnu. 

Laun og virðing fyrir kennarastarfinu voru ekki nefnd sem ástæða fyrir brottfalli.  

 

England 

Í niðurstöðum um nýliðun og festu kennara í starfi (Foster, 2019) kemur fram að áhyggjur 

eru af nýliðun í kennarastéttinni á Englandi. Nauðsynlegt er að fá nýja kennara til starfa auk 

þess að halda verður þeim sem fyrir eru í starfi, það er að koma í veg fyrir brottfall þeirra en 

árið 2017 var fyrsta árið síðan 2011 þar sem fleiri kennarar hættu en hófu störf. Fram kemur 

að 22% þeirra sem hófu kennslu árið 2015 voru hættir tveimur árum síðar, og 33% þeirra 

sem hófu störf við kennslu árið 2012 voru hættir fimm árum síðar. Frá árinu 1997 hefur 

hlutfall þeirra sem hætta kennslu eftir fimm ára kennsluferil verið á bilinu 26-33% en á sama 

tímabili hættu 36-40% eftir 10 ára kennsluferil. Inni í þessum tölum eru kennarar sem hætta 

en koma aftur til starfa, en eins og í sænsku rannsókninni sem nefnd er hér að framan er 

þetta tekið sérstaklega fram. Helstu ástæður brottfallsins eru álag, þrýstingur á kennara 

vegna ábyrgðar, löngun til að breyta um starf, staða skólamála, laun, og vöntun á forystu í 

skólunum. Það sem á að gera til að koma í veg fyrir brottfall er að búa til starfsumhverfi fyrir 

leiðtoga til þess að búa til hvetjandi skólamenningu, auka stuðning við nýja kennara, gera 

starfið áhugaverðara og auðvelda fólki það að verða kennarar.  

NUT (e. National Union of Teachers), sem eru stærstu kennarasamtökin á Bretlandseyjum 

framkvæmdu könnun meðal kennara sinna árið 2015 og þar kom fram að meira en 

helmingur þeirra ætlaði að hætta á næstu tveimur árum í starfi vegna álags og erfiðleika með 

að tengja saman vinnu og einkalíf. Skólamálaráðherra Bretlands staðfesti í lok árs 2016 að 

30% kennara sem hófu kennslu árið 2010 höfðu hætt fimm árum síðar (Towers og Maguire, 

2017). 

 

Bandaríkin 

Í rannsókn Department of Education (2015) á brottfalli nýrra kennara á skólaárunum 2008-

2009 til 2011-2012 kom í ljós að brottfall jókst á milli ára:  

 2008-2009 = 10,0% brottfall 

 2009-2010 = 12,3% brottfall 

 2010-2011 = 14,8% brottfall 

 2011-2012 = 17,3% brottfall 

Tölur eins og 30-46% nýrra kennara sem hætta á fyrstu fimm árunum í Bandaríkjunum 

hafa einnig verið nefndar og eru ástæður fyrir brottfallinu laun og starfsumhverfið 

(Newberry og Allsop, 2017). Í Utah-ríki í Bandaríkjunum hættu 46,3% kennara með 1-5 ára 

starfsreynslu árið 2011-2012 og þar er hátt hlutfall starfandi kennara með litla 

kennslureynslu (Newberry og Allsop, 2017). Í rannsókn Newberrys og Allsop (2017) á 6 

fyrrverandi kennurum í Utah kom í ljós að starfsumhverfið og samskipti, bæði fagleg og 

persónuleg, voru ástæður þess að þeir hættu kennslu.  

 

Ástralía 

Í könnun OECD frá 2005 kom fram að 30% kennara hættu störfum á fyrstu fimm árunum í 

kennslu og samkvæmt Queensland College of Teachers árið 2013 eru tölurnar á bilinu 8-50%. 

Þessi mikli munur á niðurstöðum gefur þó tilefni til þess að draga einhverjar þeirra í efa 

(Mason og Matas, 2015). Í Nýja Suður Wales hættu 9,6% nýráðinna kennara árið 2009 eftir 

fimm ára starf, árið 2010 hættu 9,1% og árið 2011 hættu 8%, einnig eftir 5 ára starf. Reiknað 

var með því að talan yrði 10% árið 2012. Samkvæmt Menntamálaráðuneyti Ástralíu árið 

2007 hættu allt að 25% nýrra kennara á fyrstu fimm árunum og samkvæmt rannsókn sem var 

í framkvæmd árið 2012 var reiknað með að 40-50% kennara myndu hætta á fyrstu fimm 

árunum í starfi. Kannanir sem framkvæmdar voru meðal nýrra kennara árin 2007 og 2008 

sýndu fram á mikla aukningu þeirra sem sáu fyrir sér að hætta á næstu fimm árum: Árið 2007 

voru það 24% en 50,6% árið 2008 (Queensland College of Teachers, 2013). Ástæður 

brottfalls kennara eru meðal annars mikið álag í starfi, lélegt starfsumhverfi, ónægur 

undirbúningur fyrir starfið, ónægur stuðningur til staðar í skólunum, kulnun, erfitt að 

samræma einkalíf og vinnu, og betri laun í öðrum störfum.  

Þessar niðurstöður eru áhugaverðar og staðfesta það að brottfall nýliða í 

kennarastarfinu er staðreynd víða um heim. Það virðast þó ekki alls staðar vera áhyggjur af 

brottfalli. Samkvæmt Cooper og Alvarado (2006) er brottfall nýliða í Hong Kong undir 10%, í 

Þýskalandi undir 5% og í Frakklandi og Portúgal er það óverulegt. Mismunandi ástæður eru 

nefndar fyrir brottfallinu þar sem það er vandamál en léleg laun, álag í starfi og slæmt 

starfsumhverfi virðast vera vandamál víða sem leiða til þess að kennarar ílengjast ekki í 

starfi. Þetta rímar vel við íslenskar niðurstöður, sem fjallað verður um í 4. kaflanum.  

 

 

2.2 Skólinn sem faglegt lærdómssamfélag 

Í síðari hluta fræðilega bakgrunnskaflans er meginefnið faglegt lærdómssamfélag og áhrif 

þess á skólastarf. Fyrst er fjallað um faglegt lærdómssamfélag og það skilgreint. Í 

framhaldinu verður rætt um hlutverk skólastjórans, stjórnun hans og forystu í faglegu 

lærdómssamfélagi við að koma því á og leiða það. Þar næst er fjallað um stofnanamenningu 

og starfsanda ásamt trausti í samskiptum en faglegt lærdómssamfélag er talið geta stuðlað 

að góðum, jákvæðum og framsæknum starfsanda í öflugri lærdómsmenningu. Í lokin er svo 

samantekt á áhrifum faglegs lærdómssamfélags á starfsumhverfi grunnskólakennara og 

möguleikann á því að hægt sé að nýta sér það til að draga úr brottfalli kennara úr starfi á 

fyrstu árunum.  

 

2.2.1 Faglegt lærdómssamfélag 

Í lögum um grunnskóla (nr. 91/2008) er talað um skólasamfélagið í heild sinni og eru hlutverk 

og skyldur, réttur og ábyrgð skólastjórnenda, starfsfólks, nemenda og foreldra skilgreind í 

lögunum. Skólinn er samfélag fólks sem hefur sameiginlegra hagsmuna að gæta og nefnir 

Hord (1997) þrjú tengd samfélög innan skólanna: Faglegt samfélag kennara, námssamfélag 

kennara og nemenda og meðal nemenda bæði innan og utan kennslustofu, og samfélag 

hagsmunaaðila, t.d. foreldrar, sveitarfélag eða nærumhverfi. Í samfélagi skiptir samvinna öllu 

máli og faglegt samfélag kennara styrkist með aukinni áherslu á samvinnu þeirra en hún er 

nauðsynleg til þess að kennarar losni úr einangruninni sem lengi hefur fylgt kennarastarfinu. 

Einnig styrkir samvinna kennarana í starfi því þannig læra þeir hver af öðrum. Ekki síst þess 

vegna hefur umræðan um faglegt lærdómssamfélag og mikilvægi þess fyrir skólastarf aukist 

og styrkst. 

Segja má að faglegt lærdómssamfélag eigi uppruna sinn innan stjórnunar-, félags- og 

viðskiptafræða þar sem eitt af viðfangsefnunum er þróun félagslegra kerfa innan stofnana 

og/eða fyrirtækja. Hugmyndir um fyrirtækið sem námssamfélag höfðu komið fram á fyrri 

hluta 20. aldar (Ghandour, 2006) en árið 1990 gaf Peter Senge, prófessor við MIT Sloan 

School of Management, út bókina og tímamótaverkið The Fifth Discipline þar sem hann 

fjallaði um stofnunina, eða skipulagsheildina sem námssamfélag, en þar er hvatt til þess að 

hver og einn starfsmaður læri stöðugt til þess að stofnunin geti aðlagað sig og styrkt í sífellt 

breytilegu samfélagi. Senge hafði þróað áfram hugmyndirnar um fyrirtækið sem 

námssamfélag og yfirfært þær á stofnanir og skipulagsheildir. Í bókinni talaði hann um fimm 

meginreglur sem þurfi að vera til staðar til þess að stofnun geti orðið lærdómsstofnun og sú 

mikilvægasta, heildtæk hugsun (e. system thinking), gengur út á að allir einstaklingar og 

starfseiningar eru hluti af stærri heild. Shirley Hord yfirfærði hugmyndir Senge árið 1997 yfir 

á skólann sem lærdómssamfélag þar sem fagfólk skólans (kennarar og skólastjórnendur) 

læra saman og hver af öðrum til þess að styrkja sig í starfi sem og skólann í heild í faglegu 

lærdómssamfélagi, sjálfum sér og nemendum til góðs (Anna Kristín Sigurðardóttir, 2013).  

Hord (2004) skilgreindi faglegt lærdómssamfélag í skólum út frá fimm þáttum: Starfsfólk 

hefur sameiginlega sýn og gildi þar sem nemendur skipa lykilhlutverk. Í skólanum er bæði 

dreifð og styðjandi forysta, starfsmenn læra saman og læra hver af öðrum. Starfsfólk og 

stjórnendur styðja hvert annað, og miðla á milli sín hugmyndum og aðferðum um bætta 

kennslu. Árið 2006 settu Stoll, Bolam, McMahon, Wallace, Greenwood og Hawkey fram 

þessa skilgreiningu á faglegum lærdómssamfélögum eftir rannsókn þeirra á 

námssamfélögum á Bretlandseyjum:  

Lærdómssamfélag er hópur fólks sem deilir sameiginlegum áhuga og sýn á nám, 

vinnur saman, styður hvert annað og leitar sameiginlegra leiða til að greina 

starfshætti sína, bæta þá og innleiða nýja sem geta stuðlað að betri árangri 

nemenda. Í því tilliti er leitað fanga innan og utan skólans ... Í árangursríku 

lærdómssamfélagi ríkir menning sem hvetur og viðheldur stöðugu námi meðal 

starfsfólks skólans í þeim sameiginlega tilgangi að styrkja nám nemendanna. (tilv. 

í Anna Kristín Sigurðardóttir, 2013, bls. 37)  

Bolam o.fl. (2005) komast að svipuðum niðurstöðum. Samkvæmt þeim eru fimm atriði sem 

virðast vera sameiginleg í faglegu lærdómssamfélagi í skólum, eins og þeim er lýst í 

fræðunum: Sameiginleg gildi og sýn, sameiginleg ábyrgð, ígrundun um starfið, samvinna og 

áhersla á nám einstaklingsins og hópsins. Skilgreiningin á faglegu lærdómssamfélagi sem 

stuðst er við í þessu verkefni er að lærdómssamfélag er hópur fólks með sameiginlega sýn á 

starfið, sem vinnur saman og styður hvert annað, og greinir starfshætti sína saman til að 

bæta þá og innleiða í skólastarfið (Anna Kristín Sigurðardóttir, 2013). 

Kröfur um breytingu á skólastarfi í samræmi við nútíma samfélag eru ekki nýjar af nálinni, 

eins og áður hefur komið fram. DuFour og Eaker (1998) ræddu um mikilvægi þess að breyta 

skólastarfinu í takt við nýja tíma enda töldu þeir amerískt skólakerfi byggt upp í takt við 

verksmiðjur á seinni hluta 19. og fyrri hluta 20. aldar þar sem hver og einn hafði ákveðið 

afmarkað hlutverk. Faglegt lærdómssamfélag er byggt upp á allt annan hátt og ef á að breyta 

skólum í þá átt verða fagaðilar innan skólanna að sætta sig við að hefðbundið form skólanna 

á ekki lengur við og það þarf að sætta sig við nýjar og breyttar hugmyndir. Þeir benda á það 

að niðurstaða margra fræðimanna sé sú að nauðsynlegt sé að skólar verði lærdómssamfélög. 

Til þess að hægt sé að breyta skólanum í faglegt lærdómssamfélag þarf að uppfylla þessi 

skilyrði: Sameiginleg stefna, sýn og gildi; sameiginleg ígrundun; samvinna; áhersla á að 

framkvæma og prófa sig áfram; stanslausar framfarir og áhersla á árangur. 

Faglegt lærdómssamfélag hefur einnig verið nefnt sem starfsumhverfi sem minnkar 

brottfall kennara. DuFour, DuFour og Eaker (2008) fjölluðu um breytt starfsumhverfi og 

faglegt lærdómssamfélag í tengslum við brottfall nýrra kennara úr starfi. Samkvæmt þeim 

hætta 50% nýrra kennara starfi á fyrstu fimm árunum. Þau benda á það að vegna þessa mikla 

brottfalls er mikilvægt að breyta skólanum á þann hátt að hann verði meira heillandi og 

gefandi fyrir kennarana í stað þess að reyna endalaust að fá nýja, góða kennara til starfa. Ef 

skólanum verður ekki breytt mun vandamálið halda áfram, það er nýir kennarar munu áfram 

hætta kennslu á fyrstu fimm árunum. Þau benda einnig á að nauðsynlegt sé að byrja á að 

gera alla skóla að faglegu lærdómssamfélagi til þess að geta tekist á við þennan vanda sem 

brottfall nýrra kennara er.  

Í Wales hefur markvisst verið unnið að því að breyta skólastarfinu og er faglegt 

lærdómssamfélag grunnurinn að þessum breytingum (Harris og Jones, 2010). Tilgangurinn 

með allsherjar breytingum á skólastarfinu er til þess að tryggja nemendum árangur á öllum 

sviðum ásamt því að gjörbylta menntakerfinu. Til þess að þetta sé hægt er verið að þróa 

faglegt lærdómssamfélag í skólum og eru nokkrar ástæður nefndar fyrir því. Bæði er faglegt 

lærdómssamfélag viðurkennt innan skólaþróunar og umbótastarfs í skólum og einnig er 

faglegt lærdómssamfélag talið mikilvægt fyrir starfsþróun og samvinnu kennara. Welska 

módelið fyrir faglegt lærdómssamfélag leggur áherslu á að styrkja faglega sambönd og 

samvinnu, ýtir undir það og dreifir nýsköpun um nám og kennslu og á þann hátt bætir gæði 

kennslunnar. 

Þegar ráðast á í breytingastarf er góð forysta mikilvæg. Í rannsókn sem Hrund 

Hlöðversdóttir (2011) framkvæmdi á skólaþróun í þremur íslenskum skólum kom í ljós að í 

öllum skólunum voru leiðtogar úr kennarahópnum sem ásamt skólastjórnendum leiddu 

breytingastarfið og tími var gefinn í að sannfæra starfsfólk um gildi breytinganna. Í þeim 

skóla þar sem hratt var farið í kringum ferlið við að fá starfsfólk með í breytingastarfið kom 

upp óróleiki meðal starfsmanna og í einum skólanna hættu kennarar störfum við skólann þar 

sem þeir voru ekki samþykkir breytingunum. Nauðsynlegt er að sannfæra starfsfólk um 

tilgang þess að fara í breytingastarfið og í einum skólanna í rannsókn Hrundar Hlöðversdóttur 

(2011) myndaðist mótspyrna við breytingastarfið þar sem starfsfólk og foreldrar sáu ekki 

tilganginn með breytingunum. Ónógt traust var talið vera fyrirstaða í einum skólanna þar 

sem nýr stjórnandi við skólann var ekki talinn hafa nógu mikið traust frá kennurum skólans. 

Samkvæmt Evans (2001) verður traust að ríkja meðal starfsmanna skólans sem leiða og vinna 

við innleiðingu breytinga. Fleiri hindranir við þróunarstarfið í þessum þremur skólum voru til 

dæmis þær að kennarar voru ekki sammála um breytingarnar í upphafi en þó hafi að lokum 

tekist að ná sameiginlegum skilningi. Fólk var hrætt við breytingar og óvissa var um í hvað 

stefndi og kvíði og hræðsla greip um sig sem var þó stoppað með styrkri forystu. Mótstaða úr 

hópi kennara kom upp þar sem breyta átti um kennsluhætti sem varð til þess að sumir þeirra 

hættu. Skólastjóri þarf að vera viðbúinn því að ágreiningur komi upp meðal starfsmanna við 

breytingar á skólastarfinu og ef það gerist er mikilvægt að vinna með hann. Rodd (2006) 

bendir á að ágreiningur er mikilvægur fyrir þróun og vöxt skólans en einnig þurfi að taka rétt 

á honum sem getur verið flókið verk.  

Í rannsókn Maríönnu Kristínar Ragnarsdóttur (2016) á tveimur skólum á Akureyri sem 

innleitt hafa faglegt lærdómssamfélag kom fram að skólarnir eru langt komnir með 

innleiðingu faglegs lærdómssamfélags í verkefni sem hófst fyrir alvöru árið 2013. Í skólunum 

voru helstu hindranirnar tengdar sameiginlegri skilgreiningu samfélagsins á því hvað felst í 

hugtakinu faglegt lærdómssamfélag, tími til starfs- og skólaþróunar og forgangsröðun 

verkefna.  

Í rannsókn sem framkvæmd var í nýjum grunnskóla í þéttbýli utan höfuðborgarsvæðisins 

var skoðað hvernig teymiskennsla var efld innan skólans til þess að styðja samstarf og 

starfsþróun í átt að lærdómssamfélagi. Forysta til náms (e. leadership for learning) var 

meginstefna leiðtogateymisins (skólastjóri og aðstoðarskólastjóri) og þeir höfðu með sér 

ráðgjafa fyrstu árin. Í rannsókninni kom í ljós að leiðtogar og kennarar voru að byggja upp 

faglegt lærdómssamfélag gegnum virka samvinnu og samkennslu. Endurgjöf var ekki næg 

meðal kennara og einhver gagnrýni var þeirra á meðal um of mikið álag. Kennurum fannst 

samvinnan styðjandi og að viðhorf leiðtoganna væri það að leysa vandamál. Kennararnir 

treystu á leiðtogana en voru fljótir að kenna þeim um þegar eitthvað fór úrskeiðis. 

Leiðtogateymið vann mikið saman og byggði samskipti sín og samvinnu á trausti (Birna María 

Svanbjörnsdóttir, Allyson Macdonald og Guðmundur Heiðar Frímannsson, 2016).  

2.2.2 Stjórnun og forysta í faglegu lærdómssamfélagi 

Skólastjórinn er sá aðili sem ber ábyrgð á skólastarfinu og er helsti leiðtogi skólans og ber því 

ábyrgð á innleiðingu faglegs lærdómssamfélags. Um hlutverk hans segir í grunnskólalögum 

91/2008, 7. grein: „Við grunnskóla skal vera skólastjóri sem er forstöðumaður grunnskóla, 

stjórnar honum, veitir faglega forystu og ber ábyrgð á starfi skólans gagnvart sveitarstjórn.“ 

Samkvæmt Aðalnámskrá grunnskóla (2013) ber skólastjóri ábyrgð á mörgum þáttum 

starfsins: Hann ber ábyrgð á útskrift nemenda úr grunnskóla, hann ber faglega ábyrgð á 

skipan kennslu í skólanum, hann ber, ásamt öðru starfsfólki skólans, ábyrgð á gæðum 

skólastarfsins, hann er ábyrgur fyrir gerð skólanámskrár og starfsáætlunar sem hann semur í 

samráði við kennara og aðra starfsmenn skólans, hann er ábyrgur fyrir stofnun foreldrafélags 

við skólann og hann ber ábyrgð á að skólaráð sé virkt.  

Starf skólastjórans er margbreytilegt og flókið og hann þarf að hafa góða yfirsýn yfir 

starfið. Skólastjórinn gegnir forystuhlutverki í skólastarfinu og áherslur skólastjórnenda og 

stjórnunarhættir þeirra móta skólamenninguna og mynda auk þess ramma um skólastarfið. 

Skólastjórinn leiðir skólaþróun og breytingar á kennslu og námi. Þar sem skólar eru mjög 

flóknar stofnanir og skólastjórinn þarf að vinna mörg og fjölbreytt verkefni þarf hann að vera 

tilbúinn til að dreifa valdi og ábyrgð með samstarfsfólki sínu, bæði millistjórnendum og 

kennurum (Birna Sigurjónsdóttir og Börkur Hansen, 2014).  

Dreifing valds og ábyrgðar skiptir miklu máli í skólastarfinu þar sem verkefni skólastjórans 

eru mörg, auk þess er dreifing á valdi og ábyrgð eitt af lykilþáttum þess að búa til 

lærdómssamfélag í skólanum. Sergiovanni (2009) er sammála því sem Henry Mintzberg sagði 

um yfirborðskennd verkefni skólastjóra þar sem verkefnin eru fjölbreytileg og standa stutt 

yfir, og oft taka þau bara nokkrar mínútur. Einnig er fjöldi þessara verkefna óendanlegur sem 

gerir það að verkum að frjáls vinnutími er nánast enginn. Í umfjöllun Sergiovanni (2009) um 

tvær bandarískar rannsóknir sem framkvæmdar voru árin 2001 og 2003 kemur fram í þeirri 

fyrri að vinnutíminn er langur, pappírsvinna er of mikil og fjármagn of lítið. Í seinni 

rannsókninni kvörtuðu skólastjórar yfir því að þurfa að eyða miklum fjármunum í nemendur 

með sérþarfir og 45% skólastjóra sögðu að dagleg skyndiverkefni kæmu í veg fyrir að 

skólastjórinn geti nýtt tímann sinn í skólastofum eða kennslutengdum verkefnum. 

Niðurstöður rannsóknar Önnu Maríu Skúladóttur (2015) á starfi skólastjóra síðastliðin 20 ár 

gefa til kynna að starfið hefur breyst mikið, álag er mikið og tíminn er ekki nægur til að ljúka 

þeim verkefnum sem þarf. Vegna allra þessara verkefna ná þeir ekki að sinna hlutverki 

faglegs leiðtoga sem þeir eiga að gera samkvæmt lögum. 

Grunnskólar eru flóknar stofnanir sem þurfa að vera í sífelldri þróun og fylgja 

þjóðfélagsbreytingum. Hlutverk skólastjóra er margbreytilegt en þeir þurfa að vera 

framsæknir í starfi og þróa skólastarfið og kennsluhætti í samvinnu við kennara skólans 

(Börkur Hansen og Steinunn Helga Lárusdóttir, 2018).  

 

Skólaþróun – í átt að faglegu lærdómssamfélagi 

Þróun faglegs lærdómssamfélags innan skólans er skólaþróunarverkefni sem vert er fyrir 

skólastjóra að huga að enda er í faglegu lærdómssamfélagi menning sem hvetur kennara til 

að viðhalda stöðugt eigin námi til þess að styrkja sig sem fagmenn. Þar er samvinna lykillinn 

að góðum starfsanda, sameiginleg ábyrgð eykur traust, og kennarar og stjórnendur skólans 

eru með sameiginlega sýn á starfið sem eykur stuðning þeirra við hvert annað (Anna Kristín 

Sigurðardóttir, 2013). 

Til að búa til faglegt lærdómssamfélag þarf öfluga forystu og hafa margar rannsóknir sýnt 

fram á mikilvægi forystu og áhrifa hennar á nám og árangur stofnana. Sterk, styðjandi forysta 

er nauðsynleg til þess að koma á og viðhalda faglegu lærdómssamfélagi. Samband á milli 

forystu og skólaþróunar er jákvætt og hugmyndin um skóla sem lærdómssamfélag hafa 

komið sterkar inn aftur í umræðu síðastliðin ár um bættan skóla og betri árangur (Harris og 

Jones, 2010). Greinarmunur er gerður á stjórnun annars vegar og forystu hins vegar í 

menntunarfræðum. Stjórnun (e. management) er sá hluti starfsins sem snýr að rekstri 

skólans, að nýta aðföng skólans á sem bestan hátt og að sjá um áætlanagerð. Forysta (e. 

leadership) snýst hins vegar um það að leiða breytingar á starfsháttum og stefnumótun og að 

hvetja aðra til þátttöku innan skólans. Ekki er alltaf auðvelt að gera greinarmun á þessu 

tvennu hjá stjórnendum enda rennur þetta oft saman (Trausti Þorsteinsson og Amalía 

Björnsdóttir, 2016). Stjórnun og forysta eru mikilvæg hugtök til að skilja skipulag 

menntastofnana en eins og áður kom fram eru ekki alltaf skýr mörk þarna á milli. Connolly, 

James og Fertig (2017) draga þá ályktun að stjórnun felst í að bera ábyrgð á að allt virki eins 

og það á að gera í menntastofnun, þar sem aðrir taka þátt. Ábyrgðin er hugarástand sem 

felur ekki endilega í sér aðgerðir, þó það gerist oft. Forysta er hins vegar það að hafa áhrif á 

aðra til þess að ná settum markmiðum. Þessir einstaklingar hafa áhrif og eru þar af leiðandi 

með forystuhlutverk. Þrátt fyrir að forystuhlutverki fylgi ábyrgð er hún ekki formleg. Forysta 

er flókið hugtak og margar tegundir forystu hafa verið skilgreindar. Hoy og Miskel (2008) 

benda á að almennt er viðurkennt að forysta felur í sér ferli félagslegra áhrifa þar sem 

einstaklingur beitir vísvitandi áhrifum sínum á aðra til þess að skipuleggja aðgerðir og 

sambönd innan hóps eða stofnunar.  

Harris og Jones (2010) benda á atriði sem skólastjórar verða að íhuga áður en þeir ráðast í 

það að breyta skólanum í samfélag sem lærir. Í fyrsta lagi, hvað þýðir það fyrir skólann að 

verða lærdómssamfélag og hvernig er því markmiði náð? Ef lærdómssamfélag er þegar til 

staðar innan skólans þarf að huga að næstu skrefum, eins og hvert á að stefna? Skólastjórinn 

þarf að hafa skýra aðgerðaráætlun til þess að tryggja það að allar breytingar skili sér og hafi 

jákvæð áhrif. Þetta er ekki auðvelt verk enda ekki sjálfgefið að allir kennarar vilji vera með í 

lærdómssamfélagi. Til að búa til skóla sem lærdómssamfélag þarf að breyta menningu 

skólans, breyta hugarfari og skuldbindingu allra til að ígrunda og meta.  

Það er ekki auðvelt verk að endurbæta skólastarf og einangrun kennara verður ekki 

auðveldlega breytt. Það tekur tíma og þeirri vinnu þarf að viðhalda í lengri tíma þangað til 

það verður orðið eðlilegt vinnuumhverfi kennara að vinna saman, fylgjast með vinnu annarra 

og breyta eigin vinnubrögðum. Að endurbæta skólastarf snýst ekki bara um að koma inn 

nýrri stefnu heldur þarf að breyta öllu umhverfinu og menningunni og þurfa allir starfsmenn 

að taka þátt í því (Fullan, 2016). Fullan (2016) segir mikilvægt að gera sér grein fyrir tímanum 

sem tekur að koma á breytingum á skólastarfi; reikna þarf með tveimur til þremur árum til 

að koma á sérstökum nýjungum en ef breyta á skólastarfinu í heild þarf að reikna með fimm 

til 10 árum.  

 

Fagleg forysta 

Fagleg forysta skiptir miklu máli þegar kemur að þróunarstarfi í skóla. Með faglegri forystu er 

átt við áherslu á nám og kennslufræði (Fullan, 2016). Fagleg forysta er ein af nokkrum 

mismunandi tegundum af forystu sem leiðtogar þurfa að hafa í huga. Leithwood (2017) 

bendir á að ekki eigi að hugsa um ákveðnar tegundir forystu í skólunum heldur skoða hvað 

það er sem skólastjórar gera til að ná árangri. Með faglegri forystu er vilji sýndur til að leiða 

áfram þróun skólastarfsins og skólastjórinn dreifir forystunni meðal starfsmanna sinna til 

þess að virkja fleiri til þess að stýra sameiginlegri framtíðarsýn. Með faglegri forystu leiðir 

skólastjórinn breytingar og þróun á skólastarfinu, ásamt því að viðhalda og festa þær í sessi 

(Birna Sigurjónsdóttir og Börkur Hansen, 2014). Þegar skólastjóri vinnur að þróun starfshátta 

í átt að faglegu lærdómssamfélagi innan skólans þarf hann að sýna sterka faglega forystu 

ásamt því að hvetja aðra starfsmenn til þess að taka að sér forystuhlutverk til þess að gera 

breytingarnar sýnilegar.   

Samkvæmt Fullan (2016) er skólastjóri lykilpersóna í umbóta- og þróunarstarfi skóla og til 

þess að ná árangri hvetja skólastjórar til forystu meðal kennara. Skólastjórinn er 

námsleiðtoginn í skólanum (e. lead learner) og með því að vera námsleiðtogi er hann sá sem 

leiðir nám og starfsþróun kennara. Birna Sigurjónsdóttir og Börkur Hansen (2014) eru 

sammála Fullan um að skólastjórinn er sá sem leiðir faglegt starf kennara skólans og að hann 

ræðir við þá um þróun kennsluhátta og framkvæmd náms og kennslu. Skólastjórinn er 

ábyrgur fyrir því að skapa lærdómssamfélag innan skólans með starfsfólki og nemendum og 

hans hlutverk er einnig að skapa sameiginlega sýn starfsmanna skólans. Fagleg forysta er ekki 

eingöngu mikilvæg fyrir kennara því ýmsar rannsóknir (Day o.fl. 2009; Guðlaug 

Sturlaugsdóttir 2014; Leithwood, Day, Sammons, Harris og Hopkins 2006; Southworth 2009) 

hafa sýnt fram á að skýr tengsl séu á milli faglegrar forystu skólastjóra og betri árangurs 

nemenda (Trausti Þorsteinsson og Amalía Björnsdóttir, 2016).  

Mjög mikilvægt er að huga að faglegri forystu skólans enda hefur hún mikil áhrif á 

umbótastarf (Hopkins, Stringfield, Harris, Stoll, og Mackay, 2014). Mikilvægt er að fá aðra 

með sér í þróunarvinnuna og ekki getur skólastjóri einn sinnt forystuhlutverkinu. Skólastjórar 

verða að dreifa forystunni en ekki eingöngu með öðrum stjórnendum skólans heldur einnig á 

meðal kennaranna sem eru mikilvægir þátttakendur lærdómssamfélags skólans, sem annað 

hvort á að búa til, eða viðhalda og styrkja ef það er til staðar nú þegar. Sergiovanni (2009) 

talar um valdeflingu (e. empowerment) sem mikilvægan þátt í skólaþróunarferlinu en þar á 

hann við að skólastjórinn þarf að færa vald frá sjálfum sér yfir til kennaranna. Kennarar eru 

því mikilvægur hópur starfsmanna skólans til að sinna forystuhlutverki við að koma 

breytingunum í framkvæmd.  

 

2.2.3 Stofnanamenning og starfsandi 

Hver skóli hefur sína menningu og starfsanda. Faglegt lærdómssamfélag skóla er innbyggt í 

menninguna og er lærdómsmenningin þá í raun sú menning sem er ráðandi í skólastarfinu. 

Sterk lærdómsmenning er líkleg til að hafa jákvæð áhrif á kennsluhætti sem aftur stuðlar að 

bættum námsárangri nemenda, en margar rannsóknir á faglegum lærdómssamfélögum 

benda einmitt til þess (Hairon, Pin Goh, Kheng Chua og Wang, 2015). Til þess að faglegt 

lærdómssamfélag geti þróast þarf að vera til staðar í skólanum sterk lærdómsmenning og 

jákvæður starfsandi. Mikilvægt er að skilgreina þá þætti sem máli skipta í skólanum til þess 

að faglegt lærdómssamfélag virki eins og það á að gera: Auka þarf samvinnu, hvetja 

starfsfólk til að gera betur og til að stöðugt vilja bæta sig í starfi, og nauðsynlegt er að vinna 

að því að bæta starfsandann innan skólans. Hoy og Miskel (2008) benda á að skólamenning 

og starfsandi séu tengd fyrirbæri en bæði gefa í skyn eðlilega, ósjálfráða og mannlega hlið á 

stofnuninni; stofnunin sem heild er stærri en ákveðnir hlutar hennar og bæði hugtökin reyna 

að fá fram sameiginlega merkingu og óskrifaðar reglur sem stýra hegðuninni innan 

stofnunarinnar.  

Stofnanamenning 

Stofnanamenning (e. organisational culture) er hugtak sem Schein notaði til að lýsa 

einkennum stofnana. Stofnanamenningin, eða skólamenningin, er það sem er lýsandi eða 

einkennandi fyrir skólann og hvernig starfsfólk vinnur saman. Menningin getur verið 

metnaðarfull og framsækin en hún getur líka verið metnaðarlaus. Hún ræðst af því hvernig 

starfsfólk hefur mótað skólann út frá venjum og viðhorfum (Amalía Björnsdóttir, Baldur 

Kristjánsson og Börkur Hansen, 2011).  

Amalía Björnsdóttir, Baldur Kristjánsson og Börkur Hansen (2011) fjalla um mismunandi 

hugtök til að lýsa stofnanamenningu skóla. Hún getur verið framsækin (e. proactive), 

íhaldssöm (e. reactive), stöðnuð (e. static), opin (e. open), lokuð (e. closed), menntunarleg 

(e. educative), niðurrífandi (e. destructive), eitruð (e. toxic), krefjandi (e. demanding) eða 

letjandi (e. non-demanding). Stjórnandi skólans hefur mikil áhrif á hvernig skólamenningin er 

og hvernig hún þróast.  

Samkvæmt Hoy og Miskel (2008, bls. 177) eru misjafnar skilgreiningar á 

stofnanamenningu en þeir segja að stofnanamenning sé „kerfi sameiginlegrar stefnu sem 

heldur heildinni saman og gefur henni sín sérkenni“. Ágreiningur rís þó um það sem er 

sameiginlegt, hvort sem það eru gildi, venjur, hugmyndafræði, sjónarhorn, trú, vonir, viðhorf 

eða viðhafnir. Hoy og Miskel velta einnig fyrir sér hvort stofnanir hafi eina menningu eða 

margar. Telja má líklegt að margir menningarkimar þrífist innan hvers skóla enda erfitt að 

koma í veg fyrir ágreining um þá þætti sem taldir voru upp hér að framan; líklegt er að fólk 

hópi sig saman og að margir hópar innan skólans hafi hver sína menningu.  

Sergiovanni (2009) fjallar um skólamenningu sem órjúfanlegan og óhjákvæmilegan þátt 

skólastarfs. Hann segir að allir skólar hafi sína skólamenningu en að þeir skólar sem sýni 

góðan árangur hafi sterka og virka menningu sem er í samræmi við gæðastarf innan skólans. 

Menningin er eins og áttaviti sem stýrir fólki í sömu átt: Hún býr til viðmið sem skilgreina 

árangurinn sem á að ná, hvernig á að ná honum og einnig gefur hún vinnu kennara, 

nemenda, stjórnenda og annarra, merkingu og mikilvægi. Sterk og virk menning verður til af 

ásettu ráði: Hún er sköpuð og leidd af forystu skólans ásamt þátttöku starfsmanna í 

skólastarfinu.  

Menning skólans getur verið bæði jákvæð og neikvæð og augljóslega getur neikvæð 

menning haft mjög slæm áhrif á skólastarfið. Samkvæmt Mohammad (2009) getur 

skólamenningin bæði verið heilbrigð og eitruð. Hann hefur skoðað hvernig leiðtogar geta 

bætt sambönd starfsmanna og breytt menningu skólans úr eitraðri í heilbrigða með því 

markmiði að bæta nám allra nemenda. Hann segir að til þess að breyta skólamenningu þurfi 

að skoða og skilja ástæður starfsmanna fyrir því að þeir haldi sig við sína hugmyndafræði og 

viðmið sem eru á skjön við þau sem eru í skólanum eða nærumhverfinu.  

Sameiginleg gildi og sýn, samvinna og samstarf eru lykilþættir faglegs lærdómssamfélags 

og má færa rök fyrir því að líklegra sé að skólamenning verði jákvæð þegar fyrir er í skólanum 

sterkt, faglegt lærdómssamfélag. 

 

Starfsandi 

Starfsandi (e. organisational climate) er breitt hugtak sem vísar í það hvernig kennarar skynja 

starfsumhverfi skólans. Atriði eins og formlega og óformlega stofnunin, persónuleiki 

þátttakanda (starfsmanna) og forysta skólans hafa öll áhrif á starfsandann. Innri einkenni 

skólans sem aðgreina hann frá öðrum og hafa áhrif á hegðun starfsmanna eru einkennin sem 

lýsa starfsandanum; hægt er að lýsa starfsandanum sem persónuleika skólans. Atriði eins og 

jákvætt andrúmsloft, samvinna og samheldni skapa góðan starfsanda í skólum og það er 

mikilvægt að starfsfólk vinni saman að því að búa til þannig starfsanda (Hoy og Miskel, 2008).  

Hægt er að líta á starfsanda sem vísbendingu um líðan starfsfólks og einnig hve mikið 

starfsfólkið er tilbúið til að leggja á sig í starfinu (Börkur Hansen og Steinunn Helga 

Lárusdóttir, 2014). Í rannsókninni um starfshætti í grunnskólum sem framkvæmd var í 7.-10. 

bekk í 20 grunnskólum í mismunandi sveitarfélögum var meðal annars spurt um 

starfsandann í skólunum. Niðurstöður voru þær að almennt virtist starfsandinn vera mjög 

góður en vissulega var munurinn þó nokkur á milli skólanna: 64% starfsfólks var mjög og 

algjörlega sammála um góðan starfsanda og 23% frekar sammála (Börkur Hansen og 

Steinunn Helga Lárusdóttir, 2014).  

Faglegt lærdómssamfélag ýtir undir jákvæðan starfsanda enda vinna kennarar saman að 

því að bæta sjálfa sig í starfi og jafnframt að bæta skólastarfið öllum til góðs, ekki síst 

nemendum. Starfsháttakönnunin (Gerður G. Óskarsdóttir, 2014) sýndi fram á að þar sem 

starfsandi er góður og fólki líður vel er starfsfólkið líklegra til að taka þátt í opinskáum og 

gagnrýnum umræðum um málefni sem tengjast starfinu. Í þessari sömu könnun (Gerður G. 

Óskarsdóttir, 2014) var einnig spurt um það hvort umræðan væri opinská og hvort gagnrýnin 

umræða um skólastarfið fari fram. Að meðaltali var 41% starfsfólks mjög og algjörlega 

sammála um að umræðan innan skólans væri opinská og 39% voru mjög og algjörlega 

sammála um að gagnrýnin umræða um skólastarfið færi fram. Í öllum þremur 

spurningunum, um góðan starfsanda, opinskáa umræðu og gagnrýna umræðu var 

greinanlegur munur á teymiskennslu- og bekkjarkennsluskólum. Í teymiskennsluskólunum 

var betri starfsandi, meira um opinskáa umræðu og einnig var umræðan gagnrýnni. Þetta ýtir 

stoðum undir það að teymiskennsla, stutt af faglegu lærdómssamfélagi, leiðir af sér betri 

starfsanda og opinskárri og gagnrýnni umræðu um faglegt starf í skólanum.  

2.2.4 Traust í samskiptum 

Faglegt lærdómssamfélag byggist á samvinnu og samstarfi kennara og skólastjórnenda og 

traust er lykilatriði í samskiptum þeirra á milli. Niðurstaða rannsóknar Cranstons (2011) var 

sú að hæfni, sérþekking og ákveðni skólastjóra til þess að gera kennarana að þátttakendum í 

skilvirku, faglegu lærdómssamfélagi skipti engu máli og að það skili engum árangri ef traust í 

samskiptum er ekki til staðar. Þess vegna er mikilvægt að skólastjórar vinni stanslaust í því að 

leggja áherslu á félagsleg samskipti innan skólans til þess að búa til og viðhalda trausti á milli 

allra aðila. Það er mikilvægt að vinnustaðamenningin sé jákvæð og starfsandinn góður þar 

sem jákvæð og hreinskiptin samskipti eiga sér stað á meðal starfsfólks. Þegar samskipti 

starfsfólks eru jákvæð og starfsmenn bera virðingu hver fyrir öðrum er mun líklegra að 

starfsfólki líði vel og skili betra starfi.  

Í Reglugerð um ábyrgð og skyldur aðila skólasamfélagsins í grunnskólum (nr. 1040/2011, 

3. gr.) segir að „stjórnendum skóla ber að vinna markvisst að því að stuðla að jákvæðum 

samskiptum og gagnkvæmu trausti allra í skólanum“ og að „starfsfólki ber að stuðla að 

jákvæðum skólabrag og starfsanda í öllu skólastarfi.“ Samskipti á vinnustaðnum þurfa að 

vera góð og traust allra aðila verður að vera til staðar. Cranston (2011) talar um traust í 

samskiptum sem límið sem bindur saman faglegt lærdómssamfélag og er það byggt á 

rannsókn hans á 12 skólastjórum í Manitoba fylki í Kanada. Cranston bendir á grein Crow, 

Hausman og Schribner frá 2002 sem fjallar um mikilvægi samskipta innan þriggja hópa sem 

skarast: Í innsta hópnum eru kennarar og nemendur, í ysta hópnum eru kennarar skólans og 

samfélagið en í miðhópnum eru kennarahópurinn og skólastjórnendur í skólanum. Þessi 

samskipti eru skólanum gríðarlega mikilvæg, þau þurfa að vera jákvæð og traust þarf að ríkja 

á milli þessara aðila. Cranston heldur því fram að ysti hópurinn reikni með því að traust ríki á 

milli kennara en það sé fjarri því að svo sé enda tekur traust til svo margra ólíkra þátta. Bryk 

og Schneider (2002) benda einnig á nokkrar rannsóknir sem fjalla um mikilvægi trausts í 

skólaþróun og þau staðfestu það með eigin rannsóknum og tölugreiningum úr 400 

grunnskólum í Chicago. Þau benda á mismunandi hópa sem vinna saman og verða að geta 

treyst hvorum öðrum til þess að skólasamfélagið virki: Kennarar og nemendur, kennarar og 

kennarar, kennarar og foreldrar og svo allir hópar og skólastjórnendur.  

 

Ágreiningur 

Ágreiningur er óumflýjanlegur þar sem fólk starfar saman og er því óaðskiljanlegur þáttur í 

skólastarfinu. Góð og jákvæð samskipti starfsfólks eru mikilvæg til þess að minnka líkurnar á 

alvarlegum ágreiningi. Þegar ágreiningur kemur upp er nauðsynlegt að vinna með hann en 

það er vandasamt og getur reynt á góða færni skólastjóra í ágreiningsstjórnun. Ágreiningur 

er mjög mikilvægur fyrir þróun og vöxt stofnana og mikilvægt er að nota ágreininginn á 

jákvæðan og uppbyggilegan hátt, ef hægt er. Uppspretta ágreinings innan stofnana getur 

verið ýmiss konar. Skipulag, áherslur stjórnenda og stjórnunarstíll, tortryggni, gagnrýni, 

fordómar, staðnaðar hugmyndir, og andstaða við breytingar geta valdið ágreiningi (Rodd, 

2006). 

Valdabarátta getur átt sér stað innan skólans, og geta bæði einstaklingar og hópar unnið 

saman að því að ná sínu fram. Árið 1975 fjallaði Iannaccone fyrstur um míkrópólitík innan 

menntastofnana (Blase, 1991). Ball (1987) kallaði míkrópólitík ferlið þar sem tveir fletir 

stofnanalífs mætast, ágreiningur og yfirráð. Arna H. Jónsdóttir (2009) fjallar um míkrópólitík 

sem snýst um aðferðirnar sem einstaklingar og hópar beita til þess að þjóna eigin 

hagsmunum. Þetta er óhjákvæmilegt þar sem fólk vinnur saman, og ekki síst þar sem margir 

sérfræðingar á sínu sviði starfa saman og vilja fá sínu framgengt. Mintzberg (1983) skilgreindi 

stofnanapólitík sem hegðun einstaklings eða hóps sem er óformlegur, greinilega 

staðbundinn, veldur klofningi og er ólöglegur og er ekki staðfestur með formlegu valdi, 

samþykktri hugmyndafræði eða staðfestri hæfni.   

Meyer, MacMillan og Northfield (2011) benda á að míkrópólitík sé formleg og óformleg 

notkun á lögbundnu og/eða ólögbundnu valdi skólastjóra og kennara sem notað er til þess 

að ná fram eigin markmiðum eða markmiðum hóps. West (1999) fjallar um formlegu og 

óformlegu hópana og hvernig þeir eru flóknari en sýnist. Formlegir hópar geta verið hópar 

sem eru í stuttan eða langan tíma og eru þá hluti af skipulagi skólastarfsins en óformlegir 

hópar geta líka myndast í skólum og eru þá ekki hluti af neinu formlegu skipulagi. Þarna 

getur til dæmis verið um að ræða hóp kennara (og/eða annarra starfsmanna) sem sætta sig 

ekki við ákveðna stefnu skólastjóra og berjast gegn henni. Samkvæmt Hoy og Miskel (2008) 

er það þarna sem míkrópólitíkin þrífst, sem er þegar hagsmunir formlegra og óformlegra 

hópa rekast á.  

Ágreiningur er eins og áður sagði óhjákvæmilegur innan stofnana og traust er mikilvægt 

til þess að hægt sé að leysa þann ágreining sem upp kemur. Mintzberg (1983) bendir á að 

ágreiningur er ekki endilega slæmur þar sem hann getur kallað á að vandamál í löglegu kerfi 

sé skoðað. Rodd (2006) og Tjosvold (2008) benda á að ef vel er að málum staðið er hægt að 

nýta ágreininginn í þágu stofnunarinnar þar sem hann er mjög mikilvægur fyrir þróun og vöxt 

hennar. Ágreiningur er óhjákvæmilegur í samskiptum á vinnustað en ef 

vinnustaðamenningin og starfsandinn eru í lagi og starfsfólk hefur sameiginlega stefnu og sýn 

á skólastarfið er líklegra að ágreiningsmálin verði auðleysanlegri.   

2.2.5 Samantekt 

Það er forgangsatriði fyrir sveitarfélögin og grunnskólana að minnka álag kennara en einnig 

er mikilvægt að þau átti sig á því að skólastjórnendur upplifa að sama skapi mikið álag í starfi 

vegna aukinna krafna. Sveitarfélögin virðast átta sig á þessari stöðu kennaranna og í 

framhaldi af kjarasamningum 2014 hefur farið fram vinna í þá áttina að laga starfsumhverfið 

og minnka álag.  

Erfitt er fyrir unga kennara að koma inn í kennslu og hafa rannsóknir sýnt fram á það að 

stórt hlutfall þeirra endist ekki lengi í starfi og eru ýmsar ástæður nefndar fyrir því. 

Starfsumhverfið er ein þeirra þar sem álag á kennara er allt of mikið. Kennaranámið hefur 

verið lengt og uppi eru vísbendingar um að lenging námsins undirbúi kennara betur fyrir 

starfið og að þeir sjái síður fyrir sér að hætta kennslu. Enn virðist þó vanta mikið upp á 

móttöku nýrra kennara í grunnskólum og er mikilvægt að grunnskólarnir marki sér stefnu 

strax í þeim efnum.  

Skólastjórar og kennarar geta lagt sitt af mörkum til þess að laga starfsumhverfið í 

skólunum með því að styrkja sjálfa sig í starfi sem fagfólk og vinna saman í faglegu 

lærdómssamfélagi. Faglegt lærdómssamfélag er náms- og samvinnumenning þar sem 

starfsmenn hafa sameiginlega sýn á starfið, vinna saman, ígrunda starf sitt og greina 

starfshætti til að bæta þá og til þess að styrkja sig sem fagfólk. Margt bendir til þess að vinna 

í teymum og sameiginleg ábyrgð á starfinu auki traust í samskiptum og bæti starfsandann. 

Það verður til þess að lærdómsmenningin verði framsækin og metnaðarfull og ef nýir 

kennarar koma í skólana og fá skipulagðan stuðning að minnsta kosti fyrstu tvö árin er 

líklegra að þeir sjái grunnskólann fyrir sér sem framtíðar starfsvettvang. Það er því vel þess 

virði fyrir skólastjóra að þróa faglegt lærdómssamfélag í skólanum.  

Faglegt lærdómssamfélag sem stutt er af teymiskennslu getur haft áhrif á starfsumhverfi 

grunnskólakennara eins og fram hefur komið. Aukin samvinna kennara minnkar og jafnvel 

kemur í veg fyrir einangrun þeirra. Kennararnir styrkja hvern annan og hvetja til árangurs, 

starfsþróunar, traust eykst og álag dreifist. Þar sem samvinnumenning ríkir og traust er á 

milli kennara verður starfsumhverfið þægilegra og starfsandinn verður jákvæðari. Main og 

Bryer (2005) benda einmitt á að með teymiskennslu dregur úr einangrun kennara, samvinna 

eykst, þeir miðla góðum hugmyndum og efni til hvers annars, og nýta sér styrkleika hvers 

annars, sem skilar sér í betri námsárangri nemenda. Telja má góðar líkur á því að brottfall 

nýliða í kennslu sé minna þar sem faglegt lærdómssamfélag er öflugt.  

3 Aðferð 

Talsvert er til af upplýsingum og rannsóknum um starfsumhverfi grunnskólakennara, álag 

þeirra í starfi, teymiskennslu og faglegt lærdómssamfélag. Ýmislegt er einnig til um stuðning 

við nýja kennara og brottfall þeirra á fyrstu árunum í starfi sem sýnir fram á hve erfitt það 

getur verið að byrja kennsluferilinn. Þörf er á því að gera samantekt um málefnið sem er 

mjög mikilvægt fyrir skólasamfélagið enda brottfall nýrra kennara úr starfi fyrstu árin 

staðreynd víða um heim. Að taka saman gögn sem til eru nú þegar getur mögulega varpað 

nýju ljósi á viðfangsefnið ásamt því að það er líklegt til að hjálpa öðrum við að ná betri 

skilningi á því (Torraco, 2005). Tilgangurinn með að skoða þessar upplýsingar er sá að setja 

fram hugmyndir eða tillögur um breytt starfsumhverfi sem er styðjandi, hvetjandi og gæti 

dregið úr álagi og vonandi orðið til þess að menntaðir grunnskólakennarar geti hugsað sér að 

gera kennarastarfið að ævistarfi. 

 

Rannsóknarspurningar 

Rannsóknarspurningarnar sem ég lagði upp með voru þessar: 

 

1. Hversu algengt er að nýráðnir grunnskólakennarar hverfi frá kennslu á fyrstu árum í 

starfi og hver er ástæðan fyrir því?    

2. Hvaða stuðningur er í boði fyrir nýliða í kennslu og hvernig fer hann fram? 

3. Hvað geta skólastjórnendur gert til að minnka brottfall nýráðinna grunnskólakennara 

með hliðsjón af hugmyndum um faglegt lærdómssamfélag?  

 

Til þess að svara rannsóknarspurningunum studdist ég við þær upplýsingar sem ég fann um 

starfsumhverfi kennara, starfsálag þeirra og brottfall, um móttöku nýrra kennara, 

teymiskennslu og faglegt lærdómssamfélag. Töluvert er til af eigindlegum íslenskum 

rannsóknum sem framkvæmdar hafa verið af meistaranemum og tengjast viðfangsefninu og 

er stuðst við niðurstöður úr nokkrum þeirra. Út frá athugun á þessum upplýsingum setti ég 

fram tillögur um hvað skólastjórar geta gert til að minnka brottfall nýliða í kennslu með 

hliðsjón af hugmyndum um faglegt lærdómssamfélag, sem stutt er af teymiskennslu. 

3.1 Aðferð við gagnaöflun 

Gagnaöflun fór þannig fram að ég setti upp fjóra lykilflokka til að leita út frá. Lykilflokkarnir 

fjórir eru þessir: Starfsumhverfi kennara (e. teacher work environment), brottfall nýliða (e. 

new teacher attrition), teymiskennsla (e. team teaching) og faglegt lærdómssamfélag (e. 

professional learning community). Innan hvers lykilflokks leitaði ég að heimildum og bjó til 

undirflokka sem ég leitaði einnig út frá. Þar sem ég þarf að notast við bæði íslenskar og 

erlendar heimildir leitaði ég efnis bæði á íslensku og ensku. Leitarorðin sem ég notaðist við 

koma hér á eftir, eins og áður sagði var ég með fjóra yfirflokka og ég set ensku útgáfu orðsins 

eða leitarstrengsins í sviga til þess að auðvelda það að tengja orðin eða leitarstrengina 

saman: Starfsumhverfi kennara (e. teacher work environment), álag (e. workload), 

fagmennska kennara (e. teacher professionalism), ábyrgð (e. accountability), starfsþróun (e. 

professional development), samvinna (e. collaboration), kennaranám (e. teacher education), 

vettvangsnám (e. teaching practice), brottfall nýrra kennara (e. new teacher attrition), 

stuðningur við nýja kennara (e. novice teacher support), teymiskennsla (e. team teaching), 

faglegt lærdómssamfélag (e. professional learning community), stofnun sem lærir (e. 

learning organisation), skólaþróun (e. school reform), grunnskólastjóri (e. primary school 

principal), stjórnun (e. management), forysta (e. leadership), fagleg forysta (e. educational 

leadership), stofnanamenning (e. school culture), starfsandi (e. school climate), samskipti (e. 

communication), traust (e. trust), ágreiningur (e. conflict), míkrópólitík (e. micropolitics). 

Ég leitaði heimilda í bókum, rannsóknum, skýrslum, tímaritagreinum og ýmsum öðrum 

gögnum sem ég taldi að hægt væri að nota, eins og fréttir og blogg sem gefa meiri innsýn í 

viðhorf kennara til starfsins og starfsumhverfisins. Ég nýtti mér tvær leitarvélar til þess að 

finna þessar heimildir: Google.is og leitir.is. Til þess að vera með sem bestar heimildir nýtti 

ég mér einnig heimildaskrá greina, rannsókna og verkefna sem fjölluðu um þá þætti sem ég 

tók fyrir.  

Íslenskt starfsumhverfi er í fyrirrúmi í verkefninu og tillögurnar um breytingu á 

starfsumhverfinu í grunnskólunum miðast við íslenskan raunveruleika. Ég skoðaði 

sérstaklega íslenskar rannsóknir á starfsumhverfi grunnskóla en kynnti mér einnig umfjöllun 

um erlent starfsumhverfi enda benda rannsóknir til þess að svipað ástand á starfsumhverfi 

sé víða um heim og er brottfall nýrra kennara úr starfi engan veginn eingöngu bundið við 

Ísland.  

3.2 Heimildir um brotthvarf úr starfi og stuðning við nýliða á Íslandi 

Nákvæmar tölur eru til um brottfall kennara úr starfi árlega frá 1998 og ýmsar upplýsingar 

eru til um stöðu ungra kennara og hug þeirra á því hve líklegir þeir eru til að hætta kennslu á 

næstu árum.  

 Hagstofa Íslands (e.d.) hefur tekið saman upplýsingar um brottfall starfsfólks við 

kennslu í grunnskólum frá 1998-2018. Inni í þessum tölum eru skólastjórnendur, þ.e. 

skólastjórar, aðstoðarskólastjórar og deildarstjórar, kennarar og leiðbeinendur. 

Starfsaldur kennara kemur ekki fram en hægt er að bera saman menntaða kennara 

og leiðbeinendur: 

https://px.hagstofa.is/pxis/pxweb/is/Samfelag/Samfelag__skolamal__2_grunnskolas

tig__1_gsStarfsfolk/SKO02306.px   

 

Í könnunum TALIS (e. Teaching and Learning International Survey) (Ragnar F. Ólafsson, 2014) 

er hægt að sjá tölur yfir aldur kennara í íslenskum grunnskólum árið 2013 og eru þær bornar 

saman við samsvarandi tölur árið 2008. Þar kemur fram að yngri kennurum (30 ára og yngri) 

fækkar á milli þessara tveggja kannana: 

https://mms.is/sites/mms.is/files/talis_skyrsla_2014.pdf  

 

Eftirtaldar rannsóknir/kannanir sem hafa verið framkvæmdar á brautskráðum kennurum til 

að kanna viðhorf þeirra til náms og starfs, ásamt því hvernig þeir upplifa starfsumhverfið í 

skólunum, skoðaði ég sérstaklega fyrir þetta verkefni: 

 Helgi Eiríkur Eyjólfsson og Stefán Hrafn Jónsson (2017) framkvæmdu könnun á meðal 

útskriftarárganga úr HÍ/KHÍ og HA árin 2000-2012 og þar er hægt að finna hversu 

líklegt starfandi kennarar telji að þeir muni starfa við grunnskólakennslu á næstu 

árum: 

https://reykjavik.is/sites/default/files/skyrsla_til_starfshops_um_nylidun_og_baett_s

tarfsumhverfi_grunnskolakennara_i_reykjavik_v2_med_cover.pdf  

 Anna Kristín Sigurðardóttir og Ingibjörg Kjartansdóttir (2018) framkvæmdu 

símakönnun á viðhorfum brautskráðra leik- og grunnskólakennara frá 

Menntavísindasviði HÍ 2014-2016 til námsins og starfsins. Hún náði til þriggja fyrstu 

hópanna sem brautskráðust eftir að meistaragráðu var krafist til kennsluréttinda, og 

þar er einnig hægt að finna upplýsingar um hverjar grunnskólakennarar telja líkurnar 

á að þeir haldi áfram að starfa við kennslu næsta ár: 

https://rafhladan.is/handle/10802/16777   

https://px.hagstofa.is/pxis/pxweb/is/Samfelag/Samfelag__skolamal__2_grunnskolastig__1_gsStarfsfolk/SKO02306.px
https://px.hagstofa.is/pxis/pxweb/is/Samfelag/Samfelag__skolamal__2_grunnskolastig__1_gsStarfsfolk/SKO02306.px
https://mms.is/sites/mms.is/files/talis_skyrsla_2014.pdf
https://reykjavik.is/sites/default/files/skyrsla_til_starfshops_um_nylidun_og_baett_starfsumhverfi_grunnskolakennara_i_reykjavik_v2_med_cover.pdf
https://reykjavik.is/sites/default/files/skyrsla_til_starfshops_um_nylidun_og_baett_starfsumhverfi_grunnskolakennara_i_reykjavik_v2_med_cover.pdf
https://rafhladan.is/handle/10802/16777

 María Steingrímsdóttir og Guðmundur Engilbertsson (2018) framkvæmdu rannsókn 

árið 2015 á grunn- og framhaldsskólakennurum sem voru á sínum fyrstu þremur 

árum í starfi. Þar er hægt að skoða viðhorf þeirra til starfsins og hverjar þeir telja 

líkurnar á að halda áfram kennslu: https://doi.org/10.24270/netla.2018.3   

 

Þessi gögn sem nefnd voru hér að framan svara fyrstu rannsóknarspurningunni. Til þess að 

svara annarri rannsóknarspurningunni skoðaði ég gögn um stuðning við nýliða í kennslu. 

Þegar rýnt er í greinar og rannsóknir á stöðu nýrra kennara kemur fram meginþema sem 

sýnir að töluvert vantar uppá móttöku og stuðning við nýliðana í skólunum. Eftirtaldar 

greinar og rannsóknir studdist ég sérstaklega við: 

 Alma Oddgeirsdóttir (2016) greindi frá því sem fram kom á samræðuþingi á Akureyri í 

tilefni Alþjóðadags kennara en þar kom fram í nokkrum erindum að mikið vantar upp 

á bæði móttöku nýrra kennara og stuðning við þá: 

http://skolavardan.is/frettir/Mottaka-nyrra-kennara-omarkviss-og-their-thurfa-meiri-

studning/ 

 Jónína Björk Stefánsdóttir (2017) framkvæmdi rannsókn með fimm nýliðum í kennslu 

á Norðurlandi og þar kom fram að stuðningur við nýliða í grunnskólakennslu er ekki 

nógu skipulagður og mikið vantar upp á leiðsögn:  

https://skemman.is/handle/1946/28215  

 Í grein Maríu Steingrímsdóttur (2010) sem fjallar um rannsókn sem fylgdi eftir annarri 

rannsókn á nýbrautskráðum grunnskólakennurum frá 2004 kom fram að fyrstu tvö 

árin hafi verið nokkurs konar tilraunaár á meðan nýliðarnir voru að fóta sig í starfi. 

Kennararnir vildu fá meiri endurgjöf og meira samstarf við stjórnendur: 

http://timarit.is/view_page_init.jsp?pageId=5283325  

 Rannsókn Helgu Hauksdóttur (2010) leiddi í ljós að nýliðum í kennslu fannst skipulag 

leiðsagnarkennslu ómarkvisst og að þeir hafi viljað fá meira samstarf, umræður, 

endurgjöf og stuðning frá skólastjóra: https://skemman.is/handle/1946/6928  

 Í skýrslu sem Skóla- og frístundaráð Reykjavíkur (2017) gaf út um nýliðun og bætt 

starfsumhverfi grunnskólakennara var mikil áhersla lögð á að bæta þyrfti stuðning við 

nýliða í kennslu: 

https://reykjavik.is/sites/default/files/sfs_starfsumhverfi_grunnskolakennara-

skyrsla_starfshops_um_nylidun_og_baett_starfsumhverfi_grunnskolakennara_i_reyk

javik_2017-lok121217.pdf       

 

https://doi.org/10.24270/netla.2018.3
http://skolavardan.is/frettir/Mottaka-nyrra-kennara-omarkviss-og-their-thurfa-meiri-studning/
http://skolavardan.is/frettir/Mottaka-nyrra-kennara-omarkviss-og-their-thurfa-meiri-studning/
https://skemman.is/handle/1946/28215
http://timarit.is/view_page_init.jsp?pageId=5283325
https://skemman.is/handle/1946/6928
https://reykjavik.is/sites/default/files/sfs_starfsumhverfi_grunnskolakennara-skyrsla_starfshops_um_nylidun_og_baett_starfsumhverfi_grunnskolakennara_i_reykjavik_2017-lok121217.pdf
https://reykjavik.is/sites/default/files/sfs_starfsumhverfi_grunnskolakennara-skyrsla_starfshops_um_nylidun_og_baett_starfsumhverfi_grunnskolakennara_i_reykjavik_2017-lok121217.pdf
https://reykjavik.is/sites/default/files/sfs_starfsumhverfi_grunnskolakennara-skyrsla_starfshops_um_nylidun_og_baett_starfsumhverfi_grunnskolakennara_i_reykjavik_2017-lok121217.pdf

Ekki eru til íslenskar rannsóknir sem tengja beint faglegt lærdómssamfélag við minna 

brottfall nýliða en ég tel að mörg gögn, greinar og rannsóknir sýni fram á að hægt sé að nýta 

það til þess að draga úr brottfallinu. Það er ekki síst ef teymiskennsla er notuð til þess að 

styðja við faglega lærdómssamfélagið þar sem samvinna og samstarf leika lykilhlutverk. Til 

þess að svara þriðju rannsóknarspurningunni notaðist ég meðal annars við eftirtaldar greinar 

og rannsóknir: 

 Anna Kristín Sigurðardóttir (2013) fjallaði um skólann sem faglegt lærdómssamfélag 

þar sem hún komst að þeirri niðurstöðu að mikilvægt sé að vinna að þróun þess til 

þess meðal annars að auka samstarf og bæta námsárangur. 

 Rannsókn Svanhildar Maríu Ólafsdóttur (2009) á teymiskennslu og tengsl hennar við 

lærdómssamfélag skólans í þremur skólum leiddi í ljós að kostir teymiskennslu væru 

sameiginleg ábyrgð, stuðningur og hagræðing í vinnu:  

https://skemman.is/handle/1946/4000  

 Í rannsókn sem Fríða Rún Guðjónsdóttir (2014) framkvæmdi í skóla í Reykjavík kom 

fram að helstu kostir teymiskennslu væru samstarf og sameiginleg ábyrgð: 

https://skemman.is/handle/1946/19533  

 Grein Ingvars Sigurgeirssonar og Ingibjargar Kaldalóns (2017) á samanburði á 

bekkjarkennslu- og teymiskennsluskólum í rannsókn sem framkvæmd var árin 2009-

2013 kom í ljós að í teymiskennsluskólunum var meiri áhersla lögð á samvinnu og 

samstarf, þróunarstarf var meira og auðveldara var að innleiða breytingar: 

http://netla.hi.is/greinar/2017/ryn/10.pdf  

 

 

3.3 Úrvinnsla upplýsinga 

Upplýsingunum safnaði ég saman út frá lykilflokkunum fjórum: Starfsumhverfi kennara (e. 

teacher work environment), brottfall nýrra kennara (e. new teacher attrition), teymiskennsla 

(e. team teaching) og faglegt lærdómssamfélag (e. professional learning community). 

Fræðilega kaflann setti ég upp út frá fyrirfram skilgreindum þáttum og í fjórða kaflanum, eða 

niðurstöðukaflanum, sem fjallar aðallega um brottfall kennara á Íslandi studdist ég við 

íslensk gögn um brottfall og tengingu þess við starfsumhverfi kennara. Í fræðilega kaflanum 

kom ég með upplýsingar um brottfall nýrra kennara og ástæður þess í fimm öðrum löndum: 

Svíþjóð, Noregi, Englandi, Bandaríkjunum og Ástralíu. Í umræðukaflanum setti ég fram 

tillögur um hvernig á að bæta starfsumhverfi með því að búa til og styðjast við faglegt 

lærdómssamfélag og studdist ég þar við bæði íslenskar og erlendar upplýsingar.   

https://skemman.is/handle/1946/4000
https://skemman.is/handle/1946/19533
http://netla.hi.is/greinar/2017/ryn/10.pdf

4 Niðurstöður 

Þessum kafla er skipt í fjóra hluta þar sem teknar eru saman upplýsingar um stöðu nýliða í 

grunnskólakennslu á Íslandi. Í fyrsta hlutanum er greint frá því sem fram hefur komið um 

brottfall kennara með sérstakri áherslu á brottfalli nýliða. Á vef Hagstofu Íslands er hægt að 

finna tölur um brottfall á milli ára hjá þeim sem sinna grunnskólakennslu en þó er ekki hægt 

að taka saman tölur um brottfall eftir starfsaldri. Þrátt fyrir það gefa þessar tölur góða mynd 

af brottfalli kennara í grunnskólum og skipta því máli í þessu samhengi. Í öðrum hlutanum er 

rætt um stuðning við nýliða í grunnskólunum og ég skoða hvort og þá hvernig leiðsögn þeir 

fá þegar þeir byrja í starfi. Í þriðja hlutanum er fjallað um sýn nýliða á starfið en margt bendir 

til þess að töluverður hluti þeirra sem ljúka námi hefja aldrei störf við kennslu. Það gæti þó 

verið að breytast eins og nýleg könnun sýnir. Í fjórða og síðasta hlutanum eru teknar saman 

helstu niðurstöður kaflans.  

 

4.1 Brottfall nýliða úr starfi 

Brottfall nýliða er vandamál víða um heim og er Ísland þar engin undantekning en bæði 

innlendar og erlendar rannsóknir hafa sýnt fram á mikið brottfall nýliða á fyrstu fimm árum í 

starfi (DuFour, DuFour og Eaker, 2008; Helgi Eiríkur Eyjólfsson og Stefán Hrafn Jónsson, 2017; 

Høigaard, Giske og Sundsli, 2011; Jónína Björk Stefánsdóttir, 2017; María Steingrímsdóttir og 

Guðmundur Engilbertsson, 2018; Pitsoe, 2013). Vegna mikils brottfalls nýrra kennara hefur 

kennarastéttin stundum verið kölluð „starfsstéttin sem étur þá ungu“ (Halford, 1998) og er 

það ekki góður vitnisburður um stöðu ungra, nýrra kennara.  

Brottfall nýrra kennara úr starfi er þó ekki séríslenskt vandamál. TALIS er rannsókn á 

vegum Efnahags- og framfarastofnunarinnar (OECD) sem hefur verið framkvæmd tvisvar, 

árin 2008 og 2013. Í íslensku könnuninni 2008 kom í ljós að 13,5% kennara á unglingastigi 

grunnskóla voru yngri en 30 ára en í könnuninni 2013 var hlutfallið orðið 6,3%. Sama gildir 

um meðaltal annarra landa í TALIS, hlutfall yngri kennara minnkar á milli þessara tveggja 

kannana (Ragnar F. Ólafsson, 2014). Niðurstöður úr könnun Önnu Kristínar Sigurðardóttur og 

Ingibjargar Kjartansdóttur (2018) um viðhorf brautskráðra leik- og grunnskólakennara 2014 – 

2016 til námsins og starfsins benda þó til annarrar þróunar, en þar kemur fram að 96% þeirra 

sem brautskrást starfa við kennslu á öðru ári eftir brautskráningu. Það eru ánægjulegar tölur 

enda er þetta mjög hátt hlutfall brautskráðra kennara sem halda áfram í kennslu. Þetta segir 

þó ekki alla söguna og hafa Helgi Eiríkur Eyjólfsson og Stefán Hrafn Jónsson (2017) bent á að 

30% þeirra sem hefja störf sem grunnskólakennarar hverfa frá kennslu á innan við sjö árum. 

Það bendir til þess að stórt hlutfall kennara getur ekki hugsað sér kennsluna sem 

framtíðarstarf og er það áhyggjuefni. 

Niðurstöður könnunar Önnu Kristínar Sigurðardóttur og Ingibjargar Kjartansdóttur (2018) 

eru áhugaverðar en kennararnir sem tóku þátt í þessari könnun voru allir brautskráðir úr 

náminu eftir að það var lengt úr þremur árum í fimm og krafist var meistaragráðu til þess að 

öðlast kennsluréttindin. 91% brautskráðu grunnskólakennaranna voru við kennslu fyrstu tvö 

árin eftir brautskráningu og þeir sem voru ekki við kennslu höfðu allir áhuga á að starfa við 

hana í framtíðinni. Þessar niðurstöður gætu bent til þess að þeir sem taka fimm ára 

kennsluréttindanám séu almennt ákveðnari að fara í kennslu eftir námið, og einnig gæti það 

bent til þess að þessir nemendur séu betur undirbúnir fyrir kennarastarfið en nemendur voru 

áður. Athyglisvert verður að skoða þessa þróun en bæta má við að með óbreyttu 

starfsumhverfi kennara og álaginu sem starfinu fylgir er brottfall kennara líklegt til að vera 

viðvarandi vandamál.  

   

4.1.1 Áhyggjur af nýliðun grunnskólakennara 

Ástæða er til að hafa áhyggjur af nýliðun í starfi grunnskólakennara og einnig er mikilvægt að 

kennarar ílengist í starfi. Það að kennarar ílengist ekki í starfinu er tengt við slakan árangur 

skóla, minni gæða í kennslu og lakari námsárangurs nemenda, og þá sérstaklega þeirra sem 

standa höllum fæti fyrir (Helgi Eiríkur Eyjólfsson og Stefán Hrafn Jónsson, 2017). Mikilvægi 

þess að minnka starfsmannaveltu er því ótvírætt. Samkvæmt könnun TALIS frá 2013 (Ragnar 

F. Ólafsson, 2014) fækkar nýjum kennurum á milli þeirra tveggja TALIS kannana sem 

framkvæmdar hafa verið, árin 2008 og 2013. Eins og kom fram hér að framan hafði hlutfall 

kennara undir þrítugu minnkað úr 13,5% árið 2008 í 6,3% árið 2013. Þetta eru tölur til að 

hafa áhyggjur af. Fækkun yngri kennara er oft talið benda til mögulegs kennaraskorts, 

sérstaklega þar sem stéttin eldist og nýliðun þarf að eiga sér stað. Í Skýrslu mennta- og 

menningarmálaráðherra til Alþingis um framkvæmd skólastarfs í grunnskólum skólaárin 

2007-2008, 2008-2009 og 2009-2010 (e.d.) kemur fram í kaflanum um starfsfólk grunnskóla 

að „eitt helsta áhyggjuefnið í sambandi við brottfall starfsfólks er að þess gætir mest meðal 

yngstu kennaranna. Stór hópur kennara sem eru að hefja kennsluferilinn hverfur úr starfi 

fljótlega eða eftir fyrsta árið í starfi“ (bls. 46). TALIS rannsóknirnar sýndu báðar að þessi 

þróun er enn þá óbreytt nokkrum árum síðar. 

Það er auðvitað mikilvægt að fá yngri kennara inn í skólana: Þeir eru nýkomnir úr námi og 

eru því bæði með nýja þekkingu á atriðum úr fræðunum tengda kennslu, eins og til dæmis 

varðandi nýja kennsluhætti, breytt námsmat og fleira. Einnig eru þeir væntanlega flestir 

tilbúnir til að prófa sig áfram með þessa þætti í þeirri von að þeir hafi áhrif á skólastarfið. Til 

þess að það geti gerst þarf starfsumhverfið að vera þannig að það sé hægt. Það er þó ekki 

augljóst hvernig gefa á nýliðum tíma og tækifæri til þess. Sveitarfélögin og kennaraforystan 

leggja mikla áherslu á að laga starfsumhverfið sem þau viðurkenna að sé allt of erfitt og 

tillögur starfshóps Skóla- og frístundaráðs Reykjavíkur (2017) um bætt starfsumhverfi eru 

margar og sumar þeirra kostnaðarsamar sem þýðir væntanlega að þær komast ekki allar í 

framkvæmd. Kennarar hafa einnig gagnrýnt þá vinnu sem lagt hefur verið af stað með 

síðastliðin ár til þess að bæta starfsumhverfið þar sem þeir segja þær óviðunandi. Ýmsar 

rannsóknir benda einmitt til þess að nýir kennarar komi með ákveðinn þekkingargrunn úr 

náminu sem tekur tíma til að þróa og móta í starfi. Auk þess er aukinn skilningur á því að 

starfshæfni kennara tekur tíma til að mótast og nýliði á því alltaf mikið eftir ólært, sama hve 

vel undirbúinn hann kemur til starfa úr kennaranáminu (María Steingrímsdóttir, 2010).  

Meðalaldur grunnskólakennara fer hækkandi á meðal kennara með kennsluréttindi en 

lækkandi á meðal kennara án kennsluréttinda:  

 

Tafla 1 Meðalaldur grunnskólakennara með og án réttinda 

 Meðalaldur Kennarar (með 
kennsluréttindi) 

Leiðbeinendur (án 
kennsluréttinda) 

2010 45,0 45,3 41,2 

2016 46,8 47,3 38,8 

2017 46,7 47,7 35,9 

2018 46,5 48,0 36,2 

(Upplýsingar teknar af vef Hagstofu Íslands) 

 

Eins og sjá má hefur meðalaldur kennara hækkað um þrjú ár frá 2010 til 2018 og 

töluverður munur er á meðalaldri kennara og leiðbeinenda. Árið 2010 var munurinn á 

meðalaldri kennara og leiðbeinenda 4,1 ár en var orðinn 11,8 ár árið 2018. Kennarar eru að 

eldast en leiðbeinendur eru að yngjast en leiðbeinendur eru á sama tíma það starfsfólk við 

grunnskólakennslu sem helst hættir störfum í lok árs. Með hækkandi meðalaldri kennara 

eykst hættan á kennaraskorti, ekki síst ef litið er til þess að nýliðun í starfi vegur engan 

veginn nægjanlega upp á móti þeim kennurum sem fara á eftirlaun.  

 

4.1.2 Brottfall á Íslandi 

Á vef Hagstofu Íslands (e.d.) er hægt að taka saman tölur um brottfall starfsfólks við kennslu í 

grunnskólum á Íslandi frá 1999-2018 eins og sést í töflu 1. Starfsfólk við kennslu eru ekki 



58 

eingöngu kennarar og leiðbeinendur heldur einnig skólastjórar, aðstoðarskólastjórar og 

deildarstjórar. Frá aldamótum hefur brottfall starfsfólks við grunnskólakennslu verið á bilinu 

12-17% á hverju ári. Mikill munur mælist á starfsfólki með og án kennsluréttinda en allt að 

44% þeirra sem kenna í grunnskólum án kennsluréttinda hafa hætt á milli kennsluára. Það 

hefur sínar skýringar en leiðbeinendur eru meðal annars einungis ráðnir í eitt ár í einu. Þeir 

eru þó ekki til umræðu hér heldur eingöngu þeir kennarar sem eru með kennsluréttindi.  

 

Tafla 2 Niðurstöður um brottfall kennara með kennsluréttindi 2010-2018 

  Við kennslu árið 
áður 

Ekki við kennslu 
að hausti 

Ekki við kennslu 
að hausti, 
hlutfall 

2010 Alls 4978 657 13,2% 

 Með kennsluréttindi 4541 509 11,2% 

2011 Alls 4886 729 14,9% 

 Með kennsluréttindi 4509 582 12,9% 

2012 Alls 4743 625 13,2% 

 Með kennsluréttindi 4531 543 12,0% 

2013 Alls 4784 675 14,1% 

 Með kennsluréttindi 4586 589 12,8% 

2014 Alls 4779 626 13,1% 

 Með kennsluréttindi 4577 545 11,9% 

2015 Alls 4812 643 13,4% 

 Með kennsluréttindi 4596 547 11,9% 

2016 Alls 4876 628 12,9% 

 Með kennsluréttindi 4615 530 11,5% 

2017 Alls 4893 579 11,8% 

 Með kennsluréttindi 4621 484 10,5% 

2018 Alls 5140 664 12,9% 

 Með kennsluréttindi 4697 540 11,5% 

(Upplýsingar teknar af vef Hagstofu Íslands) 

 

Nýlega brautskráðir grunnskólakennarar, þeir sem eru á fyrsta starfsári eru auðvitað inni í 

þessum tölum en ekki er hægt að sjá hvert hlutfall þeirra er. Það sem tölurnar sýna okkur er 

að á hverju ári síðan árið 2010 hafa 12-15% þeirra sem starfa við kennslu í grunnskólum ekki 

haldið því áfram næsta ár og er það töluverð starfsmannavelta ár hvert. Samskonar hlutfall 

er á árunum 2000-2010 (Hagstofa Íslands, e.d.).  

Starfsmannavelta gefur vísbendingar um starfsánægju og stjórnun starfsmanna. 

Kostnaður er fyrir fyrirtæki eða stofnun við mikla starfsmannaveltu en hafa verður í huga að 

starfsmannaskipti eru mikilvæg til þess að endurnýjun eigi sér stað. Eðlileg starfsmannavelta 

telst vera innan við 10% en tölur úr rannsókn Háskólans í Reykjavík árið 2006 sýndu að 

starfsmannavelta í íslenskum fyrirtækjum var á bilinu 13-16% eftir atvinnugreinum (Arney 

Einarsdóttir og Sigríður Þrúður Stefánsdóttir, 2009). Tölur frá Hagstofu Íslands (e.d.) hér að 

ofan sýna að starfsmannavelta við kennslu í grunnskólum er á bilinu 11-13% frá 2010-2018. 

Ástæður sem nefndar eru fyrir brottfalli nýliða á Íslandi eru álag í starfi, ónægur 

stuðningur í starfinu og launakjör (Skóla- og frístundaráð Reykjavíkur, 2017). Það er eins með 

störf í skólum og annars staðar á vinnumarkaði; hærri laun kennara stuðla að því að kennarar 

haldi frekar áfram í starfi á meðan óánægja með laun verður frekar til þess að kennarar 

hætta og hverfa til annarra starfa (Helgi Eiríkur Eyjólfsson og Stefán Hrafn Jónsson, 2017). 

Erlendar rannsóknir benda til að starfsóánægja, að fá ekki að vera með í ákvarðanatöku, erfið 

samskipti, neikvæð skólamenning og kulnun í starfi séu ástæður brottfalls (den Brok, 

Wubbels og van Tartwijk, 2017). Rannsóknir víðs vegar um heiminn staðfesta brottfall nýrra 

kennara á fyrstu árunum í starfi eins og fram kom í kafla 2.1.5. Kennaraskortur kemur 

reglulega fram í umræðu og til þess að bregðast við yfirvofandi kennaraskorti eru margar 

leiðir farnar til að fá ungt fólk í kennaranám. Ýmislegt bendir þó til þess að vandamálið sé 

ekki að fá nýja kennara inn í skólakerfið heldur að reyna að fá útskrifaða kennara til að starfa 

við kennslu og að halda kennurum í starfi (Helgi Eiríkur Eyjólfsson og Stefán Hrafn Jónsson, 

2017; Lindqvist, Nordänger og Carlsson, 2014). 

 

4.2 Stuðningur við nýliða  

Móttaka nýliða og stuðningur við þá innan skólans skiptir miklu máli, auk þess sem erfitt 

starfsumhverfi, mikið álag og lág laun hafa mikið um það að segja að allt of margir kennarar 

endast ekki í starfi (Alma Oddgeirsdóttir, 2016; Jónína Björk Stefánsdóttir, 2017; Skóla- og 

frístundaráð Reykjavíkur, 2017). Mikið virðist vanta upp á stuðning við nýja kennara og þar 

sem er stuðningur er hann nánast eingöngu veittur fyrsta ár nýja kennarans í starfi en nýir 

kennarar hafa bent á að hann þurfi að vera í að minnsta kosti tvö ár (Jónína Björk 

Stefánsdóttir, 2017). Lilja M. Jónsdóttir leggur reyndar til að nýir kennarar fái stuðning í þrjú 

ár (Skóla- og frístundaráð Reykjavíkur, 2017). Í könnun Helga Eiríks Eyjólfssonar og Stefáns 

Hrafns Jónssonar (2017) á meðal brautskráðra nemenda úr kennaranámi HÍ/KHÍ og HA árin 

2000‒2012 koma meðal annars fram eftirfarandi niðurstöður um stuðning við nýja kennara í 

starfi: 39% voru með formlegan stuðning við byrjun kennsluferilsins, 61% fengu engan 

stuðning. Af þeim sem fengu stuðning: 

 Rúm 80% voru með leiðsagnarkennara en að auki var í litlum mæli formlegur 

stuðningur frá skólastjóra, frá öðrum stjórnendum eða annars konar stuðningur. 

 Flestir fengu stuðning fyrsta árið (70%), 27% fengu stuðning fyrsta hálfa árið. 1,3% 

fengu stuðning fyrsta mánuðinn og 2,2% fengu stuðning fyrstu þrjú árin eða lengur.  

 78% fengu mikinn eða frekar mikinn stuðning frá leiðsögukennara en 6,9% fengu 

mjög lítinn stuðning.  

 96% töldu að stuðningur frá stjórnanda hafi hjálpað mjög og frekar mikið í byrjun 

starfsins.  

 

Mun jákvæðari tölur birtust í könnun Önnu Kristínar Sigurðardóttur og Ingibjargar 

Kjartansdóttur (2018) en 77% grunnskólakennara sem brautskráðust árið 2016 sögðust hafa 

fengið stuðning í starfi á fyrsta árinu í kennslu. Af þeim sem fengu stuðning fengu 63% 

handleiðslu frá reyndum kennara, 21% var hluti af teymi og 17% nefndu annars konar 

stuðning. Það sem kennurum taldist gagnast þeim best var handleiðsla frá reyndum kennara 

(43%), teymiskennsla (10%) og stuðningur frá reyndum kennara í bland við teymiskennslu 

(10%). Athyglisvert er lágt hlutfall þeirra sem nefna teymiskennslu sem gagnlegan stuðning 

en það þarf ekki að segja neitt um teymiskennslu innan skólans þar sem hún var ekki skoðuð 

sérstaklega. Teymiskennsla er þó í tiltölulega fáum skólum sem skýrir lágt hlutfall þeirra sem 

telja hana stuðning.  

Athyglisvert er hátt hlutfall þeirra sem töldust gagnast best handleiðsla frá reyndum 

kennara. Eins og kom fram í rannsókn Helgu Hauksdóttur (2010) hafa reyndir kennarar ekki 

þann tíma sem nauðsynlegur er til að veita nýliðum þá leiðsögn sem þeir þurfa á að halda. 

Það eru ekki eingöngu nýir kennarar sem finna fyrir miklu álagi, reyndir kennarar og 

skólastjórar gera það líka.  

Rannsókn Lilju M. Jónsdóttur (2012) styður það að nýir kennarar þurfa mikinn stuðning 

og þetta tvennt rímar svo við erlendar rannsóknir þar sem fram kemur að markviss 

stuðningur við nýja kennara í starfi vinnur gegn því að þeir hætti kennslu (María 

Steingrímsdóttir og Guðmundur Engilbertsson, 2018). Í rannsókn Helga Eiríks Eyjólfssonar og 

Stefáns Hrafns Jónssonar (2017) kom fram að 50% kennara fannst stuðningur frá 

leiðsagnarkennara hjálpa sér mikið í starfi og 28% fannst stuðningur hjálpa sér frekar mikið. 

64% fannst stuðningur frá skólastjórnanda hjálpa sér mjög mikið og 32% frekar mikið og eru 

þessar niðurstöður í takt við erlendar niðurstöður. Í rannsókn Helgu Hauksdóttur (2010) kom 

fram hve ómetanlegur stuðningurinn getur verið frá leiðsagnarkennara og einnig kom þar 

fram að nýliðum fannst vanta stuðning í byrjun kennsluferilsins.  

Rannsókn Maríu Steingrímsdóttur og Guðmundar Engilbertssonar (2018) sýnir hins vegar 

fram á allt aðrar niðurstöður, en þar kemur fram að stuðningur í starfi breytir litlu eða engu 

um hvort kennarar hugsi um að hætta eða ekki og er það ekki í takt við niðurstöður annarra 

rannsókna, hvorki innlendar né erlendar. Það sem kom þó fram í þessari rannsókn var að 

aðeins helmingur kennara hafði leiðsagnarkennara fyrsta starfsárið og rúmlega 20% þeirra 

sem fengu leiðsagnarkennara höfðu aldrei fundað með honum; rúm 33% höfðu fundað einu 

sinni í mánuði, sjaldnar eða jafnvel aldrei. Þetta þarf að hafa í huga enda ekki nóg að hafa 

leiðsögn að heitinu til, leiðsögnin þarf að vera vel skipulögð og hugsuð til þess að styðja nýja 

kennarann í starfinu.  

 

4.3 Sýn nýliða á starfið 

Í skýrslu Skóla- og frístundaráðs Reykjavíkur (2017) sem gerð var til að bregðast við lítilli 

nýliðun, brottfalli nýrra kennara og erfiðu starfsumhverfi kemur fram að margir sem ljúka 

kennaranámi fara í önnur störf. Samkvæmt skýrslu Nefndar um kennaraþörf frá 1999 kom 

fram að viðmiðið sé að 70% þeirra sem ljúka kennaramenntun hefji störf sem kennarar. 

Rannsókn Helga Eiríks Eyjólfssonar og Stefáns Hrafns Jónssonar frá 2016 bendir til þess að 

30% kennara séu hættir kennslu á innan við sjö árum (Skóla- og frístundaráð Reykjavíkur, 

2017). 

Í könnun Helga Eiríks Eyjólfssonar og Stefáns Hrafns Jónssonar (2017) á meðal 

brautskráðra nemenda úr kennaranámi HÍ/KHÍ og HA árin 2000‒2012 komu fram ýmsar 

athyglisverðar niðurstöður varðandi kennaramenntaða einstaklinga: 

 54% starfa við grunnskólakennslu árið 2017 en 46% gera það ekki. 

 Af þeim sem störfuðu ekki við grunnskólakennslu höfðu 51% starfað við 

grunnskólakennslu eftir kennaranám en 49% höfðu ekkert starfað við kennslu í 

grunnskóla. 

 39% höfðu oft hugsað um að hætta starfi síðustu 12 mánuði og 28% stöku sinnum. 

24% höfðu aldrei hugsað um að hætta.  

 45% töldu mjög ólíklegt að þeir myndu halda áfram kennslu næstu tvö árin og 33% 

töldu engar líkur á því. Aðeins 0,3% töldu það öruggt og 9% töldu það mjög eða frekar 

líklegt.  

 75% þeirra sem voru ekki starfandi sem grunnskólakennarar sögðu að launakjörin 

skiptu mjög miklu máli varðandi það að hefja kennslu í grunnskóla. 

 64% þeirra sem voru ekki starfandi sem grunnskólakennarar sögðu að minna álag 

myndi skipta máli ef þeir myndu hefja kennslu.  

Út frá þessum niðurstöðum virðast nýútskrifaðir kennarar ekki nægilega viljugir til að 

hefja störf við kennslu í grunnskólum þar sem rétt tæpur helmingur þeirra hefur aldrei 

starfað við grunnskólakennslu. Rétt tæpur helmingur þeirra sem hófu störf kenna ekki lengur 

og áfram er það rétt tæpur helmingur þeirra sem starfa við grunnskólakennslu sem telja 

mjög ólíklegt að þeir haldi því áfram eftir tvö ár. Ekki kemur fram hvert hlutfall nýútskrifaðra 

kennara er meðal þeirra 46% sem starfa ekki lengur við grunnskólakennslu en þessar tölur 

sýna samt sem áður fram á mikið brottfall kennara úr starfi, auk þess sem allt of margir hefja 

ekki störf við kennslu eftir nám. Þessar niðurstöður ýta undir væntanlegan kennaraskort sem 

oft er varað við í almennri umræðu. Einnig kemur fram í könnuninni að margir þeirra sem 

kenna ekki í grunnskóla eru í annars konar störfum tengdum kennslu eða skólastarfi, eins og 

kennslu í framhaldsskólum.  

Ef skoðaðar eru niðurstöður úr könnun Önnu Kristínar Sigurðardóttur og Ingibjargar 

Kjartansdóttur (2018) um viðhorf brautskráðra leik- og grunnskólakennara 2014 - 2016 til 

námsins og starfsins er þróunin þó á annan veg. Þessi könnun var framkvæmd vegna laga nr. 

87/2008 um menntun og ráðningu kennara og skólastjórnenda við leikskóla, grunnskóla og 

framhaldsskóla þar sem kröfur um menntun breyttust og til að fá leyfisbréf urðu kennarar að 

hafa meistaragráðu. Könnunin var símakönnun sem framkvæmd var á meðal brautskráðra 

kennara frá Menntavísindasviði Háskóla Íslands. Fram kom að 91% þátttakenda í könnuninni 

hófu strax störf við kennslu í grunnskóla, en 9% hófu kennslustörf í leikskóla. Þarna er líka 

athyglisvert að fjöldi þeirra sem hóf kennslu strax eftir brautskráningu hækkaði á milli ára: 

88% þeirra sem brautskráðust 2014, 89% sem brautskráðust 2015 og 97% þeirra sem 

brautskráðust 2016. Af þeim sem tóku þátt í könnuninni störfuðu 96% enn við kennslu á 

öðru ári eftir brautskráningu. Nokkrir þeirra sem störfuðu ekki við kennslu töldu mjög líklegt 

að þeir myndu gera það í framtíðinni. Rúmlega 88% þeirra sem störfuðu við kennslu fyrsta 

árið eftir brautskráningu sögðust ætla að halda áfram kennslu á næsta ári, 11% voru ekki viss 

og 1% viss um halda ekki áfram. Nokkrar ástæður voru nefndar fyrir mögulegu brottfalli: 

Leiðinlegt árferði í skólamálum væri ekki hvetjandi og að staðan yrði að batna, fyrsta árið í 

starfi er mjög erfitt, álag er of mikið, undirbúningur eftir mastersnámið er ekki nægjanlegur 

og launin eru of lág. Allir þeir sem hófu störf við kennslu ári eftir brautskráningu ætluðu sér 

að halda áfram að starfa við kennslu (Anna Kristín Sigurðardóttir og Ingibjörg Kjartansdóttir, 

2018). Könnun Önnu Kristínar og Ingibjargar var símakönnun en aðrar kannanir eru rafrænar 

og gæti það haft áhrif á muninn á milli kannananna. Einnig náði könnun Önnu Kristínar og 

Ingibjargar eingöngu til fyrstu tveggja áranna eftir brautskráningu.  

María Steingrímsdóttir og Guðmundur Engilbertsson (2018) framkvæmdu rannsókn árið 

2015 á grunn- og framhaldsskólakennurum sem voru á sínum fyrstu þremur árum í starfi. Þar 

kom fram að rúmlega 11% kennara höfðu leitað skipulega að öðru starfi, 22% hugsuðu oft 

um að hætta í núverandi starfi og 27% veltu því alvarlega fyrir sér að skipta um starf. Ekki var 

munur á milli kennara eftir því á hvaða skólastigi þeir störfuðu eða hver starfsaldur þeirra 

var. Rannsókn Helga Eiríks Eyjólfssonar og Stefáns Hrafns Jónssonar (2017) sýnir einnig fram 

á töluverðan fjölda kennara sem hafa hugleitt að hætta kennslu þar sem 39% sögðust oft 

hafa hugsað um það síðastliðna 12 mánuði að hætta, 45% töldu ólíklegt að þeir myndu halda 

áfram kennslu næstu tvö ár og 33% sögðu það nánast útilokað. Í þessari rannsókn þarf að 

hafa í huga að inni í tölunum eru bæði nýliðar og reyndir kennarar með langa starfsreynslu 

og því er ekki hægt að segja hvert hlutfallið var hjá nýjum kennurum. Könnun Önnu Kristínar 

Sigurðardóttur og Ingibjargar Kjartansdóttur (2018) sýnir fram á annars konar niðurstöður, 

en þar kom fram að 91% brautskráðra grunnskólakennaranema frá Menntavísindasviði HÍ 

fóru strax að kenna og fer þeim fjölgandi á milli ára. Einnig kom fram að 96% þátttakenda 

störfuðu enn við kennslu tveimur árum eftir útskrift. Könnunin sýndi að auki fram á hátt 

hlutfall kennara sem ætluðu að halda áfram eftir fyrsta árið, en 88% svöruðu þeirri spurningu 

játandi. Mikilvægt er að fylgja þessari könnun eftir til að skoða hvort samskonar tölur komi í 

ljós eftir að aðgerðaráætlun Mennta- og menningarmálaráðuneytisins (2019a) kemur til 

framkvæmda. 

5 Umræða  

Hér fjalla ég um niðurstöður verkefnisins út frá rannsóknarspurningunum þremur. 

Viðfangsefnið var áhrif faglegs lærdómssamfélags á starfsumhverfi grunnskólakennara og 

hvort og þá hvernig hægt væri að nota faglegt lærdómssamfélag til þess að bæta 

starfsumhverfið í skólunum, minnka álagið og draga úr brottfalli nýliða í kennslu. Markmiðið 

var að koma með tillögur um hvað skólastjóri getur gert til að ná þessu fram. Þrjár 

rannsóknarspurningar voru settar fram sem svarað verður hér í þessum kafla:  

 

1. Hversu algengt er að nýráðnir grunnskólakennarar hverfi frá kennslu á fyrstu árum í 

starfi og hver er ástæðan fyrir því?    

2. Hvaða stuðningur er í boði fyrir nýliða í kennslu og hvernig fer hann fram? 

3. Hvað geta skólastjórnendur gert til að minnka brottfall nýráðinna grunnskólakennara 

með hliðsjón af hugmyndum um faglegt lærdómssamfélag?  

 

Umræðunum er skipt í fjóra undirkafla þar sem dregin eru saman svör við 

rannsóknarspurningunum. Kaflarnir fjórir eru: Staða nýliða í kennslu, Ástæður brottfalls 

nýliða úr kennarastarfinu, Undirbúningur kennara og stuðningur við nýliða, og Faglegt 

lærdómssamfélag til þess að draga úr brottfalli nýliða. 

 

5.1 Staða nýliða í kennslu 

Þrátt fyrir að nákvæmar tölur vanti um brottfall nýrra kennara á Íslandi má fullyrða út frá 

þeim rannsóknum og könnunum sem framkvæmdar hafa verið að brottfall nýrra kennara sé 

vandamál hér eins og í mörgum öðrum löndum (DuFour, DuFour og Eaker, 2008; Helgi Eiríkur 

Eyjólfsson og Stefán Hrafn Jónsson, 2017; Høigaard, Giske og Sundsli, 2011; Jónína Björk 

Stefánsdóttir, 2017; María Steingrímsdóttir og Guðmundur Engilbertsson, 2018; Pitsoe, 

2013). Það er staðreynd að kennarastéttin er að eldast og hlutfall kennara undir 30 ára aldri 

minnkar á milli kannana TALIS (Ragnar F. Ólafsson, 2014). Athyglisvert er að þessar 

niðurstöður staðfesta þær áhyggjur sem uppi voru á árunum 2007-2010 (Mennta- og 

menningarmálaráðuneytið, e.d.). Skoða þarf hvort þetta sé að breytast eins og niðurstöður 

benda til úr könnun sem Anna Kristín Sigurðardóttir og Ingibjörg Kjartansdóttir (2018) 

framkvæmdu þar sem kennarar virðast vera reiðubúnari til að fara beint í kennslu og eru 

viljugri til að halda áfram eftir lengingu kennaranámsins í 5 ár. Fleiri rannsóknir eru 

nauðsynlegar til að draga ályktanir um þróunina.  

Skortur á menntuðum kennurum 

Eins og kemur fram í skýrslu Helga Eiríks Eyjólfssonar og Stefáns Hrafns Jónssonar (2017) er 

því reglulega haldið fram í opinberri umræðu að grunnskólakennarastéttin sé að eldast og að 

mikil aukning sé á grunnskólakennurum á eftirlaunaaldri. Í umræðum um kennaraskort þarf 

þó að taka tillit til þess að væntanlega er nóg til af menntuðum kennurum til þess að manna 

þær stöður sem upp á vantar þegar starfandi kennarar fara á eftirlaun, þrátt fyrir að nýliðun 

sé lítil. Það virðist vera staðreynd að stórt hlutfall menntaðra kennara starfar ekki við kennslu 

og benda Helgi Eiríkur og Stefán Hrafn á þá túlkun Ingersoll (2011) um að kennaraskortur sé 

ekki til komin vegna skorts á fólki með kennaramenntun þar sem fullt er af menntuðum 

kennurum í landinu, heldur eru menntakerfin og skólarnir vanmáttugir að halda í kennarana 

sem koma til starfa í skólunum.  

Mikið brottfall kennara, og ekki síst nýliða úr kennslu hefur mikið að segja um 

kennaraskort. Starfsumhverfi grunnskólakennara og mikið álag er stórt vandamál og ástæða 

þess að allt of marga leiðbeinendur þarf til að manna grunnskólana á hverju ári til þess að 

hægt sé að halda uppi lögbundinni kennslu. Miðað við tölur Hagstofu Íslands um brottfall 

leiðbeinenda úr starfi og áhrif mikillar starfsmannaveltu á námsárangur nemenda er augljóst 

að úrbóta er þörf og að manna þarf grunnskólana með menntuðu fólki sem sér kennsluna 

fyrir sér sem framtíðarstarf. 

Samkvæmt tölum frá Hagstofu Íslands í apríl 2019 fjölgar leiðbeinendum í grunnskólum 

og hefur fjölgun átt sér stað árlega frá 2012. Það haust, haustið 2012 var fjöldi leiðbeinenda 

4,1% en haustið 2018 voru þeir 12,4% af 5.311 stöðugildum í kennslu á Íslandi. Mismunandi 

er eftir landshlutum hvert hlutfallið er – lægst er það á Norðurlandi eystra eða 9,1% og hæst 

er það á Vestfjörðum, 27,7% (Hagstofa Íslands, 2019). Ef að líkum lætur munu margir þessara 

leiðbeinenda hverfa frá störfum í lok árs, eins og þróunin hefur verið frá 1999 (Hagstofa 

Íslands, e.d.).  

Það er markmið Mennta- og menningarmálaráðuneytisins að hækka hlutfall þeirra sem 

ljúka námi og hefja kennslu sem er vel því mikil þörf er á því að flestir sem mennta sig sem 

kennarar hefji störf við kennslu að loknu námi. Áætlun Mennta- og 

menningarmálaráðuneytisins (2019a) er að fjölga nýjum kennurum í grunnskólunum með því 

að bjóða upp á launað starfsnám á lokaári M.Ed. náms og bjóða nemendum námsstyrk til að 

ljúka lokaverkefni. Þetta eru mikilvægar aðgerðir vegna þess að það skiptir máli fyrir 

grunnskólana að vera fullmannaðir með menntuðum kennurum auk þess sem mikilvægt er 

að nýir kennarar komi reglulega inn í skólana með sínar hugmyndir til þess að þróa í því starfi 

sem fyrir er unnið í skólunum. Hvernig á að halda nýju kennurunum í kennslustarfinu er svo 

allt annað mál sem mikilvægt er að taka föstum tökum. Þróun faglegs lærdómssamfélags 

innan grunnskólanna gæti skipt töluverðu máli til að snúa þessari þróun við.  

 

Stuðningur við nýliða í kennslu í skólunum 

Mjög mikilvægt er fyrir nýja grunnskólakennara að fá stuðning þegar þeir hefja kennslu. 

Ýmsar íslenskar rannsóknir benda þó til þess að upp á þetta vantar töluvert (Alma 

Oddgeirsdóttir, 2016; Helgi Eiríkur Eyjólfsson og Stefán Hrafn Jónsson, 2017; Hulda 

Helgadóttir, 2010; Jónína Björk Stefánsdóttir, 2017). Aðgerðaráætlun Mennta- og 

menningarmálaráðuneytisins (2019a) boðar styrki til starfandi kennara í námi í starfstengdri 

leiðsögn og kennsluráðgjöf. Í maí 2019 var nýtt starfsheiti leiðsagnarkennara tekið upp í 

grunnskólum sem gildir skólaárið 2019-2020 og verður endurskoðað áður en næsta skólaár 

hefst. Leiðsagnarkennarinn tekur að sér leiðsögn við kennara eða nýliða í starfi og getur starf 

við leiðsögn aldrei verið í minna en 20% starfshlutfalli í hverjum skóla. Hlutverk 

leiðsagnarkennarans verður að sinna leiðsögn við kennaranema og nýliða í kennslu vegna 

undirbúnings kennslu, gerð kennsluáætlana, kennsluráðgjöf og aðstoð við ýmis fagleg störf 

kennara eins og samstarf við nemendur og foreldrasamstarf (Þorgerður Diðriksdóttir, 

munnleg heimild, 31. maí 2019).  

Skóla- og frístundaráð Reykjavíkur (2017) ætlar að bæta stuðning við nýliða innan 

skólanna sem sýnir að ábyrgðaraðilar átta sig á þeirri stöðu sem uppi er varðandi stuðning og 

leiðsögn við nýliða. Það má segja að Sveitarfélögin og Mennta- og menningarmálaráðuneytið 

séu á réttri leið með þær framkvæmdir og aðgerðaráætlanir sem þau hafa hleypt af stað en 

hins vegar má telja líklegt að það taki tíma fyrir þessar breytingar að ganga í gegn, ekki síst 

vegna mikils kostnaðar sem gæti legið að baki. Það er því mikilvægt fyrir skólastjóra að huga 

að því hvað þeir geta sjálfir gert til að draga úr brottfalli. 

Eitt af því mikilvægasta sem hægt er að gera fyrir nýja kennara er að bæta móttöku og 

stuðning við þá. Nýir kennarar vilja að móttaka, leiðsögn og stuðningur sé til staðar og það er 

skylda skólastjóra að búa þannig um að svo sé. Faglegt lærdómssamfélag með áherslu á 

samvinnu og teymiskennslu gæti verið mjög öflugur stuðningur við nýja kennara; það gæti 

hvatt þá til þess að halda áfram í starfi og það gæti komið í veg fyrir að nýir kennarar upplifi 

einsemd og eigi erfitt með að komast inn í kennarahópinn eins og rannsókn Huldu 

Hauksdóttur (2010) sýndi fram á. 

 



 

67 

5.2 Ástæður brottfalls nýliða úr kennarastarfinu 

Þegar skoðaðar eru rannsóknir um brottfall nýliða úr kennslu og ástæður brottfallsins kemur 

í ljós að margt er sameiginlegt þvert á lönd. Þættir sem hægt er að sjá að eru sameiginlegir 

eru launakjör, álag og starfsumhverfi, bæði á Íslandi og annars staðar. Þar sem markmið 

verkefnisins snúa að íslensku umhverfi er þessi umfjöllun eingöngu um það, en athyglisvert 

er að skoða niðurstöður erlendra rannsókna og bera saman við íslenskan veruleika. Í Svíþjóð 

eru ástæður brottfallsins neikvætt starfsumhverfi og lélegar starfsaðstæður (Lindqvist, 

Nordänger og Carlsson, 2014), í Noregi er það starfið sem uppfyllir ekki væntingar nýliðans, 

starfið er ekki nægileg áskorun, ósætti með skólastefnu og erfitt að fá varanlega 

kennarastöðu (Smith, Ulvik, Helleve og Olsen, 2014). Á Englandi er það álag, þrýstingur vegna 

ábyrgðar, staða skólamála, launakjör og skortur á forystu í skólunum (Foster, 2019). Í 

Bandaríkjunum eru ástæður eins og laun og starfsumhverfi nefnd (Newberry og Allsop, 2017) 

og í Ástralíu er það lélegt starfsumhverfi, álag, lélegur undirbúningur fyrir kennarastarfið, lítill 

stuðningur í skólunum, kulnun, erfitt að samræma einkalíf og vinnu, og betri laun í öðrum 

störfum (Queensland College of Teachers, 2013). Á Íslandi eru ástæður sem nefndar eru fyrir 

brottfalli nýliða álag í starfi, ónægur stuðningur fyrir nýliða og launakjör (Skóla- og 

frístundaráð Reykjavíkur, 2017). Launakjörin eru ekki til umræðu hér þó svo þau séu ein af 

ástæðum brottfalls úr kennslu en álag og starfsumhverfið í grunnskólunum eru þættir sem 

allt of oft eru nefndir sem ástæða brottfalls og því er nauðsynlegt að taka á þeim til að 

minnka brottfall nýliða úr kennarastarfinu. Það er greinilegt að sveitarfélögin og Félag 

grunnskólakennara átta sig á því sem er vel og hafa hrint af stað aðgerðaráætlunum 

(Fræðsluráð Reykjanesbæjar, 2019; Samstarfsnefnd Sambands íslenskra sveitarfélaga og 

Félags grunnskólakennara, 2017; Skóla- og frístundaráð Reykjavíkur, 2017).  

Eins og komið hefur fram í rannsóknum upplifa kennarar mikið álag í starfinu (Helga 

Hauksdóttir, 2010; Helgi Eiríkur Eyjólfsson og Stefán Hrafn Jónsson, 2017; Jónína Björk 

Stefánsdóttir, 2017) og einnig finnst kennurum að kröfur á þá séu sífellt að aukast (Erla Sif 

Markúsdóttir og Lilja M. Jónsdóttir, 2016). Kennarar upplifa að auki mikla streitu í starfinu 

(Guðný Guðleif Einarsdóttir, 2018) og auðvelt er að tengja streituna við kröfurnar og álagið. 

Það sem er athyglisvert með álagsþáttinn er að grunnskólakennarar upplifa mun meira álag 

en þeir sem hættu kennslu og fóru í önnur störf, og einnig upplifðu grunnskólakennarar 

meira álag en þeir sem fóru ekki að kenna að loknu kennaranáminu (Helgi Eiríkur Eyjólfsson 

og Stefán Hrafn Jónsson, 2017). Stór hópur grunnskólakennara velur að starfa ekki við 

kennslu að loknu námi og stórt hlutfall þeirra sem hafa starfað sem kennarar hafa ekki áhuga 

á því að koma aftur til kennslu. Ástæðurnar eru launakjör, skortur á stuðningi og álag í starfi.  

Mikilvægt er að taka á álagsþættinum þó svo deila megi um af hverju álagið stafar, og 

hvað það er sem kennarar telja að sé helsti álagsvaldurinn í starfinu. Þættir eins og fleiri 

nemendur með sérþarfir, minni sérkennsla, aukin hegðunarvandkvæði og erfið mál þeim 

tengd sem kennarar standa einir í, fleiri fundir, auknar kröfur um skráningar og meiri 

samskipti við heimili voru nefnd í rannsókn Helga Eiríks Eyjólfssonar og Stefáns Hrafns 

Jónssonar (2017). Í skýrslu Samstarfsnefndar Sambands íslenskra sveitarfélaga og Félags 

grunnskólakennara (2017) kom fram að kennarar voru ósáttir með stærri nemendahópa, 

fækkun starfsfólks og lítið aðgengi að sérfræðingum. Einnig var nefnt að þeir upplifðu 

vanmátt við að koma til móts við þarfir ólíkra nemenda sem og að taka á agavandamálum, of 

mikil áhersla var lögð á rafrænar skráningar og utanumhald því tengt, tækninýjungar og 

auknar kröfur foreldra á aðgengi að þeim. Í rannsókn Helgu Hauksdóttur (2010) voru mestu 

álagsþættir nýliðanna foreldrasamstarf, undirbúningur kennslu, vinnuálag, einstaklingsmiðun 

náms og nemendafjöldi.  

Taka þarf á starfsumhverfinu í grunnskólunum til þess að minnka það álag sem 

grunnskólakennarar upplifa og gerir það að verkum að margir þeirra kjósa að starfa við 

annað en kennslu. Það er á ábyrgð sveitarfélaganna fyrst og fremst en þó einnig skólastjóra 

og sýnir vinnan sem farið hefur fram hjá Sambandi íslenskra sveitarfélaga og Félagi 

grunnskólakennara frá og með kjarasamningunum 2014 að fullur skilningur virðist vera á því 

að starfsumhverfið þarf að batna. Kjarasamningarnir 2014 fólu í sér vinnumatið svokallaða 

sem gekk ekki sem skyldi og vinnan við það sýndi vel hve flókið verkefnið er. Þegar skoðaðar 

eru tillögur Skóla og Frístundaráðs Reykjavíkur (2017) um bætt starfsumhverfi í grunnskólum 

borgarinnar kemur í ljós að margt þarf að breytast og sumum þessara tillagna fylgir mjög 

mikill kostnaður. Tillögurnar 15 sem tengjast starfsumhverfinu beint eru þessar:  

 Auka þarf stuðning við kennara. 

 Setja fram ný úrræði til að mæta börnum í vanda.  

 Staðfesta sveigjanleika í vinnutíma kennara.  

 Endurskoða skipulag vinnutíma í samráði við kennara. 

 Skýra verklag um móttöku nýliða. 

 Bjóða upp á handleiðslu og ráðgjöf við kennara í starfi. 

 Bjóða upp á kennsluráðgjöf í upplýsingatækni. 

 Vera með leiðsagnarkennara. 

 Efla faglega forystu skólastjórnenda. 

 Færa skólaþjónustu meira út í skólana.  

 Endurnýja kennslugögn og tækjabúnað.  

 Ráðast í endurbætur á húsnæði og starfsaðstæðum kennara.  

 Framkvæma greiningu á launakjörum, brotthvarfi og samanburði við aðrar stéttir. 

 Forgangsraða og fækka verkefnum.  

 Skýra viðmið um foreldrasamskipti. 

Það er greinilegt að framundan er mikið og erfitt starf fyrir höndum hjá sveitarfélögum 

við að bæta starfsumhverfi kennara og á sama tíma er ljóst að margt þarf að gerast til þess 

að hægt sé að bjóða kennurum upp á betra starfsumhverfi en nú er gert. Hætta er á því að 

brottfall nýliða úr starfi verði áfram vandamál innan grunnskólanna og þess vegna er 

mikilvægt að skólarnir sjálfir breyti starfsumhverfinu og komi á skipulagðri móttöku við 

nýliðana í kennslu og veiti þeim nauðsynlegan stuðning og leiðsögn eins og virðist vera í 

burðarliðnum.  

 

5.3 Undirbúningur kennara og stuðningur við nýliða 

Miklar breytingar voru gerðar á kennaranáminu árið 2008 þegar það var lengt úr þremur 

árum í fimm, en með breytingunni urðu kennarar að hafa M.Ed.-gráðu til þess að fá 

kennsluréttindi. Önnur róttæk breyting var samþykkt með lögum þann 21. júní 2019 þegar 

Alþingi samþykkti frumvarp þess efnis að eitt leyfisbréf verður gefið til kennara á leik-, grunn- 

og framhaldsskólastigi (Mennta- og menningarmálaráðuneytið, 2019b). Mjög skiptar 

skoðanir hafa verið á þessari breytingu, eins og var þegar kennaranámið var lengt árið 2008, 

og koma verður í ljós hvernig þetta nýja fyrirkomulag með leyfisbréfin tekst til. Þegar 

kennaranámið var lengt í fimm ár varð að breyta skipulagi námsins samkvæmt því sem er 

vandasamt verk þar sem vel þarf að takast til með breytingarnar. Ef skoðaðar eru 

niðurstöður könnunar sem Anna Kristín Sigurðardóttir og Ingibjörg Kjartansdóttir (2018) 

framkvæmdu á fyrstu þremur árgöngunum sem brautskráðust frá Menntavísindasviði 

Háskóla Íslands eftir breytingarnar virðast þær hafa skilað sér vel þar sem mikill meirihluti 

þátttakenda taldi námið hafa verið góður og mjög góður undirbúningur undir kennarastarfið. 

Svipaðar niðurstöður komu fram í rannsókn sem Lilja M. Jónsdóttir (2012) framkvæmdi á 

brautskráðum kennurum 2002-2007 en þeir töldu kennaranámið hafa verið mjög góðan 

almennan undirbúning undir starfið. Halda má fram að það sem mestu máli skiptir til þess að 

undirbúa nýliðana undir það starf sem þeir eiga í vændum sé vettvangsnámið og virðast 

kennaranemar og nýútskrifaðir kennarar staðfesta það.  

Lengi hefur sú krafa verið frá kennaranemum og nýjum kennurum í grunnskólum að 

lengja vettvangsnámið sem í boði er í kennaranáminu. Í rannsókn sem Jónína Björk 

Stefánsdóttir (2017) framkvæmdi kom í ljós að nýir kennarar vilja auka við vettvangsnámið 

og eru það sömu niðurstöður og komu fram í rannsókn sem María Steingrímsdóttir 

framkvæmdi árið 2005, þar sem nýútskrifaðir grunnskólakennarar vildu auka við 

vettvangsnámið. Kennararnir í rannsókn Lilju M. Jónsdóttur (2012) vildu einnig lengja það. 

Það var síðar gert og enn eru sömu kröfur uppi meðal nýútskrifaðra kennara. Þessar 

niðurstöður sýna fram á að mikilvægt er að undirbúa væntanlega kennara vel undir það starf 

sem þeir eru að mennta sig fyrir og því þarf að sjá til þess að kennaranemar fái góðan 

undirbúning fyrir það í skólunum. Draga má þá ályktun af kröfum kennaranemanna og nýju 

kennaranna um lengra vettvangsnám að erfitt er að undirbúa kennaranema undir 

kennarastarfið en ekki er þó hægt að fullyrða að vettvangsnámið þeirra sé ekki nægilega 

langt eða gott. Ýmislegt bendir til að stuðningur við nýliða sé ekki nægur innan 

grunnskólanna og einnig er líklegt að starfsumhverfið sem nýju kennararnir koma í sé 

einfaldlega allt of erfitt. Nýliðum í kennarastarfinu er oft „hent beint út í djúpu laugina“ í 

flókið starf með mikla ábyrgð og það getur reynst erfitt fyrir þá að fóta sig í starfinu. Það er 

því hægt að velta fyrir sér hvort ekki sé kominn tími til að einblína meira á það umhverfi sem 

bíður nýju kennaranna. Stuðningur við nýliða í grunnskólunum skiptir miklu máli.  

Þegar kannanir Helga Eiríks Eyjólfssonar og Stefáns Hrafns Jónssonar (2017) og Önnu 

Kristínar Sigurðardóttur og Ingibjargar Kjartansdóttur (2018) eru bornar saman er hægt að 

draga þá ályktun að jákvæð þróun á meðal nýútskrifaðra kennara eigi sér stað: Mun fleiri en 

áður hefja störf við kennslu strax eftir brautskráningu og miklu fleiri eru líklegri til að halda 

áfram að starfa við kennslu. Hvort sem lenging kennaranámsins og um leið breytt skipulag 

kennaranáms á Menntavísindasviði HÍ hafi eitthvað um það segja skal ekki fullyrt um hér en 

líklegt er að það hafi einhver áhrif. Einnig er hægt að velta fyrir sér hve raunsæja mynd 

þessar kannanir gefa af stöðu ungra kennara en augljóslega þarf að framkvæma fleiri 

kannanir og rannsóknir til þess að fá betri heildarsýn yfir brautskráða kennara sem hefja störf 

við kennslu strax eftir nám, og einnig þarf að fá meiri upplýsingar um brottfall nýliða úr starfi. 

Það væri hægt að gera með því að fylgjast með þeim til lengri tíma.   

Móttaka nýliða þarf að vera í lagi og stuðningur við þá þarf að vera til staðar innan 

skólanna. Ekki er nóg að hafa stuðning að nafninu til, hann verður að vera markviss og vel 

skipulagður. Því miður virðist mikið vanta upp á að leiðsögn innan grunnskólanna sé í lagi og 

mikið er um að nýliðar fái litla eða enga formlega leiðsögn í starfinu (Helgi Eiríkur Eyjólfsson 

og Stefán Hrafn Jónsson, 2017; Jónína Björk Stefánsdóttir, 2017; María Steingrímsdóttir og 

Guðmundur Engilbertsson, 2018). Niðurstöður úr könnun Önnu Kristínar Sigurðardóttur og 

Ingibjargar Kjartansdóttur (2018) sýndu þó jákvæðari niðurstöður um stuðning við nýliða í 

starfi og af því er væntanlega hægt að draga þá ályktun að mismunandi er á milli skóla 

hvernig stuðningurinn er við nýliðana. Mikilvægi stuðnings og góðrar leiðsagnar er ekki hægt 

að draga í efa og ekki síst þar sem langan tíma tekur fyrir kennara að ná tökum á flóknu 

starfinu; rannsóknir hafa sýnt að fjögur ár tekur til að öðlast hæfni og enn fleiri ár til að 

öðlast afburðahæfni (María Steingrímsdóttir, 2010). Rannsóknir benda einnig til þess að 

fyrsta árið í kennslu móti kennara til framtíðar og segi til um hve lengi þeir endast í starfinu 

(María Steingrímsdóttir og Guðmundur Engilbertsson, 2018). Kennarar í rannsókn Maríu 

Steingrímsdóttur (2010) töldu að stuðningur væri nauðsynlegur fyrstu tvö árin í starfi og Lilja 

M. Jónsdóttir leggur til að nýir kennarar fái stuðning fyrstu þrjú árin (Skóla- og frístundaráð 

Reykjavíkur, 2017). Skólarnir verða að hafa þetta í huga þegar þeir setja upp fyrirkomulag um 

það hvernig þeir geta styrkt móttökur við nýliðana.  

Niðurstöður úr rannsókn Maríu Steingrímsdóttur og Guðmundar Engilbertssonar (2018) 

voru að það skipti ekki máli hvort leiðsögn er til staðar eða ekki, heldur skiptir máli hvernig 

hún er. Þrátt fyrir að niðurstöður rannsóknarinnar sýni ekki fram á mikilvægi leiðsagnar fyrir 

minna brottfalli nýrra kennara er hægt að taka undir þá ályktun rannsakanda að ekki sé hægt 

að búast við miklu af leiðsögn sem er eingöngu til staðar að forminu til. Einmitt þess vegna er 

hægt að túlka niðurstöðurnar á þann hátt að góð og skipulögð leiðsögn sé nauðsynleg fyrir 

nýja kennara. 

Fagráð um símenntun og starfsþróun kennara (2016) taldi nauðsynlegt að styrkja 

leiðsagnarþáttinn til þess að minnka brottfall. Fagráðið vildi að skólum yrði veittur markviss 

stuðningur til að skipuleggja leiðsögn við bæði nýliða í starfi og aðra kennara, skapa þyrfti 

nýliðum og leiðsagnarkennurum aðstæður til að fá og veita leiðsögn og bjóða þyrfti upp á 

nám í starfstengdri leiðsögn þar sem starfandi kennurum yrðu skapaðar aðstæður til þess að 

sinna náminu með starfi. Mennta- og menningarmálaráðuneytið (2019a) hefur sett sér það 

markmið að fjölga útskrifuðum leiðsagnarkennurum í þeim tilgangi að styðja betur við nýliða 

og draga um leið úr brottfalli þeirra. Það er vonandi að grunnskólarnir taki vel á þessum 

málum og skipuleggi betur stuðning við nýliða í kennslu til þess að draga úr brottfallinu. 

Skólastjórar þurfa að nýta sér útspil Mennta- og menningarmálaráðuneytisins og hvetja 

starfandi kennara til að fara í nám til að sækja sér þá menntun sem þarf til að taka á móti 

nýjum kennurum skólanna. Skólastjórar geta nýtt sér ákvæði kjarasamnings um 

leiðsagnarkennara til þess að veita nýliðum aðstoð (Þorgerður Diðriksdóttir, munnleg 

heimild, 31. maí 2019).  

 

5.4 Faglegt lærdómssamfélag til þess að draga úr brottfalli nýliða 

Í faglegu lærdómssamfélagi eru skólastjórnendur og kennarar með sameiginlega sýn og gildi, 

kennararnir eru fagfólk sem lærir saman og lærir hvert af öðru, og starfsfólkið styður hvert 

annað. Í þessu verkefni er gengið út frá skilgreiningu Önnu Kristínar Sigurðardóttur (2013) á 

faglegu lærdómssamfélagi en samkvæmt henni er lærdómssamfélagið hópur fólks með 

sameiginlega sýn á starfið, það vinnur saman og styður hvert annað, og greinir saman 

starfshætti sína til bæta þá og innleiða í skólastarfið. Faglegt lærdómssamfélag hefur átt sína 

talsmenn innan menntunarfræðanna þar sem það er talið styrkja kennara í starfi og bæta 

nám nemenda (Anna Kristín Sigurðardóttir, 2013; Bolam o.fl. 2005; DuFour og Eaker, 1998). 

DuFour, DuFour og Eaker (2008) bentu á að faglegt lærdómssamfélag sé starfsumhverfi sem 

dregur úr brottfalli nýrra kennara. Í Wales hefur verið unnið markvisst að því að breyta 

skólastarfinu á þann hátt að faglegt lærdómssamfélag verði það starfsumhverfi sem sé í 

skólunum þar sem það sé mikilvægt fyrir skólaþróun og umbótastarf. Faglegt 

lærdómssamfélag er talið mikilvægt fyrir starfsþróun og samvinnu kennara, það leggur 

áherslu á sterk fagleg sambönd og samvinnu og það bætir gæði kennslunnar (Harris og 

Jones, 2010). Í þessu verkefni var lagt upp með að faglegt lærdómssamfélag sé ein besta 

leiðin fyrir skólastjóra til að bregðast við brottfalli nýrra kennara. Ef faglegt lærdómssamfélag 

er ekki til staðar innan skólanna þarf að huga að því að svo verði. Að búa til faglegt 

lærdómssamfélag er skólaþróunarvinna sem tekur tíma en er örugglega þess virði. 

Hér á eftir set ég fram nokkrar tillögur um hvernig skólastjóri getur búið til faglegt 

lærdómssamfélag innan skólans með það fyrir augum að nýir kennarar skólans kjósi að gera 

kennarastarfið að framtíðarstarfi sínu. Fyrst er þó í stuttu máli fjallað almennt um 

þróunarstarf en innleiðing faglegs lærdómssamfélags fellur undir þróunarstarf skóla og er 

ferli sem þarf góðan undirbúning og styrka forystu.  

 

 

5.4.1 Þegar hefja á þróunarstarf 

Þegar hefja á skólaþróunarvinnu þarf að skilja menningu skólans til að geta stuðlað að 

umbótum í skólastarfinu (Hopkins, Stringfield, Harris, Stoll og Mackay, 2014); einnig þarf að 

hafa í huga að breytingar taka tíma og sýna þarf þolinmæði. Samkvæmt Sergiovanni (2009) 

hefur stjórnun skólans mikil áhrif á skólamenninguna og einnig kemur fram í grein Amalíu 

Björnsdóttur, Baldurs Kristjánssonar og Barkar Hansen (2011) að gildismat skólastjórnenda 

og kennara er það sem mótar skólamenninguna. Þau fjalla einnig um mismunandi 

skilgreiningu á skólamenningu en í nútíma skóla þarf menning skólans að vera framsækin, 

opin, með áherslu á menntun, og vera krefjandi. Ef þess konar menning er ekki til staðar í 

skólanum þarf skólastjórinn að stuðla að því að svo verði. Mikilvægt er að passa að völd og 

áhrif séu ekki ríkjandi áhersla innan skólans þar sem þess konar samskipti einkennist af 

samanburði og samkeppni ásamt því að kennarar fá á tilfinninguna að skólastjórar hafa suma 

kennara meira í hávegum en aðra (Amalía Björnsdóttir, Baldur Kristjánsson og Börkur 

Hansen, 2011). 

Skólaþróunarverkefni eru stór verkefni sem kosta mikla vinnu allra starfsmanna. Þessi 

verkefni taka langan tíma sem getur gert það að verkum að starfsfólk sjái ekki fyrir sér að 

hlutirnir gangi upp. Þess vegna er nauðsynlegt fyrir skólastjóra að sjá til þess að 

starfshópurinn haldi áfram þróunarvinnunni. Cuban (1990) og Evans (2001) fjalla um 

breytingastarf sem breytir innviðum skólans, skólamenningu, hugmyndafræði, venjum, 

hlutverki starfsfólks, sýn á skólastarfið og væntingum. Þetta eru miklar breytingar á 

skólastarfinu og þess vegna skiptir stjórnun og forysta skólastjórans miklu máli því líkur eru á 

því að svona stórar breytingar nái ekki að festa sig í sessi vegna andstöðu starfsfólks, ekki síst 

í byrjun breytingastarfsins (Evans, 2001).  

Í rannsókn Hrundar Hlöðversdóttur (2011) á skólaþróun í íslenskum grunnskólum kom 

fram hve mikilvægt er að vera með góða forystu við þróunarstarfið. Einnig kom fram í 

rannsókninni að nauðsynlegt er að vera með leiðtoga innan stjórnenda- og kennarahópsins 

sem leiða vinnuna með skólastjóra. Í rannsókninni kom fram að misjafnlega gekk að innleiða 

breytingar: Óróleiki kom upp meðal starfsmanna, kennarar hættu störfum, mótspyrna 

myndaðist við breytingastarfið og traust var ekki nægjanlegt hjá einum skólastjóra gagnvart 

kennarahópnum. Styrk forysta var það sem stoppaði óvissu og hræðslu við breytingar. Í 

rannsókn Maríönnu Kristínar Ragnarsdóttur (2016) á tveimur grunnskólum sem hófu 

innleiðingu á faglegu lærdómssamfélagi kom fram að helstu hindranir við innleiðinguna voru 

skilgreining á hugtakinu faglegt lærdómssamfélag, tíminn sem gefinn var til starfs- og 

skólaþróunar og forgangsröðun verkefna. Skólarnir voru þó langt komnir með innleiðingu 

faglegs lærdómssamfélags þremur árum eftir að verkefnið hófst.  

 

 

5.4.2 Að byggja upp faglegt lærdómssamfélag 

Þegar hefja á vinnu við að þróa faglegt lærdómssamfélag í skólanum þarf að gera ráð fyrir að 

það taki tíma, það þarf góðan undirbúning, gott skipulag og rétta forgangsröðun verkefna. 

Skólastjórinn þarf að þekkja og hafa skilning á skólamenningunni sem er til staðar þegar hann 

undirbýr þróunarvinnuna. Sannfæra þarf starfsfólkið um gildi breytinganna til þess að ná 

samstöðu um þær og byggja upp traust. Mikilvægt er að hafa leiðtoga innan 

starfsmannahópsins, bæði skólastjórnendur og kennara og styrk forysta skólastjóra er algjört 

lykilatriði.  

Mínar tillögur til að stuðla að því að kennarar kjósi að vera lengur í kennarastarfinu en nú 

er, eru þessar: 

 Skapa sameiginlega framtíðarsýn um skólastarfið. 

 Búa til samvinnumenningu með teymiskennslu og skapa jákvæðan starfsanda. 

 Hvetja kennara til starfsþróunar. 

 Tryggja markvissan og skipulagðan stuðning við nýja kennara.  

Hér kemur nánari rökstuðningur fyrir þessum tillögum.  

Skapa sameiginlega framtíðarsýn um skólastarfið  

Skólastjóri þarf að fá aðra skólastjórnendur og kennarahópinn með sér í að skapa 

sameiginlega sýn um það hvernig starfið á að vera. Í þessu felst meðal annars að fá starfsfólk 

til að vinna að sameiginlegri framtíðarstefnu fyrir skólann þar sem allir skynja sjálfa sig sem 

mikilvægan þátttakanda í einni sterkri heild. Forystuhlutverk skólastjóra skiptir öllu máli. Eins 

og Birna Sigurjónsdóttir og Börkur Hansen (2014) benda á veitir skólastjórinn skólanum 

samkvæmt lögum faglega forystu og einnig leiðir hann skólaþróun og breytingar á kennslu og 

námi. Þetta er forsenda þess að leggja grunn að faglegu lærdómssamfélagi. Valddreifing er 

mikilvæg í ferlinu. Skólastjórinn er með millistjórnendur, aðstoðarskólastjóra og deildarstjóra 

sem þurfa að taka að sér faglegt forystuhlutverk með skólastjóra. Einnig getur skólastjórinn 

virkjað aðila úr kennarahópnum með sér til faglegrar forystu ef honum finnst það þurfa. Ég 

tel það vera mjög mikilvægt til þess að sannfæra kennarahópinn um gildi breytinganna. 

Skólastjóri þarf að dreifa forystunni með millistjórnendum og þeir ásamt kennurum fá 

svigrúm og umboð til ákvarðanatöku (Stoll, Bolam, McMahon, Wallace, Thomas; 2006). Með 

því að dreifa stjórnun gefst skólastjóra möguleiki á að nýta sér betur sérsvið og 

leiðtogahæfileika starfsmanna sinna. Samkvæmt Harris (2008) eru skólar ekki líklegir til að 

þróast án dreifingar á leiðtogahlutverkum og því er dreifð forysta mjög mikilvæg í 

skólaþróunarverkefni. Með því að fleiri starfsmenn fái forystuhlutverk með stuðningi 

skólastjóra dreifist ábyrgðin í skólaþróuninni og auðveldara verður að fá aðra með í vinnuna 

til að skapa nýja framtíðarsýn skólastarfsins. Mikilvægt er að gefa kennurum skólans tækifæri 

til að hafa áhrif á og að taka þátt í þeim ákvörðunum sem teknar eru um skólastarfið því það 

hjálpar til við að byggja upp lærdómssamfélag skólans (Hord, 2004).  

Með því að dreifa stjórnun og fá leiðtoga úr stjórnenda- og kennarahópnum til að taka að 

sér forystuhlutverk í breytingastarfinu er auðveldara fyrir skólastjórann að fá starfshópinn 

með sér í að vinna að sameiginlegri sýn á það starf sem fram fer í skólanum. Ef hann dreifir 

ekki stjórnun gengur illa að fá starfshópinn með sér og ólíklegt er að breytingarnar gangi í 

gegn. Ef starfshópurinn er með sama takmark hefur það jákvæð áhrif á starfsumhverfið. 

Sameiginleg framtíðarsýn er því nauðsynleg þegar þróa á skólastarfið.   

 

Búa til samvinnumenningu með teymiskennslu og skapa jákvæðan starfsanda 

Mikilvægi þess að skólamenning sé framsækin, metnaðarfull og að hún einkennist af 

samvinnu hefur verið margítrekað í rannsóknum (Amalía Björnsdóttir, Baldur Kristjánsson og 

Börkur Hansen, 2011). Ef menning skólans er ekki metnaðarfull þarf að breyta henni til þess 

að hún verði þannig. Breyting á skólamenningu verður til af ásettu ráði; forysta skólans getur 



 

75 

búið til sterka og virka skólamenningu og er það gert með þátttöku starfsmanna í 

skólastarfinu (Sergiovanni, 2009). Mikilvægi sameiginlegrar framtíðarsýnar er augljós hér 

enda skiptir menning skólans öllu máli fyrir þróun faglegs lærdómssamfélags.  

Kennarastarfið hefur ímynd einyrkjastarfsins þar sem kennarinn undirbýr vinnuna sína 

einn og er einn í sinni stofu með bekknum sem hann er að kenna. Í skólastarfi á nýrri öld átti 

einangrun kennaranna að minnka með aukinni samvinnu þeirra (Gerður G. Óskarsdóttir, 

2003) og er það að gerast í æ meira mæli í grunnskólum. Ef samvinnumenning er ekki til 

staðar í skólanum þarf að koma henni á innan kennarahópsins og tengja hana við 

sameiginlega framtíðarsýn á framsækið og metnaðarfullt skólastarf og jákvæðan starfsanda. 

Samvinna kennara er ein af forsendum faglegs lærdómssamfélags og bæði teymisvinna og 

teymiskennsla kalla á samvinnu og samábyrgð kennara (Ingvar Sigurgeirsson og Ingibjörg 

Kaldalóns, 2017). Það er margt sem bendir til þess að samvinna og teymiskennsla skipti miklu 

máli fyrir starfsumhverfið og starfsandann í skólanum og skili betri árangri en gamla kerfi 

einyrkjans. Þegar tveir eða fleiri kennarar vinna saman í teymi sameina þeir hæfileika og 

sérfræðiþekkingu (Main og Bryer, 2005). Það getur haft áhrif á brottfall kennara því þeir eru 

líklegri til að ílengjast í kennslunni í góðu starfsumhverfi þar sem samvinna og góður andi 

ríkir.  

Nokkrar íslenskar rannsóknir sem framkvæmdar hafa verið á teymiskennslu í íslenskum 

grunnskólum sýna fram á jákvæð áhrif hennar á samvinnu, fagmennsku, starfsþróun, ábyrgð 

og styrk einstaklinga (Fríða Rún Guðjónsdóttir, 2014; Gerður G. Óskarsdóttir, 2014; 

Svanhildur María Ólafsdóttir, 2009). Kennarar í rannsókn Fríðu Rúnar Guðjónsdóttur (2014) 

töldu að þeir beri sjálfir ábyrgð á því að skapa gott og virkt lærdómssamfélag og það gera 

þeir best með samvinnu gegnum teymisvinnu. 

Jákvæður starfsandi gefur vísbendingu um það hvernig starfsfólki skólans líður og einnig 

gefur hann vísbendingu um hve mikið starfsfólkið er tilbúið til að leggja á sig í skólastarfinu 

(Gerður G. Óskarsdóttir, 2014). Í rannsókn sem Marsibil Ólafsdóttir (2011) framkvæmdi í 

tveimur grunnskólum í Reykjavík á starfsánægju og starfsanda skólastjóra og kennara kom 

fram að jákvæður andi og vilji til að gera vel, jákvæðni, vinnusemi og samheldni er það sem 

þarf til að skapa góðan starfsanda í skólanum. Hrós og hvatning skipta að auki máli fyrir 

jákvæðan starfsanda. Einnig kom fram í rannsókninni að þegar stjórnendur leggja sig fram 

gera kennararnir það líka og að það krefst mikillar vinnu skólastjóra og kennara skólans að 

skapa góðan starfsanda og viðhalda honum. Mikil vinna á þó ekki að koma í veg fyrir það að 

starfsmenn komi sér saman um að skapa góðan starfsanda og jákvætt andrúmsloft innan 

skólans.  

Skapa aðstæður fyrir kennara til starfsþróunar 

Starfsþróun kennara ætti alltaf að vera ofarlega í huga kennara enda eru þeir fagfólk á sínu 

sviði. Þeir þurfa sífellt að leitast við að auka þekkingu sína og hæfni í starfi, og í aðalnámskrá 

grunnskóla (2013) segir að starfsfólk eigi að „ígrunda starfið reglulega, leita nýrra leiða, afla 

sér nýrrar þekkingar og sýna þannig stöðuga viðleitni til að læra og gera betur.“ Í lögum um 

grunnskóla (nr. 91/2008, 12. gr.) kemur fram að skólastjórar eigi að sýna frumkvæði að 

mótun símenntunaráætlunar starfsfólksins og þar segir líka að „kennarar og skólastjórar 

grunnskóla skulu eiga kost á reglulegri símenntun í þeim tilgangi að efla starfshæfni sína.“ 

Áhersla Mennta- og menningarmálaráðuneytisins á símenntun og ígrundun á starfinu rímar 

vel við hugmyndir faglegs lærdómssamfélags um starfsþróun kennara. Í skipulagi 

skólastarfsins þarf skólastjóri að gefa kennurum tíma til þess að þeir geti ígrundað starf sitt. 

Kennarar eru almennt mjög uppteknir á starfstíma við kennslu, undirbúning, frágang, 

foreldrasamstarf, skráningar, prófagerð, fundarsetu og fleira. Þar sem ígrundun á starfi og 

starfsháttum er eitt af lykilatriðum faglegs lærdómssamfélags (auk þess að það er einnig 

bundið í lög), verður skólastjóri að sjá til þess að þetta gangi upp. Hann verður því að gefa 

kennurum færi á þessum hluta starfsins á vinnutíma. Telja má að öruggt að ef 

starfsumhverfið er þannig að kennarar hafi tíma til að mennta sig og bæta sig sem 

starfsmenn muni það skila sér til baka inn í skólastarfið.  

Í faglegu lærdómssamfélagi er það skólamenningin sem hvetur til starfsþróunar og því 

má segja að í lærdómssamfélaginu sé hvatningin til staðar innan kennarahópsins. 

Skólastjórinn þarf þó að fylgja því eftir og hvetja kennara til starfsþróunar, og hann þarf að 

sjá til þess að starfsumhverfið bjóði upp á það og sýni sveigjanleika. Það á því að vera 

sjálfsagður þáttur í faglegri forystu skólastjóra að ýta undir lykilþætti faglega 

lærdómssamfélagsins innan skólans til þess að styðja við kennara, og ekki síst nýliða í 

kennslu.  

 

Tryggja markvissan og skipulagðan stuðning við nýliða 

Nauðsynlegt er að búa til stuðningskerfi til að halda utan um nýja kennara skólans og þarf 

stuðningurinn að felast í aðlögun að starfinu og einnig þarf stuðningurinn að snúa að faglegu 

hlutverki nýja kennarans. Á samræðuþingi í tilefni Alþjóðadags kennara (Alma 

Oddgeirsdóttir, 2016) kom fram að bæði íslenskar og erlendar rannsóknir sýna fram á erfiða 

byrjun á kennsluferli hjá nýjum kennurum þar sem skortur er á stuðningi og samræðu við þá, 

þeir upplifa mikla streitu og óöryggi í starfi og að þeir fái ekki nægar upplýsingar um skólann 

og skólamenninguna. Einnig kemur fram að vettvangsnám undirbúi þá ekki nægilega vel fyrir 

starfið. Stórt vandamál er hve tilviljanakennd og ómarkviss móttaka nýrra kennara er. Á 

samræðuþinginu kom fram að teymisvinna hafi breytt miklu fyrir nýja kennara þar sem þeir 

fengu ómetanlegan stuðning og leiðsögn (Alma Oddgeirsdóttir, 2016).  

Skólastjóri þarf að sjá til þess að nýir kennarar fái handleiðslu að minnsta kosti fyrsta árið 

í starfi og hann þarf að sjá til þess að sá kennari (eða kennarar) fái svigrúm innan 

vinnutímans til þess að sjá um handleiðsluna. Stuðningur við nýja kennara þyrfti þó að vera 

lengur en eitt ár ef mögulegt er. Kennarar í rannsókn Jónínu Bjarkar Stefánsdóttur (2017) 

vildu tveggja ára stuðning og Lilja M. Jónsdóttir (2017) setti fram tillögu um þriggja ára 

stuðning. Hægt er að taka undir það að tveggja til þriggja ára markviss og vel skipulagður 

stuðningur við nýliðana sé nauðsynlegur. Teymisvinna hjálpar tvímælalaust til og styður við 

nýja kennara í skólanum eins og kom fram hér að framan og í skólum þar sem 

samvinnumenning ríkir og teymiskennsla er við lýði fá nýir kennarar leiðsögn og stuðning, og 

ekki síst faglegan stuðning, frá teymunum. Skortur á stuðningi við nýja kennara kemur fram 

víða í íslenskum rannsóknum og í tveimur þeirra kemur fram að einungis 39-40% nýliða fá 

stuðning í starfi (Skóla- og frístundaráð Reykjavíkur, 2017). Það er mjög lágt hlutfall við svona 

eðlilegan og jafnframt nauðsynlegan þátt í starfinu enda gerir kjarasamningur 

grunnskólakennara ráð fyrir að nýliði fái leiðsagnarkennara sem fái greidda eina 

kennslustund fyrir handleiðsluna (Samband íslenskra sveitarfélaga og Kennarasamband 

Íslands, 2018).  

Mennta og menningarmálaráðuneytið (2019) ætlar frá og með hausti 2019 að veita 

starfandi kennurum styrk til náms í starfstengdri leiðsögn til þess að styrkja nýja kennara í 

starfi og er vonandi að starfandi kennarar nýti sér það. Skólastjórar eiga einnig að nýta sér 

frumkvæði Mennta- og menningarmálaráðuneytisins og hvetja kennara til þess að fara í nám 

í starfstengdri leiðsögn til þess að skapa það umhverfi sem þarf til að taka á móti nýliðunum 

og aðstoða þá við að ná tökum á starfinu.  

Skólastjóri þarf að vera tilbúinn með markvissa móttöku við nýja kennara og sjá til þess 

að þeir séu með leiðsagnarkennara og að þeir fái einnig stuðning gegnum teymisvinnu. 

Stuðningurinn þarf að vera reglulegur og skipulagður yfir fyrsta skólaárið að lágmarki, jafnvel 

lengur og þarf helst að vera frá samkennara (leiðsagnarkennara), skólastjórnendum og í 

gegnum teymi séu þau til staðar í skólanum.  

6 Lokaorð 

Starf grunnskólakennarans er eitt af mikilvægustu störfum samfélagsins þar sem menntun og 

uppeldi barna og ungmenna á að vera í fyrirrúmi. Mikilvægt er að manna skólana með 

menntuðu og metnaðarfullu starfsfólki en full ástæða er til að hafa áhyggjur af nýliðum í 

kennslu eins og rakið hefur verið. Brottfall kennara og sérstaklega nýliða er töluvert og virðist 

starfsumhverfið, álag, lítill stuðningur og lág laun sem eru engan veginn í takt við 

menntunarkröfur hafa þau áhrif að kennarar vilja ekki starfa við kennslu og hverfa yfir í 

önnur störf.  

Markmiðið með verkefninu var að setja fram hugmyndir um hvernig skólastjóri getur nýtt 

sér faglegt lærdómssamfélag til þess að búa til starfsumhverfi sem dregur úr brottfalli nýliða. 

Faglegt lærdómssamfélag stutt af teymiskennslu ýtir undir samvinnu og samstarf, ýtir undir 

það að gera skólamenninguna metnaðarfulla og bætir starfsandann. Fagmennska og 

starfsþróun eru mikilvæg fyrir kennarann og hjálpa til við að styðja nýliðann til að ílengjast í 

starfi. Einnig ber skólastjórinn ábyrgð á að nýliðarnir fái markvissa og skipulagða leiðsögn og 

stuðning að minnsta kosti fyrstu tvö árin í starfi. Mennta- og menningarmálaráðuneytið 

hefur tekið af skarið með aðgerðaráætlun sinni um að styðja starfandi og reynslumikla 

kennara til þess að fara í leiðsagnarnám og er það mikilvægt skref sem ætti að reynast 

nýliðum vel.  

Nokkrar rannsóknir hafa verið gerðar á faglegu lærdómssamfélagi annars vegar og á 

brottfalli kennara hins vegar en þörf er á fleiri rannsóknum enda brottfall nýliða í kennslu 

óþægileg staðreynd sem taka þarf á. Forvitnilegt væri að sjá niðurstöður rannsókna um áhrif 

faglegs lærdómssamfélags á brottfall nýliða í kennslu þar sem ég tel mjög líklegt að faglegt 

lærdómssamfélag dragi úr brottfalli nýliða. Þetta mat byggi ég ekki síst á þeirri staðreynd að 

ég var sjálfur nýliði sem „hent var út í djúpu laugina“ og ég sé fyrir mér að í faglegu 

lærdómssamfélagi studdu af teymiskennslu og með markvissum og skipulögðum stuðningi 

hefði aðlögunin í starfinu verið mun auðveldari. Það tel ég að margir sem hafa verið nýliðar í 

grunnskólakennslu muni staðfesta.  

